Монгол Улсын Их Хурлын 2007 оны хаврын ээлжит чуулганы 06 дугаар сарын 19-ний өдөр (Мягмар гараг)-ийн нэгдсэн хуралдаан 11 цаг 25 минутанд Төрийн ордны чуулганы нэгдсэн хуралдааны танхимд  эхлэв.
УИХ-ын дэд дарга Д.Лүндээжанцан ирц, хэлэлцэх асуудлыг танилцуулж, хуралдааныг даргалав.

Өглөөний нэгдсэн хуралдаанд ирвэл зохих 76 гишүүнээс 63 гишүүн ирж, 82.8 хувийн ирцтэй байв. Үүнд:

Чөлөөтэй:  Г.Адъяа, Х.Баттулга, Д.Бат-Эрдэнэ,  А.Мурат, Д.Одбаяр,  Ж.Наранцацралт,  Я.Санжмятав, З.Энхболд, 

Өвчтэй:  Б.Жаргалсайхан, С.Баярцогт

Тасалсан: Ц.Батаа, Б.Батбаатар, Б.Батбаяр

Сэлэнгэ аймгийн Мандал сумын нутаг дэвсгэрт гарсан ойн түмрийг унтраах ажлаар явж байсан хүмүүсээс 14 хүн нисдэг тэрэгний ослын улмаас амь эрсэдсэнд босч хүндэтгэв /УИХ-ын гишүүд суудлаасаа босч зогсов/.

Нэг.Цаг үеийн тулгамдсан асуудлаар Монгол Улсын Засгийн газраас хийсэн мэдээлэл

Хэлэлцэж буй асуудалтай холбогдуулан  Монгол Улсын Ерөнхий сайд М.Энхболд, Зам, тээвэр, аялал жуулчлалын  сайд Ц.Цэнгэл, Эрүүл мэндийн сайд Д.Туяа, Батлан хамгаалахын сайд М.Сономпил, Онцгой байдлын асуудал эрхэлсэн сайд С.Отгонбаяр, мөн газрын Тэргүүн дэд дарга, тэргүүн комиссар Б.Жаргалсайхан, Нөхцөл байдлын мэдээ хариуцсан ахлах мэргэжилтэн, дээд ахмад Б.Мандахгэрэл, Хяналт мониторингийн төвийн дарга, дээд ахмад Д.Баатарзоригт, Шуурхай бүлэг 105-ын дарга, тэргүүн ахмад С.Чинзориг, Иргэний нисэхийн ерөнхий газрын дарга С.Батмөнх, нарын бүрэлдэхүүнтэй ажлын хэсэг байлцав.

Сэлэнгэ аймгийн Мандал сумын нутаг дэвсгэрт гарсан ойн түймрийг унтраах ажлаар явж байсан нисдэг тэрэгний ослын асуудлаар Монгол Улсын Шадар сайд М.Энхсайхан мэдээлэл хийв. Мэдээлэл хийхдээ онгоц осолдсон газрын зураглал дээр үндэслэн тайлбарлан ярив.

Дээрх мэдээлэлтэй холбогдуулан УИХ-ын гишүүн Л.Гүндалай, К.Саираан, Д.Ганхуяг, Ц.Дамиран, Ч.Содномцэрэн, Б.Мөнхтуяа, Р.Гончигдорж, М.Зоригт, Л.Гансүх, С.Оюун, Р.Раш, Р.Нямсүрэн, С.Ламбаа, Н.Батбаяр, Г.Батхүү нарын асуусан асуултад Монгол Улсын Ерөнхий сайд М.Энхболд, Зам, тээвэр, аялал жуулчлалын  сайд Ц.Цэнгэл, Эрүүл мэндийн сайд Д.Туяа, Батлан хамгаалахын сайд М.Сономпил, Онцгой байдлын асуудал эрхэлсэн сайд С.Отгонбаяр, Иргэний нисэхийн ерөнхий газрын дарга С.Батмөнх, Онцгой байдлын ерөнхий газрын дэд дарга Б.Жаргалсайхан нар хариулж тайлбар хийв.

Хуралдаан 14.15-15.25 цагт завсарлав. 

Оройн нэгдсэн хуралдаанд ирвэл зохих 76 гишүүнээс 65 гишүүн ирж, 85.5 хувийн ирцтэй байв. Үүнд:

Чөлөөтэй: Г.Адъяа, Х.Баттулга, Д.Бат-Эрдэнэ, А.Мурат,  Д.Одбаяр, Ж.Наранцацралт,  З.Энхболд.

Өвчтэй:  С.Баярцогт

Тасалсан: Ц.Батаа, Б.Батбаатар, Э.Бат-Үүл
Цаг үеийн тулгамдсан асуудлаар Монгол Улсын Засгийн газраас хийсэн мэдээлэл үргэлжлэв. 

Мэдээлэлтэй холбогдуулан УИХ-ын гишүүн Р.Гончигдорж, У.Хүрэлсүх, Р.Раш, Ч.Содномцэрэн, Л.Гүндалай, Б.Мөнхтуяа, Л.Гансүх, М.Зоригт, Д.Арвин нар санал хэлэв.

Уг асуудлыг 16 цаг 20 минутад хэлэлцэж дуусав.

Хоёр. Улсын Их Хурлын даргыг сонгох тухай

Хэлэлцэж буй асуудалтай холбогдуулан УИХ-ын Тамгын газрын Ерөнхий нарийн бичгийн дарга Н.Лувсанжав, Нэгдүгээр нарийн бичгийн дарга Ж.Нарантуяа, зөвлөх Ч.Ариунхур, Төрийн байгуулалтын байнгын хорооны референт Г.Чагнаадорж нар байлцав. 

Улсын Их Хурлын гишүүн Ч.Авдайд хурал даргалах эрхийг Улсын Их Хурлын дэд дарга Д.Лүндээжанцан шилжүүлэв. 

Улсын Их Хурлын гишүүн Ч.Авдай Улсын Их Хурлын даргыг сонгох хуралдааныг удирдан явуулав. 

Уг асуудлыг УИХ-ын гишүүн, УИХ дахь МАХН-ын бүлгийн ахлагч Д.Идэвхтэн танилцуулав.


УИХ-ын гишүүн Л.Гүндалайгийн асуусан асуултанд УИХ-ын дэд дарга Д.Лүндээжанцан хариулж, тайлбар хийв. 


УИХ-ын даргад нэр дэвшигчийн талаар Төрийн байгуулалтын байнгын хорооноос гаргасан санал, дүгнэлтийг УИХ-ын гишүүн, Төрийн байгуулалтын байнгын хорооны дарга Д.Дондог танилцуулав. 


Байнгын хорооны санал, дүгнэлттэй холбогдуулан УИХ-ын гишүүн Л.Гүндалайгийн асуусан асуултанд УИХ-ын гишүүн, Төрийн байгуулалтын байнгын хорооны дарга Д.Дондог хариулж, тайлбар хийв. 


УИХ-ын даргад нэр дэвшигчтэй холбогдуулан УИХ-ын гишүүн Л.Гүндалай, Б.Жаргалсайхан нар үг хэлэв. 


Ч.Авдай: - Төрийн байгуулалтын байнгын хорооны саналаар УИХ-ын гишүүн Д.Лүндээжанцанг УИХ-ын даргаар сонгоё гэсэн саналыг дэмжье. 


Зөвшөөрсөн: 
47


Татгалзсан:

13


Бүгд: 


60


78.3 хувиар санал дэмжигдлээ.


МУИХ-аас гарах тогтоолын төслийг уншиж батлуулав. 


Монгол Улсын Их Хурлын тогтоол. 2007 оны 06 дугаар сарын 19-ны өдөр. Дугаар… Улаанбаатар хот. 


Монгол Улсын Их Хурлын даргыг сонгох тухай. Монгол Улсын Үндсэн хуулийн 24 дүгээр зүйлийн 1 дэх хэсэг, Монгол Улсын Их Хурлын тухай хуулийн 9.5 дахь хэсэг, санал хураалтын дүнг үндэслэн Монгол Улсын Их Хурлаас ТОГТООХ нь: 


1. УИХ-ын гишүүн Данзангийн Лүндээжанцанг Монгол Улсын Их Хурлын даргаар сонгосугай. 


2. Энэ тогтоолыг батлагдсан өдөр буюу 2007 оны 06 дугаар сарын 19-ний өдрөөс эхлэн дагаж мөрдсүгэй гэсэн тогтоолыг баталъя.


Зөвшөөрсөн: 
48


Татгалзсан:

12


Бүгд: 


60


80.0 хувиар тогтоол батлагдлаа.


УИХ-ын даргын үүрэгт ажилд томилогдож байгаа Д.Лүндээжанцанд чуулганы нэгдсэн хуралдааныг түр даргалж буй УИХ-ын гишүүн Ч.Авдай баяр хүргэж үг хэлсний дараа суудалдаа суухыг урив. 


УИХ-ын гишүүн Ч.Авдай, УИХ-ын Тамгын газрын дарга Н.Лувсанжав нар УИХ-ын даргад  Улсын Их Хурлын тамгыг алд цэнхэр хадгийн хамт гардуулав. 


УИХ-ын даргын үүрэгт ажилд томилогдсонтой холбогдуулан УИХ-ын дарга Д.Лүндээжанцан үг хэлэв. 


Д.Лүндээжанцан: - УИХ-ын тогтоол. УИХ-ын тухай хуулийн 12 дугаар зүйлийн 12.2, 10 дугаар зүйлийн 2.2-ыг үндэслэн Монгол Улсын Их Хурлаас ТОГТООХ нь: 


1. УИХ-ын даргаар томилогдсонтой нь холбогдуулан УИХ-ын гишүүн Д.Лүндээжанцанг УИХ-ын дэд даргын албан тушаалаас чөлөөлсүгэй. 


2. Энэ тогтоолыг батлагдсан өдрөөс эхлэн дагаж мөрдсүгэй гэсэн тогтоолыг баталъя. 


Зөвшөөрсөн: 
51


Татгалзсан:

10


Бүгд: 


61


83.6 хувиар тогтоол батлагдлаа.

Дээрх УИХ-ын тогтоолтой холбогдуулан УИХ-ын гишүүн С.Ламбаа, Н.Батбаяр, Ц.Баярсайхан нар найруулгын санал хэлэв. 

Уг тогтоолд  хуралдаан даргалагч Улсын Их Хурлын гишүүн Ч.Авдай гарын үсэг зурна гэдгийг протоколд  албан ёсоор тэмдэглүүлэв. 

12.25-12.30 цагт  ХБНГУ-ын ЗО иргэн, 15.25-15.30 цагт Польш-Монголын Парламентын бүлгийн төлөөлөгчид УИХ-ын чуулганы үйл ажиллагаатай  тус тус танилцав.


Хуралдаан 17 цаг 05 минутад өндөрлөв.

Тэмдэглэлтэй танилцсан:


ТАМГЫН ГАЗРЫН ЕРӨНХИЙ 


НАРИЙН БИЧГИЙН ДАРГА



Н.ЛУВСАНЖАВ




Тэмдэгдэл хөтөлсөн: 

ХУРАЛДААНЫ НАРИЙН 

БИЧГИЙН ДАРГА





Д.ЦЭНДСҮРЭН
УИХ-ЫН 2007 ОНЫ ХАВРЫН ЭЭЛЖИТ ЧУУЛГАНЫ 

2007 ОНЫ 6 ДУГААР САРЫН 19-НИЙ ӨДӨР /МЯГМАР ГАРАГ/-ИЙН 

ХУРАЛДААНЫ ДЭЛГЭРЭНГҮЙ ТЭМДЭГЛЭЛ
Хуралдаан 11 цаг 25 минутанд эхлэв.

Д.Лүндээжанцан: - Гишүүдийн 53.9 хувь нь хүрэлцэн ирсэн байна. УИХ-ын 2007 оны хаврын чуулганы 6 дугаар сарын 19-ний өдрийн нэгдсэн хуралдаан нээснийг мэдэгдье.

Өнөөдрийн Чуулганы нэгдсэн хуралдаанаар хэлэлцэх асуудлыг танилцуулъя, цаг үеийн тулгамдсан асуудлаар Монгол Улсын Засгийн газраас мэдээлэл хийнэ. Хоёрт нь Улсын Их Хурлын даргыг сонгох тухай асуудал гэсэн ийм 2 асуудал байна.

Ингээд Сэлэнгэ аймгийн Мандал сумын нутаг дэвсгэрт гарсан ойн түмрийг унтраах ажлаар явж байсан хүмүүсээс 14 хүн нисдэг тэрэгний ослын улмаас амь эрсэдлээ. Эх орныхоо төлөө өргөсөн тангарагтаа үнэнч байж албан үүргээ гүйцэтгэж яваад алтан амиа алдсан дайчдынхаа гэгээн дурсгалыг босч хүндэтгэе /УИХ-ын гишүүд суудлаасаа босч зогсов/.

Нэг.Цаг үеийн тулгамдсан асуудлаар Монгол улсын Засгийн газраас хийсэн мэдээлэл
Д.Лүндээжанцан: - Нэгдүгээр асуудалдаа оръё. Сэлэнгэ аймгийн Мандал сумын нутаг дэвсгэрт гарсан осолтой холбогдуулаад Засгийн газрын мэдээлэл байгаа, уг асуудлаар байгуулагдсан Засгийн газрын комиссын дарга шадар сайд Энхсайханы мэдээллийг сонсоё. Энхсайхан сайдыг индэрт урьж байна.

М.Энхсайхан: - Их Хурлын гишүүд та бүгдийн энэ өдрийн амгаланг айлтгая.

Болж байгаа үйл явдлын талаар та бүгдийг бас тодорхой мэдээлэлтэй байгаа гэдэгт итгэж байна. Өнөөдрийн комиссын хийж байгаа ажлын өнөөдрийн гол зорилго бол өнөөдөр хамгийн сүүлд 7 хүний цогцсыг өглөө 7 цагт Улаанбаатарт авчирсан. Ингээд осолд орсон нийт 14 хүний цогцсыг Улаанбаатарт авчирч чадсан байна. Тэгээд бид нарын өмнө тавигдаж байгаа өнөөдрийн хамгийн анх зорилго бол ослын газар ажилласан багийнхныг эсэн мэнд буцааж авчрах гол анхаарлаа тэнд хандуулж байгаа. Одоо энэ ажил бол хийгдэж байна. Энэ харамсалтай үйл явдал бас хэрхэн яаж өрнөсөн талаар бас товчхон мэдээлэл хийхийг зөвшөөрнө үү.

Ер нь 6 дугаар сарын 7-ноос манай нутгийн хойд хэсэг Сэлэнгэ, Ерөөгийн чиглэлээр их олон газар өргөн хэмжээний түймэр гарсан юм билээ, ер нь зүгээр түймэртэй тэмцэх аргачлалаар эхлээд түймэр гарахад орон нутгийнхан татагдаж оролцдог. Тэр нь дараа нь хүч хүрэхгүй бол орон нутгийн онцгой байдлын албаныхан нэмж оролцдог, тэрэнд өшөө хүч хүрэхгүй бол төвөөс хүч дууддаг ийм л ерөнхий зохион байгуулалтаар ажил явдаг юм билээ.

6 дугаар сарын 7-нд тэр хавьд түймэрт нийтдээ орон нутгийн болоод орон нутгийн онцгой байдлын албаны 57 албан хаагч, ажилтнууд ой хээрийн түймэртэй тэмцэх ажил тэнд зохион байгуулагдаж байсан юм байна. Тэдгээр хүмүүсээс нэмэлт хүч туслалцаа хүссэн асуудлыг Онцгой байдлын ерөнхий газарт хандаж асуудал тавьж байсан юм билээ.

Онцгой байдлын ерөнхий газар сайдынхаа зөвлөл дээр 2 удаа хуралдаад, тэгээд ч 6 сарын 7-ноос орон нутагт ажиллаж байгаа тэр 57 гал сөнөөх гэж ажиллаж байгаа хүмүүс хоол хүнс дууссан, нэмэлт хүч шаардлагатай байгаа зэргийг харгалзаад сайдын зөвлөл дээрээ 8 хүний бүрэлдэхүүнтэй 2 удаа хуралдаж тэгээд төвөөс туслалцаа үзүүлэх нь зүйтэй гэсэн ийм шийдвэр гаргасан юм байна. Тэгээд энэ шийдвэрийнхээ дагуу 6 сарын 14-нд 9 цаг 31 минутанд 8220 гэдэг ийм нислэг үйлдэгдсэн байна. Тэгээд энэ нислэг Улаанбаатараас 14-ний 9 цаг 31 минутанд нисч, Улаанбаатарын нисэхийн холбоотой хамгийн сүүлд 10 цаг 07 минутанд холбогдож Асралт хайрхан өнгөрч байна гэдэг талаараа мэдээлж байсан байна. Дараа нь Булганы станцаар дамжуулж 10 цаг 44 минутанд Сэлэнгийн Ерөөгийн халуун рашаанд буулаа, тэнд 2-оос доошгүй цаг байна гэсэн ийм мэдээлэл өгөөд тэгээд тэрнээс хойш холбоо тасарсан байна.

Холбоо 2-оос доошгүй цагийн дараа эргэж хөөрнө гэсэн мэдээлэлтэй байсан учраас 10.45 цагаас 13 цагт эргэж хөөрч, эргэж холбоонд орно гэсэн хүлээлттэй байсан байна, Онцгой байдлын ерөнхий газрынхан. Гэтэл холбоонд орж чадаагүй, тийм учраас 14-ний 16 цаг 45 минутанд Онцгой байдлын ерөнхий газар газар дээр ажиллаж байгаа 57 гал сөнөөгчидтэйгээ Ерөө 1, Ерөө 2 гэдэг холбоогоор харилцаж эндээс нисдэг тэрэг очиж буусан байх ёстой гэж хэлсэн. Нөгөөдүүл нь энд нисдэг тэрэг ирээгүй байгаа тухай мэдээлсэн юм байна. Тийм учраас Онцгой байдлын ерөнхий газраас тэр 57 хүнийг нисдэг тэрэг хайх анхны үүрэг даалгаврыг 14-ний 16 цаг 45 минутанд буюу нисдэг тэрэг хөөрсөн байх ёстой гэдэг цагаас 4 цагийн дараа өгөгдсөн юм байна.

15-ны өглөө 8 цагт онгоцтой холбоо тогтоож чадахгүй 57 хүний хүчээр хийж байгаа самналтаас үр дүн гарахгүй байгаа тухай, ер нь онгоц алга болсон тухай Ерөнхий сайдад анх мэдээлэгдсэн байна. Ерөнхий сайд Онцгой байдлын сайд зөвлөлдөөд анхны нисдэг тэргийн хайгуулыг 13 цагт хийлгэсэн байна. Энэ нь бол нисдэг тэрэгтэй холбоо тогтоох бололцоот хугацаанаас 24 цагийн дараа агаарын хайгуулыг хийж эхэлсэн байна. Яг энэ хайгуул хийж байх явцад Улсын Их Хурал дээр УИХ-ын даргын асуудал яригдаж байсан, тэгээд энэ асуудал яригдаж байсан бөгөөд мөн мэдээлэл өгөх цаг байсан, тийм учраас Ерөнхий сайд бол Их Хурлын үйл ажиллагаанд биеэр оролцож байсан. 

Энэ хугацаанд надтай Онцгой байдлын ерөнхий сайд харилцаанд орж явж байсан. би Их Хурал дээр мэдээллийн цаг дээр суугаагүй. Надтай холбоо бариад юу хэлсэн гэхээр эхний онгоцны нислэгээс үр дүн гарахгүй байна, хоёрдахь онгоцны асуудлыг яах вэ гэдэг асуудлыг ярьсан. Тэгээд бид хоёрдахь онгоцыг бэлтгэх командыг өгсөн. Тэгээд эхний онгоцны нислэгийн үр дүнг харж байж хоёрдахь онгоцны үйл хөдлөлийг зааж өгнө гэсэн заавар өгсөн байгаа. 18 цагийн үед мэдээллийн цаг дуусч Ерөнхий сайд, Засгийн газрын гишүүд, зарим гишүүд Онцгой байдлын сайд, Ерөнхий сайдын өрөөнд цуглаж нөхцөл байдлын тухай яриад тэгээд амжиж хүмүүсээ хайх ёстой гэдэг ийм санаан дээр нэгдэж хоёрдахь нисдэг тэргийг нисгэсэн.

Өөрөөр хэлбэл 15-ны өдөр 2 нисдэг тэргээр 2 нислэгээр оройн 8 цаг 40 минут хүртэл эрэл хайгуулын ажлыг хийсэн байна. Ер нь төвтэй холбоо тогтоох цагаас 4 цагийн дараа газрын эрэл хийгдэж эхэлсэн, 24 цагийн дараа анхны агаарын хайгуул, эрэл хайгуул хийгдэж эхэлсэн. Тэгээд 15-ны өдөр, 16-ны өдөр мөн энэ эрэл хайгуулын ажил маш өргөн хэмжээнд хайж тэгээд 17-ны 13 цагийн үед бид осол болсныг харж тогтоосон. Энэ нь холбоо тогтоох хугацаа нь байх ёстой хугацаанаас 72 цагийн дараа бид олсон байна. Энэ цагаас нь тоолох юм бол бид нар анхны тусламжийг 80 цагийн дотор хүргэсэн байна гэж хэлэхээр байна.

Хэвлэл мэдээллийнхэнд бид нар мэдээлэл тогтмол өгч явсан. Ерөнхийдөө хэвлэл мэдээллээр болж байгаа үйл явдлын талаар бодитой мэдээлэл хүргэж байгаа, энэ тал дээр сэтгүүлчид бас сайн ажиллаж байгаа гэдэгт талархал илэрхийлэхийг хүсч байна.

Гэвч бас зарим нэг зөрүүтэй, буруу зөв мэдээллүүд бас гарч байсан. тэрийг бас залруулж мэдээлж байгаа. Гол 2 том асуудал бидэнд харагдаж байсан. нэг нь 14-ний өдөр улс орон даяар бүх нислэг хаагдсан байхад МИ-8 8220 нислэг хийсэн байна гэдэг ийм ташаа мэдээлэл явсан. Энэ дээр бид нар холбогдох баримтуудыг авч үзээд 14-ний өдөр нислэг хаана ч хаагдаагүй, харин 14-ний өдөр нийтдээ дотоод, гадаадын нислэгийг оролцуулаад хэрвээ 1 пунктээс нөгөө пункт хүрэхийг нэг нислэг гэж тооцвол өөрөөр хэлбэл 1 пунктээс нөгөө пункт хүрээд буцсаныг бас нэг нислэг гэж тооцох бас тийм аргачлал байдаг бололтой юм. Хэрвээ зөвхөн нэг пунктээс нөгөө пунктийг нэг нислэг гэж тооцох юм бол нийтдээ дотоод, гадаадын 47 нислэг хийгдсэн байгаа юм.

Тийм учраас 14-ний өдөр нислэг хаасан байсан өдөр МИ-8 ниссэн гэдэг ийм ташаа мэдээлэл цацагдсан. Тэгээд энийг бид бас залруулсан, баримтаар нотолсон гэдгийг энд хэлмээр байна.

Хоёрдахь гол яригдсан асуудал бол эрэл хайгуулын ажлыг оройтуулсан, орой эхэлсэн гэдэг талаар шүүмжлэл гарч байсан, энэ дээр би сая болсон явдлын талаар, авсан арга хэмжээний талаар, ер нь цагийн тооцоонуудыг бүгд хэллээ, ер нь газрын эрэл 4 цагийн дараа, агаарын эрэл 24 цагийн дараа эхэлсэн бөгөөд 72 цагийн дараа бид олсон, 80 цагийн дотор анхны тусламжийг үзүүлсэн гэж хэлмээр байна.

Одоо харамсалтай нь 14 хүн нас барж, 8 хүн амьд гарсан, тэгээд амьд гарсан хүмүүсүүдийг яаралтай авчирч Улаанбаатарт эмчлэх ажил явагдаж байна. Өнөөдрийн өглөөний байдлаар эрүүл мэндийн байдал муудсан юм байхгүй, харин ч нааштай мэдээнүүд байгаа. Гэхдээ эмч нар бүхэл арга хэмжээ авч мэргэжлийн туслалцаа үзүүлж, энэ тал дээр бас сайн ажиллаж байгаа гэж хэлмээр байна. Ялангуяа анхны тусламжийг мэргэжлийн хэмжээнд, маш нарийн, чадвартай ийм тусламжийг хүргэж өгсөн эмч нарт бид нар талархах ёстой гэж дотроо бодож байна.

Засгийн газар осол болсон шалтгааныг, осол болжээ гэдэг энэ фактыг тогтоосны үндсэн дээр комисс байгуулсан. Энэ комиссыг Шадар сайдаар ахлуулж Одбаяр Хууль зүйн сайд, Онцгой байдлын сайд Отгонбаяр нарыг дэд даргаар ахлуулж энд тэгээд олон хүмүүс орсон ийм комисс ажиллаж байгаа. Комиссын зорилго бол осол болсон газар дээр үйл ажиллагаа зохион байгуулаад хүмүүсүүдийг бүгдий нь авчрах ийм ажил хийгдэж байгаа, ямарч байсан осолд орсон бүх хүмүүсүүдийг авчирсан. Одоогоор тэнд ажиллаж байгаа аврах ажилд ажиллаж байгаа, тэр ажилласан хүмүүсийг эсэн мэнд буцааж авчрах ийм асуудалд анхаарлаа хандуулж ажиллаж байна.

Өчигдөр орой санаа зовоож байсан нэг асуудал бол аврагчдаас нэг хүн бас төөрөөд алга болсон гэсэн мэдээтэй байсан боловч дөнгөж сая Их Хурлын хуралдаанд орж ирэхийн өмнө тэр хүн олдсон байна. Ингээд буцаах, зохион байгуулах ажлууд энд хийгдэж байгаа.

Комисс, Засгийн газар хуралдаж комисс байгуулж, комисс тэр шөнөдөө хуралдаж хийх ажлын чиглэлүүдийг гаргаж ирсэн, ерөнхий чиглэлээр бид гол нь төрийн хүндэтгэлтэйгээр оршуулах ажлыг зохион байгуулъя гэдэг ийм чиглэлийг гаргасан. Энэ ажиллагаа 6 сарын 22-ны Баасан гаригт хийгдэнэ гэсэн ийм бодолтой байна. Энэ чиглэлээр Төрийн ёслолын алба, бусад бүх холбогдох байгууллагууд зохих арга хэмжээнүүд авч ажиллаж байна гэж хэлмээр байна.

Ер нь эмгэнэлтэй бөгөөд маш хүнд ийм гарз тохиолдол болж байгаа. Гол нь бас энэ улсуудаа аврах гэж явж байгаа улсууд өөрсдөө их баатарлаг бөгөөд бас өөрсдөө их эрсдэлтэй орсон алхмуудыг хийж байж энэ сүүлийн арга хэмжээ, осолд хүмүүсээс амь гарсан болоод амь үрэгдсэн улсуудыг авчирсан гэдгийг энд хэлмээр байна. Энд Сэлэнгэ аймгийн орон нутгийн байгууллага, төрийн байгууллага, Сэлэнгэ аймгийн Засаг дарга, төрийн байгууллага бүхий л талаар туслалцаа үзүүлж ажилласан гэдгийг энд зориуд хэлмээр байна.

Ер нь энэ эмгэнэлт явдлыг монголчууд бас хоорондоо улс төрд битгий хэрэглээсэй гэж жишээлбэл дотроо бодож явдаг. Харамсалтай нь өнөөдрийн сонинг харж байхад буруу ташаа ойлголтыг олон нийтэд өгөхөөр мэдээллүүдийг гаргасан байна. Би энийг тэсэхгүй хэлэхээс өөр арга байхгүй гэж бодож байна.

Өнөөдрийн жишээлбэл Ардын эрхэд онгоц сураггүй болсныг Ерөнхий сайд ч мэдээгүй байжээ гэсэн ийм мэдээлэл гарсан байх юм. Энэ бол Ерөнхий сайдын мэдсэн цаг хугацаа бол 6 дугаар сарын 15-ны 8 цаг гэж ойлгох хэрэгтэй. Ер нь 14-нд алга болчихлоо гэдэг мэдээллийг Онцгой байдлын сайд 14-ний орой надад мэдэгдэж байсан. Миний хэлж байсан зөвлөгөө бол бүх мэдээллүүдийг нэгтгээд яаралтай Ерөнхий сайд, Ерөнхийлөгч, Их Хурлын даргад танилцуулах хэрэгтэй гэдэг зөвлөгөө өгч байсан. Тэгээд 15-ны өглөө энэ ажлууд хийгдсэн юм билээ.

Өөр бас нэг сонин дээр өнөөдрийн Өдрийн сонин дээр онгоц хайх ёстой сайд нар Хүрэлсүхийн төрсөн өдрийн баярт танц гишгэж байжээ гэдэг энэ мэдээллийг би дөнгөж сая л уншлаа, үнэн хэрэг дээрээ харамсмаар юм энэ дотор олон байна, үнэн хэрэг дээрээ болсон явдлыг гуйвуулж бичсэн бөгөөд эцсийн дүндээ монгол төрийн эсрэг бичигдсэн байна гэж би хэлмээр байна, шулуухан хэлэхэд. Энд худлаа мэдээллүүд нь юу гэхээр энэ үед Улсын Их Хурал хуралдаж байсан, Их Хурлын ерөөсөө энд анхаараагүй, Засгийн газрын гишүүд нисдэг тэргийг хайх ажлыг мартсан байсан гэж байгаа юм. Энэ бол үнэнд нийцэхгүй бөгөөд чухамдаа Их Хурал хуралдаж байх энэ цаг мөч дээр шадар сайд миний бие энэ асуудлаар өрөөндөө зохицуулах ажлыг хийгээд явж байсан гэдгийг би энд хэлмээр байна.

Дээр нь одоо юу гэдэг юм, холбоо тасардаг, зай нь суучихсан байдаг гэж өөрсдөө зохиомол олон юмнууд бичсэн байна, тэгээд баахан архидалт согтролт байж байгаад найрласнаа бүрзгэр болсон сайдууд одоо нисдэг тэргээ хайя даа гэсэн ажилдаа орцгоожээ гэсэн гэх мэтчилэнгээр гүтгэлгийн шинж чанартай юмнууд асар их, оруулахаас өөр арга байхгүй. Энийг ярьж болно, бүгдээрээ энийг ярих хэрэгтэй. Бид нар энийг хэлэх ёстой. Яг энэ цаг үе дээр бас Монгол Улсын Ерөнхийлөгчийг Сүхбаатарын талбайд өөртөө зориулж баярын жагсаал хийлгэж байсан гэх мэтчилэнгээр ингэж бичих нь монголын төрийн эсрэг хийж байгаа арга хэмжээ байж болохгүй гэж би хэлмээр байна. Ямарч байсан болж байгаа үйл явдлыг тойрч улс төржүүлж болохгүй.

Дээр нь үндэсний гашуудлын өдөр зарлахыг Ардчилсан намын санал болгосон тухай мэдээг Өнөөдөр сонин дээр гаргасан байна. Бид нар бол ийм асуудал байж болно гэж үзэж байна, яагаад гэвэл үнэхээр эмгэнэлтэй явдал болсон, гэхдээ энэ шийдэх асуудал бол Улсын Их Хурлын шийдэх асуудал бөгөөд Ардчилсан намын зөвлөлийн хэрвээ энэ сонины мэдээ үнэн байдаг юм бол ардчилсан намын зөвлөл энэ гашуудлын өдрийг осол болсон өдрийг гашуудлын өдөр болгоё гэсэн байна. Хэрвээ ийм асуудал байдаг юм бол осол болсон өдрийг биш 6 сарын 22-ны өдөр оршуулаг хийх өдрийг ийм өдөр болгож өгвөл Улсын Их Хуралд талархалтай хандах болно гэдгийг хэлмээр байна.

Та бүгд өнөөдөр надад өчигдөр бас энэ мэдээллийг хийхэд бичгээр хийж тараахыг хүсэлт болгосон. Би бол шууд хэлсэн, бидний хийж байгаа ажил өнөөдөр хүнээ аврах ажил, юмаа зөөвөрлөх ажил байгаа учраас бид нарт тийм бичгээр хийж өгөх бололцоо байхгүй. Гэхдээ бид бас тавьсан саналыг хүлээж авч танилцуулга хийе гэсэн, энэ танилцуулгаа би зөвхөн нэгтгэж амжаагүй, өөрийнхөө материал дээр, болсон явдал дээр тулгуурлаж хийлээ.

Энд тэрнээс гадна хэрхэн онгоцны хайгуул хийгдсэн талаар газрын зургийг та бүгдэд танилцуулах ёстой гэж би бодож байна. Газрын зургийг гаргаж ирээд энд дэлгээд зогс доо. Би өөрөө энэ бүх эрэл хайгуулын ажлыг Онцгой байдлын газар дээр, Онц байдлын сайд Отгонбаярын өрөөнд энэ бүх хүмүүсийг ажиллаж байхад би бүх энэ хугацаанд өөрөө тэнд хамт байж бас анализ хийх энэ ажилд нь хамт оролцож байсан гэдгийг хэлмээр байна. Энд урд гаргаад харуулаадах.

/Онцгой байдлын газрын 2 офицер онгоц осолдсон газрын ерөнхий схем зургийг дэлгэн барьж зогсов/

/УИХ-ын гишүүн, Монгол Улсын шадар сайд М.Энхсайхан индрийн өмнө дэлгэсэн зургийнхаа урд зогсож байгаад микрофонгүй ярьсан тул бичлэг нь бүдэг сонсогдсон болно/

Би түрүүн хэлсэн 15-ны 13 цагаас нисдэг тэрэгний анхны эрэл хайгуулын ажил эхэлсэн. Анхны эрэл хайгуулын ажил хийгдсэн талбай бол манай Онцгой байдлын ерөнхий газар дээр нислэгийн маршрутаар тооцоод өөрсдөөс нь авсан мэдээллээр гаргасан зураг нь энэ.

Хоёрдахь нислэг Их Хурлын хуралдааны дараа 8 цаг 40 минут хүртэл хоёрдахь нислэгийг хийлгэсэн, энэ хоёрдахь нислэгээр хайлтын талбай энэ дөрвөлжин талбай байгаа. Тэгээд 15-ны  хоёрдахь нислэгээр хайгаад олж чадаагүй, тийм учраас 16-ны өдөр би одоо нислэгийн тоог хэлье, 6 нислэг хийх цаг, 6 нислэг хийхдээ ерөнхий талбай бол улам өргөжүүлсэн талбайгаар нислэг хийгээд тэгээд үр дүн гараагүй. Тийм учраас 16-ны шөнө бид нар суугаад бүх мэдээллүүдийг нэгтгээд хяналт тавиад тэгээд 17-ны өглөө цаг агаарын байдал маш муу байгаа учраас 2-3 цагийн дотор хүмүүсээ олох ёстой ийм шаардлага байгаа учраас бид нар яаж  эрэл хайгуулаа нягтруулах вэ гэдэг дээр ажлаа төвлөрүүлсэн. 

Тэгээд ер нь бол буух ёстой газраас 18 километрийн радиус дотор хүчээ төвлөрүүлье гэдэг энэ статъяаг гаргаад тэгээд тэр статъяа дээрээ нислэгийн хугацааг тооцоход нийтдээ 6 цагийн нислэг шаардлагатай, нэг онгоц бол бензин аваад явахад 3 цаг, зарим нь 2 цаг нисдэг ийм онгоцууд байсан учраас 2 нисдэг тэргийг хоёулангий нь эндээс хүч төвлөрүүлэх ёстой гэж үзээд ийм заавар өгсөн. Хээрийн штаб ч гэсэн бас бид нарын саналтай нэгдэж тэгээд эрэл хайгуулын ажил 17-ний өглөө явж энэ халуун рашаан гэдэг энэ буух ёстой гэж хэлж байсан газраас 10 километрийн зайд осол болохыг тогтоосон. Энэ Шар түүвэр гэдэг газар, далайн түвшнээс 1847 метр, тийм учраас манай онц байдлын газрынхан бол цаг тухайд нь мэргэжлийн арга хэмжээнүүд авч ажилласан гэдгийг та бүхэнд хэлэх байна, баярлалаа.

Д.Лүндээжанцан:- Ингээд мэдээлэл хийгдлээ, Гүндалай гишүүн асуултаа асууя.

Л.Гүндалай: - Тэгэхээр хамгийн гол нь цаг хугацаа алдсанд ямар дүгнэлт хийж байгаа вэ? 22 хүнээс 8 хүн амь үлдсэн байна гэдэг бол үлдсэнд харамсалтайгаар нас барсан 14 хүн бол осол гарсны дараа ихэнх нь амь үрэгдсэн болов уу гэдэг таамаглалыг би дэвшүүлээд байгаа юм л даа, бусад нь амьд үлдсэн байхад тэр хүмүүс гэмтэл бэртэлтэй, цус алдалт, ямар нэгэн байдлаар амь үрэгдсэн байхаа. Тэгэхээр одоо энэ дээр маш их хүчээр эрэл хайлтыг явуулах байсныг хийгээгүй гэж би бодож байна л даа. Зүгээр нэг ганц хоёр онгоц явуулаад нааш нь цааш нь яриад юу болж байна, яаж байна гэсэн ийм л байдлаар ханджээ гэж үзэж байгаа юм. Нэлээд хариуцлагагүй хандсан байна. Тийм учраас энэ цаг алдсан, хариуцлагагүй хандсан дээрээ яаж, ямар хариуцлага тооцох гээд байгаа юм бэ гэдгийг асуумаар санагдаж байна.

Ахиад нэг асуулт байна. Тэгээд ер нь цаашдаа Монгол улсынхаа иргэдийн амь нас, аюулгүй байдлыг яаж хамгаалах гээд байгаа юм бэ? Төрийн хийх ёстой үүрэг нь энэ шүү дээ, анхны үүрэг нь, үндсэн үүрэг нь, энийгээ хийж чадахгүй, ямарч нисдэг тэрэггүй, байгаа хэдийгээ ийш нь тийш нь үнэг буудах гэж яваад унагаасан, иймэрхүү байдлаар бас хангалтгүй хандаж байгаа юм. Би сайд байхдаа дандаа хэлдэг байсан шүү дээ, төрийн үүрэг бол амь нас, аюулгүй  байдал, эрүүл мэнд шүү. 

Эрүүл мэндийн яаманд нэг нисдэг тэрэг хуваарилаачээ, тэгсэн бол тэр сайн нисдэг тэрэг байх ёстой, энэ Америкийн сайн нисдэг тэргүүдийг авч болдоггүй юмуу, яахаараа дандаа ийм хуучин нисдэг тэргүүд байдаг юм бэ? Стандарт, аюулгүй байдлын юм нь гаргадаг юмуу, ер нь энд хууль тогтоомж гаргаад иймэрхүү хуучин дугуй оруулдаг гэдэг шиг ийм нисдэг тэргийг оруулахгүй байж болдоггүй юмуу? Тэгээд цаашдаа бас нэлээд хэдэн нисдэг тэрэг авч яагаад болдоггүй юм бэ? Бензин бага иддэг,хол нисдэг, аюулгүй байдал нь найдвартай, холбоо харилцаа сайтай, орчин үеийн нисдэг тэргүүд байна шүү дээ. Маш их мөнгөөр 800 жилийн ойг тэмдэглэлээ. 12 сая доллараар парламентын ордон баръя гэж байна, энийгээ болимоор байна шүү дээ. Энэ парламентын ордныхоо оронд 2 нисдэг тэрэг аваадах л даа.

Одоо хөдөө хүмүүс явж байгаад мориноос унаж, бэртэж гэмтэж байна. Тэгээд цус харвалт болсон үед үнэхээр яаралтай, цаг минутаар хэмжигдсэн эмнэлгийн тусламж үзүүлэх шаардлагатай болохход чадахгүй л байгаа шүү дээ. Ер нь хөдөө, хот байтугай, тэгэхээр чинь ийм нөхцөл байдал үүсчихээд байгааг харуулж байна шүү дээ. Нисдэг тэрэг нь олддоггүй, хүнээс гуйдаг, ингэдэг, тэгээд нөгөөдүүл нь олигтой нисч чаддаггүй, цаашдаа ийм байх юмуу, энэ дээр ямар арга хэмжээ ойрдоо авах гээд байгаа юм бэ, энийг Засгийн газраас асуумаар байна, юу хийх гээд байгаа юм бэ? Энэ их тансаглахаа бас болимоор байна, үнэхээр. Сайхан тансаглаад, энд улс төржөөд л яваад байдаг, үнэндээ хэлээд хэлээд үг авахгүй, үг сонсохгүй, ийм дүлий дүмбэ Их Хурал, дүлий дүмбэ Засгийн газар байдаг болсон байна шүү дээ. Яаралтай арга хэмжээ авах шаардлагатай байна, энийгээ бас хэлж яримаар байна. 

Хариуцлага тооцмоор байна, энийгээ хэлмээр байна. Иргэдийнхээ амь нас, аюулгүй байдлыг аварч баймаар байна. Төр өөрийнхөө үндсэн үүргийг биелүүлмээр байна, энэ дээр санаа оноог нь авмаар байна, Их Хурал, Засгийн газраас.

Д.Лүндээжанцан: - Өнөөдөр цаг үеийн асуудлаар яг Засгийн газрын комиссоос хийж байгаа ажлын мэдээлэл байгаа. Дараа бол мэдээж хэрэг энэ шалтгаан нөхцөл, үр дагаврыг арилгахтай холбоотой маш олон асуудлыг манай Аюулгүй байдлын хороо, холбогдох бусад хороод нэлээд сайн авч үзэх асуудал яригдана. Ингээд Ерөнхий сайд эхлээд хариулъя.

М.Энхболд: - Улсын Их Хурлын дэд дарга, Улсын Их Хурлын гишүүдийн өглөөний амгаланг айлтгая. Тэгэхээр сая онгоцны осол болсон, эрж хайх ажлын явц, процедурын талаар комиссын дарга, шадар сайд нэлээд тодорхой мэдээлэл өглөө, хугацааны хувьд онгоц буулаа гэдэг мэдээлэл өгснөөс хойш  эргэж нисэх ёстой цагаас 4 цагийн дараа тэр районд ажиллаж байсан түймэр унтраах үүрэг даалгавартай байсан 57 хүний бие бүрэлдэхүүнтэй тэр хэсгийг онгоцыг эрж хайх ийм үүрэг чиглэлийг төвөөс өгсөн. Эндээс эхэлж энэ онгоцыг хайх, буусан үгүйг тогтоох ажлыг эхэлсэн гэж ингэж тооцох ёстой.

Ер нь бол энэ онгоц унасантай холбогдуулаад Засгийн газрын комисс байгуулагдсаны зэрэгцээгээр ослын шалтгааныг тогтоох комиссыг Батлан хамгаалахын сайд, Зам, тээвэр, аялал жуулчлалын сайдын хамтарсан шийдвэрээр, эмнэлэг, үйлчилгээ, магадлан шалгах шинжилгээг хийж гүйцэтгэх ажлыг Эрүүл мэндийн сайдын шийдвэрээр ийм бас нэг ажлын хэсэг тухайн өдрийн, тухайн цагийн, тухайн орчинд цаг агаарын нөхцөл байдал ямар байсан үнэлэлт, дүгнэлт гаргах Байгаль орчны сайдын тушаалаар байгуулагдсан ажлын хэсэг, хэрэг гарсан газрын үзлэг, мөрдөн байцаалтын ажлыг хийх Цагдаагийн ерөнхий газрын даргын шийдвэрүүд гарч ийм мэргэжлийн 4 ажлын хэсэг гаргаад ажиллаж байгаа. Эдгээр ажлын хэсгүүд бол энэ болсон үйл явдалтай холбогдсон бодитой үнэн, эцсийн үнэлэлт, дүгнэлттэй мэдээллүүдийг гаргаж энэ дээр хариуцлага тооцох асуудлыг одоо бид нар авч үзэх ёстой гэдэг дээр санал нэг байгаа.

Цаашдын тухай асуудлаар бид бодож байгаа зүйлүүд байна, энд ер нь сүүлийн жилүүдэд онц байдлын газар, Батлан хамгаалах яам, Эрүүл мэндийн яамны чиглэлээр Улсын Их Хурлаас баталсан төсөвт зарцуулж байгаа хөрөнгийн хэмжээ, хөрөнгө оруулалтын хэмжээ тодорхой хэмжээгээр бас нэмэгдэж байгаа. Ер нь ийм болзошгүй гэнэтийн осол аюулын үед ажилладаг тэрэг техник, багаж тоног төхөөрөмжийн тухай асуудал дээр бид нар цаашид өшөө илүү анхаарал тавьж ажиллах ёстой гэж ойлгож байгаа. Энэ дээр тодорхой зүйлүүдийг мэргэжлийн байгууллагуудын саналыг үндэслэн тодорхой төлөвлөгөө гаргаж ажиллах ёстой.

Д.Лүндээжанцан: - Саираан гишүүн асуултаа асууя.

К.Саираан: - Нэгдүгээр асуулт Ерөнхий сайдаас асуумаар байна, 14-нд юмуу 15-нд Засгийн газар хуралдсан уу, үгүй юу, энэ асуудлаар, нэгдүгээр асуулт, би энийг мэдмээр байна.

Хоёрдугаар асуулт хилийн цэргийн үүрэг юу вэ? Одоо Дотоод хэргийн сайд байна уу? Хилийн цэргийнхэн, Дотоод хэргийн сайдаас, хилийн цэргээс хүн бий юу? Энэ вертолетыг, хил хамгаалах албаны үүрэг юу вэ? Одбаяр сайдаас асууя. Гамшгаас хамгаалах тухай хуулийн нэгж, Онц байдлын асуудал эрхэлсэн байгууллага болон Гамшгаас хамгаалах албаны үйл ажиллагаанд гамшигт хүний аюул, хор уршиг, үр дагаврын тухай мэдээлэл нь хуульд өөрөөр заагаагүй бол нээлттэй байх ёстой, ил тод байх ёстой гэж заасан байгаа, энийг юу гэж ойлгож байгаа юм бэ? 14-ний өдөр мэдээ авмагц Улсын Их Хуралд сэтгүүлчдэд энэ талаар мэдээлэл өгөх бололцоо байгаагүй юмуу?

Дараагийн асуулт Цэнгэл сайдаас болон Иргэний нисэхийнхээс Иргэний нисэхийн дүрэмд байгаа осол нөхцөл байдлын тухай агаарын хөлгийн илтгэх ёстой цагаас, эсхүл түүнтэй холбоо тогтоох гэсэн оролдлого бүтэлгүй болсноос хойш 15 минутын турш уг агаарын хөлгөөс ямар нэгэн мэдээлэл аваагүй бол түгшүүр зарлах ёстой юм байна. Гэх мэтчилэн бүр тодорхой заасан хэд хэдэн заалт байна, 30 минутын дараа, 5 минутын дараа гэсэн. Ямар үүрэг гүйцэтгэсэн юм бэ, танайх. Ямар арга хэмжээ авсан бэ? Хэнд мэдээлсэн, энэ тухай. Монгол Улсын Ерөнхий сайдад маргааш өглөө 8 цагт мэдээлэл авч байхад бусад хүмүүс ямар байдалтай, хэнд энэ тухай мэдээлсэн, ямар арга хэмжээ авсан бэ? 

Д.Лүндээжанцан: - Одбаяр сайд Зүүнхараад яваа. Ерөнхий сайд, тэгээд шадар сайд хариулъя.

М.Энхболд: - 14, 15-ны өдрүүдэд Засгийн газар хуралдаагүй, 15-ны өдөр Ерөнхий сайдын захирамж гарсан, Ерөнхий сайдын захирамжаар Цагдаагийн ерөнхий газрын тэргүүн дэд дарга хошууч генерал Амарболдоор ахлуулсан Зэвсэгт хүчний жанжин штабын орлогч дарга, генерал Ганбат, Онц байдлын газрын дэд дарга Жаргалсайхан гэсэн 2 орлогчтой, нийтдээ 2 нисдэг тэрэгтэй, тэгээд нисдэг тэрэгний үйлчилгээтэй холбогдсон хүмүүс эрж хайх, явганаар эрж хайх бүрэлдэхүүнтэй, эмнэлгийн тодорхой нарийн мэргэжлийн эмч нартай, нийтдээ 270 орчим хүний бүрэлдэхүүнтэй хээрийн штабыг байгуулж Зүүнхараад байрлуулж ажиллуулах Ерөнхий сайдын захирамж гарч 15-ны өдөртөө ажил зохион байгуулагдаж эхэлсэн.

Дараагийн асуудлыг Энхсайхан сайд хариулъя.

Д.Лүндээжанцан: - Энхсайхан сайд, дараа нь Отгонбаяр сайд, тэгээд Цэнгэл сайд хариулъя.

М.Энхсайхан: - Ер нь осол болсон учраас осол болсон шалтгааныг тодорхойлох, мөрдөн байцаалт явагдах ийм шатанд байгаа учраас энэ чиглэлийн асуултанд эцсийн дүгнэлт гарсны дараа ярилцах нь зүйтэй. Тэрий нь Их Хурал дээр авч үзье гэвэл тэр дүгнэлтүүдийг гарсны дараа ярих нь зүйтэй гэдэг ийм саналыг би тавимаар байна.

Ер нь нисдэг тэрэг нь өөрөө 89 оны 10 дугаар сарын 28-ны өдөр үйлдвэрлэгдсэн, МИ-8Т гэдэг нисдэг тэрэг, 2003 оны 5 дугаар сард ОХУ-ын Новосибирск хотын нисэх онгоцны засварын заводад засварт ороод 2004 оны 1 дүгээр сарын 6-нд их засвараас гарсан. Тэгээд манай улсад шилжин ирсэн, Монгол улсын агаарын хөлгийн бүртгэлд бүртгэгдэж 8220 дугаартай гэрчилгээ авсан. Авснаасаа хойш 390 цагийн нислэгийн үүрэг гүйцэтгээд байгаа.

Дараагийн их засварт орох хугацаа нь 2011 оны 1 дүгээр сар хүртэл буюу 3 жилийн хугацаа. 1110 цагийн нислэгийн ашиглалтын хугацаа үлдсэн байсан ийм юунууд байна.  
Д.Лүндээжанцан: - Онцгой байдлын асуудал хариуцсан сайд Отгонбаяр.

С.Отгонбаяр: - Саираан гишүүний асуултанд хариулъя. Гамшгийн тухай хуулийн 6-гийн 1-д аюул осол, хор уршиг, үр дагаврын талаар олон нийтэд нээлттэй байх талаар заасан байгаа. Бид энэ хуулийн дагуу хуулиар олгогдсон үүргийнхээ дагуу 6 дугаар сарын 15-ны 14.45-д Иргэний нисэхийн ерөнхий газрын хэвлэл мэдээллийн албаар дамжуулж олон нийтэд мэдээллийг өгсөн. 

Д.Лүндээжанцан: - Иргэний нисэхийн талаар Цэнгэл сайд хариулах уу?

Ц.Цэнгэл: - Саираан гишүүний асуултанд хариулъя. Ерөнхийдөө Энхсайхан шадар сайд их тодорхой хариуллаа. Иргэний нисэхийн хувьд уг арга хэмжээнд дүрмийн дагуу та асуулт асууж байна, энэ дүрмийн дагуу 10 цаг 45 минутаас буухдаа бид нар суулт хийлээ, буулаа гэсэн мэдээлэл авсан. Энэ мэдээллийнхээ дагуу мөн 2 цагийн дараа бид эргэж ниснэ гэсэн, 2 цагийн дараа хүрлээ гээд тэрнээс хойш газрын эрэн хайгуул, зохих зохих шатны хайгуулалтыг Мөрөн, Булган, бусад аэродромынхоо тусламжтайгаар хайгуул асуулт тавьсан юм билээ.

Д.Лүндээжанцан: - Ганхуяг гишүүн асуултаа асууя.

Д.Ганхуяг: - Баярлалаа. 4 асуулт асууя. Тэр нисдэг тэрэгт холбоо барих холын зайны станц байгаагүй юмуу? Хэрэв тийм станц байсан бол амь үрэгдсэн хүмүүсээс аврахаар хүмүүс байсан байх нь тодорхой л доо.

Хоёрдугаар асуулт эрэлт хайгуулыг хийсэн л байна л даа. Гэхдээ маш оновчгүй хайсан байна гэж үзээд байна. Тэр нь яаж байна гэхээр халуун рашааны орчим буусан гэсэн мэдээлэл авсан гэж ярьсан. Дараа нь халуун рашааны орчим буухаар ярьсан гэж ярьсан. Тэгээд стратеги гэж яриад байгаа, 10-хан километрийн радиус дотор бараг морьтой хүн ч яваад олчихно шүү. Тийм учраас өөрөөр хэлбэл энэ эрэл хайгуул чинь маш оновчгүй болсон байна гэдэгтэй санал нийлж байна уу?

Дараа нь үнэхээр бид бас энэ иргэний нисэхийн асуудал, энэ нисдэг тэрэгний асуудалд анхаарал хандуулах цаг болсон юм биш үү? Сард нэг нисдэг тэрэг, өөрөөр хэлбэл өмнө нь нэг нисдэг тэрэг сүйрсэн, энэ дээр арга хэмжээ авсан бол өнөөдөр ийм асуудал үүсэх байсан уу, үгүй юу? Энэ дээр ямар арга хэмжээ авсан, хэнтэй хариуцлага тооцсон, тооцоогүй. Энэнтэй санал нийлж байна уу?

Ер нь бол шударга ёс алдагдсан гэж бүх судалгаагаар гарч байгаа. Энэ юутай холбоотой юм бэ гэхээр хууль мөрддөггүй, хууль зөрчигчтэй хариуцлага тооцож чадахгүй байгаатай тусмаа ард түмнээс сонгогдсон хүмүүс нийт эрх ашгийг дээдэлнэ гэчихээд ийм асуудал үүссэн тохиолдолд сонин хэвлэлийн юм бариад эргээд шүүмжлээд сууж байгаа. Энэ эрх ямар эрх байнаа, ямар ёс зүй байнаа?

Өмнөх нисдэг тэрэг, тэрний өмнөх нисдэг тэрэгний асуудал өнөө хүртэл шийдэгдээгүй байгаа. Энэ хуулийн дагуу хариуцлага тооцож байна уу? Тийм учраас энэ дээр илт Гамшгийн тухай хууль, энэний дагуу байгуулагдсан Иргэний нисэхийн дүрмийн дагуу өөрөөр хэлбэл уншаад, хараад ойлгодог бол хууль журам зөрчигдсөн нь тодорхой байна. Энэ дээр хариуцлага тооцохтой санал нэг байна уу?

Дараагийн нэг асуудал нь даатгал гэж юм байгаа юу? Аль зэрэг хэмжээний даатгалд даатгадаг юм бэ? Хагас, бүтэн сайн өдөр ярьж байсан, хохирогчдын гэр бүл, тэр гамшгийн газрынхан, өөрөөр хэлбэл конторынх нь, доторхи тав тухтай байдал янзын л байдаг юм гэсэн, яагаад ганц холын зай барих станц өгөөд явуулчихаж байж болохгүй байсан юм, ослын үед. 

Эдгээр асуулттай холбогдуулан холбогдох хүмүүс нь хариулна уу.

Д.Лүндээжанцан: - Энхсайхан шадар сайд хариулъя.

М.Энхсайхан: - Осол болсон, ослын үед ямар техник хэрэгсэлтэй байсан, яаж харьцаж байсан, энэ бүх юмыг мөрдөн байцаалтанд үлдээе, бүгдээрээ, Их Хурлын гишүүдээ. Энийг бүгдий нь нягтлах хэрэгтэй. Буруу зөв мэдээллээр энд ярилцаад байх хэрэггүй гэж бодож байна. Тэгээд тэрний дараа хариуцлага тооцох асуудал гарцаагүй гарах биз дээ. Тэрний талаар ярих хэрэгтэй. 

Ер нь бол энэ сонирхолтой л юм байдаг юм билээ, жишээлбэл Засгийн газрын гишүүд, Онц байдлын ерөнхий газар дээр бараг олуулаа цуглачихаад тэр өдөр ажиллаж байхад тэндээ хуралдчихъя гэхэд Монгол Улсын хуулиар Засгийн газрын хурлыг заавал танхимдаа хуралд гэсэн хуулийн заалттай байгаа байхгүй юу, ийм л хуультай юм байна лээ шүү дээ. Тэгээд Засгийн газар хаа ч бөөгнөрөөд, цуглараад, шийд гаргахад тэрийг хүчингүй гэж тооцох тийм л хуультай юм байна лээ шүү дээ. Тэгээд тэр нь шударга байна уу, юу байна. Тэгээд бид хариуцлагатай, мөнгө төгрөгийн асуудлыг болохоор зайлшгүй танхимдаа ирж хуралдаад бусад асуудлы нь Засгийн газар хуралдсан гэдэг нэрээр бүх шуурхай арга хэмжээнүүдийг авч явж байсан, үнэн хэрэг дээрээ бүгдээрээ л байсан, ганцхан асуудал нь юу гэхээр танхимдаа л биш байгаа байхгүй юу. Хуулиар бол танхимд гээд шаардсан байгаа. Ганхуяг гишүүн энэ хуулиа засах асуудлыг оруулж ирэх хэрэгтэй гэж бодож байна.

5 сая төгрөг даатгалаас гаргахаар болж байгаа, нийт 5 сая төгрөгийн даатгалыг хүн болгонд өгөхөөр 4 хүн даатгалд хамрагдаагүйг Засгийн газар өчигдөр хуралдаанаараа өөрийнхөө нөөцөөс мөнгө гаргаж 4 хүний даатгалтай дүйцүүлсэн мөнгийг гаргахаар ийм шийдвэр гаргасан, өчигдөр Засгийн газар ээлжит бус хуралдаан хийж ерөнхийдөө 200 сая төгрөгийн нэг удаагийн туслалцаа, бусад арга хэмжээ авахаар болсон. Ер нь оршуулгын ажил зохион байгуулах, одоо энэ аврах ажлыг өчнөөн олон зардлууд энд тэнд гарсан, энийг гүйцэтгэлээр нь санхүүжүүлэхээр бодлоготойгоор ажлаа зохион байгуулж явж байгаа гэдгийг хэлэх байна.

Морьтой хүн олчихно гэдэг бол өөрөө нөхцөл байдлыг мэдэхгүй дэндүү доромжлол сонсогдож байна. Нарийн дээрээ бол бид нар нарийн юм яриагүй болохоос биш онгоцны осол болсон байрлалыг нисдэг тэрэгнээс тогтоочихоод 5 километрийн цаана аврагчдыг буулгачихаад байхад 5 километрийн цаана буусан аврагчид нисдэг тэрэгний цэгийг олж чадахгүй хүндрэл учирч байсан. тийм учраас бид ямар үйлдэл хийсэн бэ гэхээр нисдэг тэрэг очоод энд нисдэг тэрэг унасан байна гэдгээ харуулахын тулд тэнд нэг аврагч олсоор унжиж ингэж харуулж байж олж байсан газар шүү. Тиймээс мориор яваад олчихдог ч юмуу, явгаар яваад олчихдог газар биш. Маш хүнд нөхцөлтэй уулын орчимд осол болсон гэдгийг хэлмээр байна.

Д.Лүндээжанцан: - Отгонбаяр сайд хариулъя.

С.Отгонбаяр: - Холбоо барих холын зайны станц байсан талаар асуулаа, Ганхуяг гишүүн. Тэгэхээр манайд нэг сансрын холбооны Иридиум утас байдаг, энэ утас маань түрүүн Засгийн газрын ажлын комисс хэсэг томилогдож аймаг, орон нутгуудад химийн хортой бодис хэрэглэж байгаа байдлыг шалгах ажлын хэсгийнхэн хөдөө аваад явсан байгаа. Ингээд энэ асуудлаар бас нэлээд холбоожуулах асуудлыг тавьдаг юм. Хөрөнгө мөнгөний асуудлаас болоод хангалттай холбоожуулах ажиллагаа жаахан сааталтай байсан байгаа, тэрнийг хэлэх нь зүйтэй байх.

Д.Лүндээжанцан: - Ганхуяг гишүүн тодруулж асууя.

Д.Ганхуяг: - Засгийн газрын тухай хуульд өөрчлөлт оруулъя. Гэхдээ би өмнө нь татвар төлөгч байсан, Ерөнхий сайд байгаагүй. Ерөнхий сайд байхдаа тэр үед та яагаад энийг өөрчлөлт оруулчихгүй яасан юм бэ. Хамгийн гол нь энэ нийгэмд үнэ цэнэтэй хүний амь, хүн осолд орчихоод байхад тэрийг өөрөөр хэлбэл боломжтой бол өөрчилж юу нь болохгүй байгаа юм, ямар сонин асуулт тавьдаг юм.

Би хөдөө өссөн, би хамгийн гол нь ойтой газар өссөн, би тэр рашаан дээр очиж байсан, мориор явж болох газар. Иймэрхүү байдлаар өөрөөр хэлбэл төрийн  эрхэд, ард түмний эрхэд иргэний эрх ашгийг хамгаалахад, иргэний амь хохирсон тохиолдолд ийм байдлаар харьцаж болохгүй, үнэхээр өрөвдөлтэй байна, харамсч байна. Харамсч байна, би.

Д.Лүндээжанцан: - Дамиран гишүүн асуултаа асууя.

Ц.Дамиран: - Баярлалаа, би 3 асуулт асууя, 2 нь Онцгой байдлын сайд, нэг нь Иргэний нисэхийн ерөнхий газраас асууя.

Нэгдүгээрт нислэгийн даалгаварт яг юу дутагдсан бэ? Нисдэг тэрэгний хөдөлгөөний дүрмээр яг ийм үйл ажиллагааны даалгавар авсан хөлгийн дарга бэлтгэгдсэн аэродром байхгүй бол өөр аэродром сонгоод буух эрхтэй л дээ. Тэгэхээр зэрэг ямарч байсан 10 цаг 45 минутанд хөлгийн дарга аэродромоо сонгоод буусан юм байна. Тэрнээс гадна хэрвээ цаашаа нислэг үйлдээд явахад цаг агаарын байдал юмуу, газар зүйн байршлаас шалтгаалаад буух талбай сонгох боломжгүй үед аврагчдыг шүхрээр юмуу олсоор буулгах ийм төлөвлөгөө байсан уу? Нисэхийн төлөвлөгөөнд.

Хоёрдугаарт сая Ганхуяг гишүүн ярилаа л даа, холбооны хэрэгсэл ганцхан Иридиум утастай гэж, манай Онцгой байдлын газар ганц иридиум утастай гэхээр арай дэндүү инээдэмтэй санагдаад байна л даа. Энэ чинь гадуур хэт богино долгионы радио станц гээд зөндөө л байгаа шүү дээ. Японы, тэр чинь гайгүй үнэтэй шүү дээ, 2, 3 зуун сая төгрөг байдаг шүү дээ. Хэдэн хүний амьтай тэнцэх ийм юм байхгүй шүү дээ, энэ арай дэндүү юм биш үү, яагаад ийм юм гаргаж байна?

Хоёрдугаарт өнөөдрийн сонин дээр бичсэн байна лээ, нэг осолдогч нөхөр нисдэг тэрэг дээгүүр яваад байсан, эрлийн нисдэг тэрэг, дуу нь гараад байсан, биднийг л олоосой гэж дотроо залбирч байсан гэж, тэдэнд ганц дохионы пуужин өгөөгүй юмуу, яг ийм юм наад дүрэмдээ байдаггүй юмуу? Ийм 2 асуулт байна.

Нислэг хөдөлгөөний удирдах төвтэй холбоотой 1 асуулт байна, удирдах зөвлөл ямар мэдээлэл байнаа, яг. Ямар ямар станцуудаас хоорондоо ямар холбоо барьж байсан, ослын дохиог автоматаар өгсөн тийм юм байгаа юу? Тийм бүртгэгдсэн юм юу байна. Өчигдөр телевизээр нэг нөхөр ярихдаа Нисэх хөдөлгөөнийг удирдах төвөөс онгоц сайхан буусан байгаа, санаа зоволтгүй гээд ингэж тайлбарласан ийм мэдээ тараагаад байна гэж, Ганболд гэдэг дарга яриад байна лээ, энийг би Нислэг хөдөлгөөнийг удирдах төвөөс авсан байгаа юм, тэрийг би мэдээлсэн чинь буруутчихлаа гэсэн юм яриад байсан. Яг нислэг хөдөлгөөнтэй холбоотой асуудлыг Батмөнх дарга байж байх шиг байна, тодорхой хэлээч. Даалгавар дээр нь та нар оролцсон уу, нислэг хөдөлгөөний дүрмийнхээ дагуу явагдсан уу? Ямар мэдээлэл авсан юм, жишээлбэл тэр 15 минутын дараа хайгуул хийх ёстой гэж Саираан гишүүн асууж байна шүү дээ, гэтэл онгоц амжилттай газарчихлаа гээд утасдсан юм байна л даа, тэгээд дараагийн нисэх, хөөрөхдөө яагаад холбоо бариагүй, энэ талаар тодруулсан юм байна уу?

Д.Лүндээжанцан: - Эхлээд Отгонбаяр сайд хариулъя, дараа нь Батмөнх.

С.Отгонбаяр: - Баярлалаа. Дамиран гишүүний асуултанд хариулъя. Нисэхийн даалгаварт онцгой үеийн шуурхай үйл ажиллагаанд оролцох гэсэн ийм бичлэг нисэх буудлын даалгавар өгсөн төлөвлөгөөн дээр байна лээ. Аврагч шүхэрчид өөрсдөө цаг үеийн нөхцөл байдлаа нисдэг тэрэг дээрээс тандаад нисдэг тэрэг хэрвээ бууж болохгүй байх тохиолдолд олсоор биш шүхрээрээ буух бололцоотой тийм орчны нөхцөл байдлыг тодорхойлсон тохиолдолд буух ийм даалгавартай байсан гэж ойлгож болно.

Д.Лүндээжанцан: - Батмөнх, Иргэний нисэхийн дарга. 

С.Батмөнх: - Иргэний нисэхийн ерөнхий газрын дарга. Тэгэхээр тухайн өдрийн нислэг бол өмнөх өдрийн төлөвлөлтөд ороод яг Иргэний нисэхийн ерөнхий газрын хэмжээн дээр мөрдөгдөж байгаа улсын нисэхийн болон иргэний нисэхийн нислэгүүдийг зохицуулдаг тэр журмаар, тэр хуулийн дагуу Иргэний нисэхийн тухай Монгол улсын хууль, Улсын нисэхийн тухай хууль, Агаарын зайн ашиглалтын хуулийн дагуу энэ бүх процессууд явагдсан. 

Онгоцыг буусан тухай мэдээллийг онгоцны экипажаас 10 цаг 45 минутанд Булган аймгийн нисэх онгоцны буудлын Булагт гэдэг холбоогоор дамжуулж Улаанбаатар хотын Арцат мэдээллийн станц авсан. Энэ бол баттай мэдээлэл, бичлэг нь хадгалагдаж байгаа, ийм байна.

Д.Лүндээжанцан: - Содномцэрэн гишүүн асуултаа асууя.

Ч.Содномцэрэн: - 2 зүйлд их харамсч байна. Нэгдүгээрт олон хүний амь эрсэдсэн явдалд харамсч байна. Хоёрдугаарт ийм хариуцлагагүй байдлаас болж ийм осол аваарь гарсанд харамсч байна. Ерөнхий сайдын мэдээллийг, Шадар сайдын мэдээллийг сонслоо, ер нь өчигдрийн телевиз, өнөөдрийн сонин хэвлэлээр гараад байгаа юмыг ярьж байна, өөрөө ч гэсэн сонин барьчихаад тэр сонин сайн бичсэн байна, энэ нь муу бичсэн байна гээд ийм юм ярьж байна. Ер нь өчигдрийн телевизээр рекламдаад, сурталчилгаа явуулаад байгаагаас үзэхэд ерөөсөө агаар сайн байсан, онгоц нь засвараас гарсан, сайн байсан, нисгэгч нь сайн байсан, тэгээд ерөөсөө явж явж нөгөө одоо хэдэн осолдсон хүн л аягүй бол буруутай юм шиг ийм логик ойлголт төрөөд байгаа байхгүй юу. Засгийн газар сайн ажилласан. Бүх л юмнаас өөрийгөө хамгаалсан сурталчилгаа телевиз, радиогоор явуулж байна, энийгээ цаашдаа болих хэрэгэтй шүү.

Ерөөсөө тэр газар бол мориор явдаггүй, явганаар явдаггүй гэж байна, тэр халуун рашаан дээр чинь хөгшчүүл очсон байдаг юм, би ч гэсэн очиж  үзэж байсан, морь ч явдаг, явганаар ч явдаг, машин ч явдаг, Зүүнхараагаас 2, 3 цаг яваад, удаан явбал 3 цаг яваад очдог ийм газар, заавал яах гэж онгоц нисгэсэн юм. Тэр уулан дээр битүү тайган дээр онгоц буухгүй шүү дээ. Халуун рашаан дээр Зүүнхараагаас 2 цаг яваад очих газар яах гэж тэгж онгоц нисгэсэн юм бэ? Энийг Ерөнхий сайд та юу гэж бодож байна, Ерөнхий сайдаас асууж байна.

Хоёрдугаарт Ерөнхий сайд өчигдөр Ардчилсан намын зөвлөл дээр мэдээлэл хийхдээ би маргааш нь 15-нд энэ асуудлыг мэдсэн. Онцгой байдлын газар надад мэдэгдээгүй, Тагнуулын ерөнхий газрын даргаас би мэдсэн гэж ярьсан. Тэгээд түрүүн манай гишүүд асуулаа шүү дээ, хуулиндаа, дүрэмдээ юу гэж байдаг юм. 15 минут, 30 минутын дотор мэдээлэх ёстой. Малын халдварт өвчин гарахад 30 минутын дотор мэдэгддэг юм шүү дээ. Тэгэхэд хүний амь тэнд алдсан, онгоц осолдсон, уг нь яагаагүй, ийм маягийн юм болсон байхад чинь холбоо тасарсан байхад яагаад мэдэгддэггүй юм. Та болохоороо зэрэг Ерөнхий сайд маргааш нь мэдсэн, 15-нд мэдсэн, тэгээд ингээд яриад байдаг. Энийг та юу гэж үзэх вэ?

Холбооны асуудал ярьж байна. Та  нар өнгөрсөн 2006 оны төсвийн гүйцэтгэлийг чинь аваад үзсэн чинь Засгийн газрын нөөц хөрөнгөөс та нар өөрсөддөө унаа авахад 500 гаруй сая төгрөг зарцуулсан байна шүү, Шадар сайдын унаа, хамгаалалтын унаа гээд 501 сая төгрөг гарсан байна, энэ дээр чинь. Тэгэхэд 1 сая төгрөгийн үнэтэй холбоог та нар хэд бол хэдээр авахаар байсан байна шүү дээ. Яагаад энэ Онцгой байдлынханд холбооны хэрэгсэл авч өгч болдоггүй юм, ганцхан сая төгрөгийн үнэтэй. Өөрсөддөө унаа авахаараа та нар 500 гаруй сая төгрөг зарцуулсан, баримтаар хэлж байгаа шүү. Баримттай байгаа шүү. Яагаад ийм холбооны хэрэгслээр нь хангаж чадаагүй юм, энэ дээр ямар дүгнэлт хийж байна гэж Ерөнхий сайдаас асуумаар байна.

Гуравдугаарт нь энэ өчигдөр орой телевизээр баахан рекламдлаа, 200 гаруй сая төгрөг гаргана гээд, тэгээд хандив цуглуулах гэж байгаа гээд танай хэвлэлийн албаны дарга чинь байсхийгээд данс зарлаад байх юм. Ард түмэн хандиваа өгнө, та нарыг зарласан, зарлаагүй өгнө. Гэхдээ та нар өөрсөддөө унаа авахад өнгөрсөн жил Засгийн газрын нөөц хөрөнгөөс 500 гаруй сая төгрөг зарчихаад энэ ар гэрийн хохирогчдод та нар 200 сая төгрөг, та нарын унаанаас 2 дахин бага мөнгө байна шүү дээ.

/11.25-12.25 цагт. Ч.Алтанцэцэг/

Ч.Содномцэрэн: Нэмэлт 1 минутаа авъя.  Таныг  Ерөнхий сайдын хугацаанд  хариуцлагагүй  байдлаас болж хэд хэдэн осол аваарь гарлаа. Хоёр нисдэг тэрэг сүйрлээ. Нэг Төрийн өндөр албан тушаалтан  амь насаа алдлаа, нэг галт тэрэг мөргөлдлөө, нийтдээ  20 гаруй хүн амь эрсэдлээ.  Хариуцлага тооцсон юм ерөөсөө алга байна.  Та эндээ дүгнэлт хийж үзсэн үү. Та өөртөө  дүгнэлт хийж, сайн дураараа огцрох асуудлыг ер нь бодож үзсэн үү,  үгүй юу гэсэн ийм асуулт байна. 

Д.Лүндээжанцан: Түрүүний асуултанд Жаргалсайханы хариулт дутуу байсан. Онцгой байдлын газрын дэд дарга Жаргалсайхан.

Б.Жаргалсайхан: Эрхэм гишүүдийн өнөөдрийн амгаланг айлтгая. Яг ажил үүргийг газар дээр нь гүйцэтгэсэн хүний хувьд та бүхэнд илтгэе гэж бодож байна.  10 цаг  45 минутанд онгоц газардсан. Үүний дараа холбоо тасарсан. Цаг үеийн байдлаас шалтгаалаад газар дээр нь Сономпил сайд, Одбаяр сайд, Амарболд генераль, Зэвсэгт хүчний жанжин штабын орлогч дарга Ганбат, Онцгой байдлын ерөнхий газрын тэргүүн дэд Жаргалсайхан нараар ахлуулсан хүмүүс ажилласан. Хоёр өдөр бүх газраар самнасан. Үнэхээр газар орны байдал хүнд. Тэнд мориор явах ямар ч бололцоо байхгүй. Явган хүн явахад хурд бол 50 хувь буурч байгаа. Тэгээд цагийн байдал ямар байсан бэ гэхээр та бүхэнд хэлье. Ер нь бол ямар ч холбооны хэрэгсэл нам дор газар бус нөхцөлд холбоо барих нөхцөл байхгүй байсан.  Эрлийн ажиллагаа  16 цагаас эхэлсэн. Сэлэнгэ аймгийн Онцгой байдлын газраас, Дархан аймгийн Онцгой байдлын газраас, Зүүнхараагийн Онцгой байдлын газраас доогуур буюу газраар эрэл  16 цагаас эхэлсэн.  Тэгэхээр нэг ийм юмыг эрхэм гишүүд та бүхэн ойлгоорой гэж бодож байна. Юу вэ гэхээр, онгоц ямар ч нөхцөлд газардаж болно, аваарын ч бай, ослын ч бай, ердийн байдлаар. Энэ үед холбоо тасардаг. Хэдэн цаг ч тэнд  агаарыг хүлээгээд зогсох бололцоо байх юм байна.  

Дараагийн асуудал юу байна вэ гэхээр эрлийн ажиллагаа хоцорсон гэдэг асуудлыг ярьж болохгүй ээ. Яагаад гэвэл эрлийн ажиллагаа бол яг хуулийн дагуу цаг үеэр явсан.  

Гуравдугаарт нь, ийм асуудал яригдаж байна.  Эрэл яагаад буруу явагдсан бэ гэж.  Эрлийг бол үндсэндээ нэг өдөр буюу нэг өдөр хагас өдрийн дотор олсон.  Онгоц буусан газар, осолдсон газар  бол ерөөсөө  2О метр яваад нэгнийг харахгүй ийм шигүү ой байгаа. 2О метр яваад нэгийгээ олохгүй асуудал байгаа.  Тэнд  сөнөсөн онгоц битгий хэл, нэгнийгээ олохгүй асуудал гарч байна.  

Дараагийн асуудал бол, ер нь бол ямар нэгэн байдлаар голын хөндий юм уу, тэр ойн цоорхойд энэ асуудал болоогүй ээ. Энэ бол цаг хугацааны асуудал болсон.  10 цаг 45 минутад онгоц буусан. Цаг агаар ЗО, 4О минутын дараа сэргэсэн, эргээд үүрэгт нислэгээ хийсэн. Нэг гүвээ дагасан. Дараагийн гүвээ давахад урьдаас нь маш их хэмжээний бороотой үүл орж ирсэн. Ингээд  үүлнээс  эргээд  дарсан, дарахдаа  яагаад гэвэл өндөр  нам бол их бага байсан учраас осолдсон. Энд ямар нэгэн хариуцлага тооцоход хүнд байна. 

Дараагийн нэг асуудлыг би та бүхэнд хэлье гэж бодож байна. Энэ юу вэ гэхээр эрлийн ажиллагаа явагдахад цаг хугацааны хувьд маш хүнд байсан гэдгийг хэлье. МN телевиз газар дээр нь очиж сурвалжилсан. Ганцхан телевиз очиж сурвалжилсан байгаа. Тэгэхээр ганцхан телевиз үнэнийг хэлж байгаа. Бусад нь газар дээр нь очиж үзээгүй. Газар дээр нь бид комисс ажилласны хувьд хэлэхэд энэ бол цаг хугацааны  буюу маш том осол байсан болохоос биш, энд урьдчилан төлөвлөсөн хариуцлагын асуудал байхгүй ээ.

Хамгийн сүүлд хэлэхэд, би юу гэж бодож байна вэ гэхээр, энэ бол уучлаарай. Би сая дөнгөж тэр газраас ирсэн. З-4 хоног ажилласан учраас уучлаарай, бас жаахан тийм асуудал ярьж байна. Тэгээд энд тангараг өргөсөн цэргийн албан хаагч нар үүргээ гүйцэтгэсэн гэдгийг би эрхэм гишүүдэд хэлье.  Одоо Онцгой байдлын газрын хэмжээнд сар болгон нэг хүн осолддог.  Тэгээд энэ бол гэнэтийн осол байсан. Бусад хүмүүсээс  би  бол төрийн албан хаагчийн хувьд тангараг өргөсөн цэргийн албан хаагчийн хувьд бол бид бүгдээрээ л  тангарагаа өргөөд улс эх орныхоо төлөө зүтгэж байгаа, ард түмнээсээ уучлал хүсч байгаа, ар гэрийнхнээс нь уучлал хүсч байгаа. Осол бол үнэхээр гэнэтийн маш их хүнд нөхцөлд болсон. 800-аад га газар шатсан.  Тэнд ямар нэгэн байдлаар тандалт хийх зайлшгүй шаардлага тохиолдсон.  Ийм болсон гэдгийг та бүхэнд илтгэе. Уучлаарай.

Д.Лүндээжанцан: Ерөнхий сайд
М.Энхболд: Содномцэрэн гишүүний асуултанд хариулъя. Тэгэхээр өнөөдөр бол улс оронд нэлээн тийм хүнд гарз хохирол тохиолдсон, Их Хурал, Засгийн газрын гишүүд, энэ  болсон үйл явдалтай холбогдуулж, газар дээр нь ажилласан. Тэгээд радио, телевиз, хэвлэл мэдээллийн хэрэгслээр байдлыг сонсож байгаа, иргэд олон түмэн ч гэсэн их бухимдалтай, сэтгэл санааны хувьд хүнд байгаа. Би өнөөдрийн энэ Их Хурлын  ээлжит бус хуралдаан дээр энэ асуудлыг мэдээлэл өгч, харилцан мэдээлэл солилцохдоо аль болохоор  бас тайвуу, уужуу талаас нь хандаж, зөв мэдээллийг аль аль талдаа авч өгөх тал дээр  санаачлага гаргаж байвал яасан юм бэ гэж ингэж бодож байна.  Үнэхээр газар дээр нь ажилласан хээрийн штабын орлогч даргаар ажилласан Жаргалсайханы энэ үгийг бид нар бүгдээрээ бас сонсох ёстой. Бид нар бусад нь бол  харилцаа холбоогоор, хэвлэл мэдээллийн хэрэгслээр, ажиллаж байгаа улсуудын өгсөн тэр мэдээллийн хэмжээнд л төсөөлж бодож байгаа  болохоос биш, яг нүдээр бас ингэж үзэж, бодит байдлыг, тэр газар орчны байдлыг, байгаль цаг агаарын нөхцөл байдлыг  яг тодорхой мэдэрч чадахгүй байгаа. Тэгэхээр бас ярьж байгаа улсуудаа сонсох нь зөв болов уу гэж бодож байна.

Содномцэрэн гишүүний асуусан асуултын хувьд бол би  15-ны өдрийн өглөө  8 цагт, Тагнуулын ерөнхий газрын даргаас  онгоцны тухай мэдээллийг авсан. Өчигдөр Улсын Их Хурал дахь МАХН-ын бүлэг, Ардчилсан намын зөвлөлд би Онгоцны осолтой холбогдсон асуудлаар  тодорхой мэдээлэл хийсэн. Энэ үедээ би хэлж байсан. Хуулийн дагуу онц байдлын шугамаар үүрэг гүйцэтгэж байсан энэ   онгоцны асуудал, тэр түймрийн холбогдолтой асуудлаар ямар хугацаанд яаж мэдээлэл өгөгдөж байх талаар  энэ ажлын шалгалтын явцын эцэст тодорхой үр дүн гарч, энэ дээр хариуцлага тооцох ийм асуудлууд гарах ёстой гэж ингэж бодож байгаа.  

Ер нь өнөөдөр бид  нар бүх асуудлыг энэ ослын шалтгааныг тогтоох комиссын эцсийн дүгнэлт, Мөрдөн байцаалтын эцсийн дүгнэлт, хууль хяналтын байгууллагуудаас бүх талын нөхцөл байдлыг судалж үзээд гарсан шийдвэр, энэ юмнуудыг гарсны дараа  хариуцлагын талаар холбогдох хүмүүсүүдтэй ярих ийм зүйлүүд, хохирлын талаар нэлээн ул үндэстэй ярихаас биш, яг одоо болсон байдлыг тодорхой авсан мэдээллийн үндсэн дээр шууд шууд асуудлыг шийдээд явах нь  би зүйд нийцэхгүй болов уу гэж ингэж бодож байгаа. Ер нь Засгийн газрын үйл ажиллагааны явцад яг энэ болсон үйл явдал дээр бид мэдээлэл, Ерөнхий сайдад өгсөн мэдээлэл маргааш өглөө нь  8 цагт байгаа боловч, мэргэжлийн байгууллага, холбогдох хүмүүсүүд нь бол онгоц эргэж нисэх ёстой цагаас хойш  4 цагийн дараа арга хэмжээгээ авч эхэлсэн гэдгийг та бүхэн зөв талаас нь ойлгох хэрэгтэй юм.

Онц байдлын газрын техник, тоног төхөөрөмжийг сайжруулах, бололцоог нэмэгдүүлэх талаар бол Засгийн газар ч  төсөв, төсвийн тодотгол дээр тодорхой хөрөнгө оруулалтын эх үүсвэрүүдийг тавьж оруулж ирдэг. Их Хурал ч түүнийг бас баталдаг. Энэ хүрээндээ бол өөрсдийн материаллаг бааз, машин техник, тоног төхөөрөмжийг нэмэгдүүлэх талаар сүүлийн нэг, хоёр жилийн дотор хийсэн ажил бас нэлээд арга хэмжээг авч байсан. Өнөөдөр үүнийг төрийн ажил албанд зайлшгүй шаардлагатай байсны улмаас худалдаж авсан авто машины үнэ өртөгтэй бас холбож ингэж  улс төржүүлэх байдлаар битгий хандаач ээ гэдгийг би хэлмээр байна.

Засгийн газрын  хэвлэл мэдээллийн алба  болж байгаа үйл явдлын талаар бодитой мэдээллийг олон түмэнд аль болохоор шуурхай хүргэх ёстой гэдэг ийм байр суурийг барьж  ажиллаж байгаа болохоос биш, ямар нэгэн реклам сурталчилгаа гэдэг ийм ойлголтоор бол хандаагүй байгаа шүү, Содномцэрэн гишүүн. Та үүнийг бас ийм хүнд үед үүнийг зөв талаас нь ойлгох хэрэгтэй.  Рекламдсан зүйл бол байхгүй байх, ард түмэндээ мэдээлэл хүргэж байгаа гэдгийг та ойлгох хэрэгтэй. Бид онгоцыг эрж хайж байх үеэс эхлээд  заримдаа  4О минут тутамд, заримдаа цаг тутам бүх хэвлэл мэдээллийн байгууллага, онгоцонд явсан хүмүүсүүдийн ар гэрийн хүмүүсүүдийг байлгаж байгаад, эрж хайж байгаа ажлын явц байдал, авч хэрэгжүүлж байгаа  арга хэмжээний талаар  мэдээллийг  өгч байсан. Тэр байдлаараа л энэ асуудалд  хандаж байгаа. Хэвлэл мэдээллийнхэнд бол  бодит байдал, хийгдэж байгаа ажлыг хэлж ярьж байх ёстой гэж  ингэж ойлгож байгаа шүү. 

Ер нь улс орны хэмжээнд олон хүнийг хамарсан ийм аваарь осол, эндэгдэл, хариуцлагагүй байдал гарч байсан зүйлүүдийг Засгийн газар,   газруудтай нь холбож тоолж ингэж ярих юм бол маш олон зүйлийг ярих байх. Ер нь манай Засгийн газар байгуулагдсанаас хойш гарсан осол, эндэгдэлтэй холбогдуулж ярьж байх шиг байна. Энэ бүх арга хэмжээнүүд дээр болсон үйл явдлууд дээр бол хууль хяналтын байгууллага, мэргэжлийн байгууллагын дүгнэлт юмнуудыг үндэслэж, арга хэмжээ авагдах зүйлүүд нь авагдаж, өөрчлөгдөх хүмүүсүүд нь өөрчлөгдөж ингэж явж байгаа. Яг одоо тэр болсон даруйд нь нэг хоёр өдрийн дотор нь шууд асуудлыг бас шийдэх боломж бололцоо байхгүй гэдгийг та бас мэдэж байгаа байх гэж ингэж бодож байна.

Б.Мөнхтуяа:  Үнэхээр харамсаж байна. Тэгэхээр энэ амь үрэгдсэн болон өнөөдрийн энэ амьд байгаа 8 хүнээс 19 нь Тэрэлжийн районд болсон гал дээр ажиллаж байгаад Улаанбаатар хотод ирээд гэр орноороо ч орж чадалгүй Сэлэнгэ аймаг руу явсан байсан. Тэгээд ийшээ явуулахад  ер нь бол төрөөс гарч байгаа тогтоол шийдвэрүүд, үүрэг даалгавар бол тодорхой үр дүнтэй байх ёстой.  Энэ 800 га-д гарч байгаа гал руу, тэнд ажиллаж байгаа  57 хүн, дээр нь  19 хүн нэмэгдээд,  76 хүн тэнд ямар үр бүтээмжийг авчрах байсан юм бэ? тэр рүү зайлшгүй явуулах шаардлага байсан юм уу? Ус цаг уурын шинжилгээний газраас хоёр хоног бороотой гэж хэлээд байхад тийшээ аяндаа бороонд унтарч болох, нэгэнт  76 хүн очоод  унтраах боломжгүй энэ объект руу яагаад энэ сайхан залуучуудыг явуулаад амь насыг нь үрэгдүүлэв? Холбогдох нөхдүүд бол тангараг өргөсөн хүмүүс,  үүргээ гүйцэтгэж явж байгаад амь насаа алдсан гэж байна.  Амь насыг нь алдуулахгүй байх тал дээр төр арга хэмжээ авах ёстой. Энэ хүмүүсийн алтан амийг төрийн тусгай алба гүйцэтгээд явж байхад  аврах, хамгаалах хүн гэдэг талаас нь хамгаалах үүрэг бол төрд байдаг. Тэгэхээр ямар шийдвэр, ямар тооцоо гаргаад энэ хүмүүсийг тийш нь явуулаад, ингээд амь насыг нь үрэгдүүлэв гэсэн асуудал. 

Ус цаг уурын шинжилгээнээс бол жирийн иргэд бид нар ч  хоёр хоног бороотой байх нь ээ гэдэг мэдээллийг авч байсан.  Яагаад энэ ус цаг уурын шинжилгээний газар, Онцгой байдлын сайдад, энэ шийдвэр гаргаж байгаа хүнд  бороо устай,   борооны үр дүнд унтрах боломжтой  ч  гэдэг юм уу? эсхүл  76 хүн очоод энэ галыг нэгэнтээ унтраах хүч хомсодно гэдгийг яагаад ойлгосонгүй вэ? нэгдүгээрт.

Хоёрдугаарт, саяны тэр үг хэлж байгаа Жаргалсайхан гэсэн үү. Энэ хүн бол сар болгон Онцгой байдлын газраас нэг хүн нас бардаг гэж хэлж байна. Яагаад ингээд нас баруулаад байгаад байдаг юм бэ? яагаад энэ талаар бид нарт мэдэгддэггүй юм бэ? нас баруулаад байгаагийн шалтгаан нь юу байна вэ?  нас баруулахгүйн төлөө төрөөс ямар арга хэмжээ авах ёстой юм бэ гэдэг тал дээр яагаад бидэнд мэдээлэл байдаггүй байсан юм бэ? яагаад салбарын яам арга хэмжээ авдаггүй байсан юм бэ? сар болгон ингээд нормтой юм шиг нэг хүнийг нас баруулаад байж байдаг  байсан юм бэ? Жишээ нь энэ хүмүүсийг явахад холбооны хэрэгсэл байхгүй байсан гэж хэлж байна. Хувцас хэрэглэл муутай байсан гэж ярьж байна. Хоол хүнс муутай байсан гэж ярьж байна, хохирсон хүмүүсийн гэр орноос хэлж байна, гэрээсээ хоол ундаа авч явдаг байсан гэж ярьж байна.

Гэтэл  2006 оны төсвийн гүйцэтгэл миний гарт байна. Энэ гамшигтай тэмцэх ангийн  төсөв бол 5 саяар хэтэрсэн байна. Яагаад энэ  5 сая төгрөгөөр  5 алсын холбоо барьдаг станц аваад өгчихөж болоогүй юм бэ?  гэсэн ийм олон асуултууд ургаж гарч ирж байна. Үнэхээр харамсалтай байна. Дээр нь өчигдөр би телевизор хараад байж байхад, манай Ерөнхий сайд хэвлэл мэдээллийнхэнд  ярьж байгаа мэдээллээс би бас ойлгомжгүй юмыг сонслоо.  Сэтгүүлч нар Засгийн газар энэ осолд хариуцлага хүлээх үү гэж асуухад, манай Ерөнхий сайд Засгийн газар хариуцлага хүлээхгүй ээ. Яагаад гэвэл тэнд буусан онгоц бол бид нар буулаа, 2 цагийн дараа буцаад ниснэ гэсэн учраас бид нар тайвширсан юм гэсэн утгатай үгийг хэлж байна. Хариуцлага хүлээх ёстой.  Хариуцлага хүлээхгүй байгаагаас хоёр онгоцны осол боллоо, нэг төмөр замын осол боллоо. Энэ дээр хариуцлага хүлээгдэхгүй байгаа учраас удаа дараа ийм ослууд гараад байна. Үүнийг ганц энэ Засгийн газартай холбож ярьж байгаа биш, төрд ажиллаж байгаа бүх хүмүүс үүнийг ойлгож, ухамсарлаж, дээрээсээ бид нар хуулиа биелүүлдэг, хариуцлага хүлээдэг ийм зарчимд шилжихгүй бол энэ гараад байгаа, үүсээд байгаа хохирол, хүний алтан амь эрсдэх энэ  асуудал үргэлжлэх нь байна. 

Тэгээд Жаргалсайханаас би асуухыг хүсч байна. Сар болгон нэг авран хамгаалагч осолдоод байдаг бол сүүлийн З жилд сар болгон нэг хүн нас бардаг юм бол   жил 12 сартай,  З жилд тэгэхээр  36 хүний амь эрсэдсэн байна гэж ойлгож болох уу?  Хэдэн хүний амь эрсэдчихээд байна вэ? Онцгой байдлын ерөнхий газраас, энэ авран хамгаалагчдаас, үүнийг дахиад хэлээч. Энэ  14 дээр чинь дахиад хэдэн хүний амь эрсдээд байгаа юм бэ? 

Б.Жаргалсайхан:  Ер нь бол та бүхэн мэдэж байгаа. Онцгой байдлын алба бол хүнд алба. Өнөөдөр улсын хэмжээнд гарч байгаа бүх  хэрэг, зөрчлийн  гамшиг осолд бол дандаа Онцгой байдлын ерөнхий газрынхан очиж байгаа. Жилд бол усанд бол 4О гаруй хүн  нас барж байгаа.  Тэр дандаа усанд орсон хүмүүсийг нэг өдрөөс эхлээд ЗО хоног эрдэг, хайдаг.  Энэ утгаараа би хэлсэн юм. 

Хоёрдугаарт нь бол Мөнхтуяа гишүүнд хэлэхэд. Ер нь бол Онцгой байдлын байгууллага, яг үндсэн үүргээ л гүйцэтгэж байгаа.  

Гуравдугаарт нь хэлэхэд, үнэхээр тухайн нөхцөл байдал бол хүнд байсан. Та бүхэн мэдэж байгаа. Улаанбаатар хотод  4 түймэр гарчихсан байсан.  Горхи, Тэрэлжийн ам, Бэлхийн ам, Бага баян,  Дунд баян ингээд  4 газар маш их хэмжээний түймэр гарчихсан байсан. Тэр үед бол цаг уур бол  34-өөс 36 градус. Сэлэнгэ аймагт  4 түймэр, Хэнтий аймагт З түймэр, Дорнод аймгийн хээр талд маш их хэмжээний түймэр гараад улсын хил рүү оруулж ирж барьж авсан.  Улаанбаатар тэр чигээрээ утаанд  баригдсан байсан.  Бид үүнийг Ерөнхий сайдаас үүрэг аваад маш богино хугацаанд, маш их хүч зарцуулж байж унтраасан.  800 га газар гэдэг бол манай Монгол улсын хойноос орж ирдэг чийглэг уур амьсгалын  50 хувийг даадаг ийм газар гэж орон нутгийнхан ярьсан. Тийм учраас бид тэр Минжийн хангайн сайхан газрыг ямар ч  байсан хэдэн га газар шатсан бэ гэдгийг тодорхойлох,  бололцоо нөхцөл олдох юм бол унтраах гэж  үүргээ гүйцэтгэж явсан. Тэнд урьд нь Сэлэнгэ аймгийн Онцгой байдлаас 4О хэдэн хүн ажиллаж байсан. Дээр нь хүнс буюу  шүхрийн багийг гаргаад ямар нэгэн байдлаар тэнд цаг хугацаа алдахгүйн тулд ажилласан. Та бүхэн мэдэж байгаа байх. Ой хээрийн түймэр бол хөвдөөрөө дамжаад цаашаа яваад өгдөг. Бид ил газар буюу мод, бутыг унтраагаад өнгөрөхөд хөвд бол нэг метрийн хэмжээтэй, маш их хэмжээний дор  гал байдаг, хэзээ ч эргээд гарах бололцоотой. Тэр хоёр өдрийн бороо орсон байна уу гэдгээс шалтгаалахгүйгээр дараагийн ой хээрийн түймэр гарах бололцоо нөхцөл байдаг.

Горхи, Тэрэлжийн гарсан түймрийг бид ойрхон учраас  10 хоног хөвдийг эргүүлж байж унтраасан юм.

Д.Лүндээжанцан: Ерөнхий сайд хариулъя.

М.Энхболд: Мөнхтуяа гишүүний асуултан дотор Засгийн газар хариуцлага хүлээхгүй гэдэг үгийг намайг хэлсэн гэж байна. Би ийм үг хэвлэл мэдээллийн байгууллагад хэлээгүй, ийм үг хэлэх ч ёс байхгүй гэж бодож байгаа.  Хэлсэн үгийг бас зөв зүйтэй талаас нь ойлгож байгаач ээ гэж хүсмээр байна.  Онц байдлын газрын техник, тоног төхөөрөмжийг сайжруулахтай холбогдсон асуудлаар бас тодруулга хүсч байх шиг байна. Би түрүүний асуултанд хариулахдаа хэлсэн, улсын төсвийг төлөвлөх үед, төсвийн тодотголын үед  онц байдлын газрын материаллаг баазыг сайжруулах талаар тодорхой арга хэмжээг авч байсан. Түүгээр ч зогсохгүй хамгийн сүүлд бол  6 сарын эхээр, би Онц байдлын ерөнхий газрын удирдлагуудыг  Засгийн газар дээр авчирч, улсын хэмжээнд байгаа түймрийн байдалтай танилцаад өмнө нь гарсан, түймрийн үед гарсан бүх зардлыг шийдвэрлэж өгөх ёстой гэдэг ийм шийдвэр гаргаад, Сангийн яаманд үүрэг өгч, тооцоогий нь нягталж оруулж ирээд, өнгөрсөн  долоо хоногийн Засгийн газрын  хуралдаанаар бол  4ОО гаруй сая төгрөгийн  асуудлыг Онц байдлын ерөнхий газарт Засгийн газрын нөөцөөс  шийдвэрлэж өгч, өмнө гарсан зардал юмнуудынх нь төлбөрийг барагдуулах ийм арга хэмжээг авч байсан. 

Д.Лүндээжанцан: Гончигдорж гишүүн асуултаа асууя.

Б.Мөнхтуяа: Миний асуулт дутуу байна.  800 га газрыг унтрааж чадах байсан уу? 

Д.Лүндээжанцан: Түүнийг олон дахин яригдана даа. Та хороон дээрээ дахин асуудал ярих байлгүй, яваандаа бол. За, Гончигдорж гишүүн.

Р.Гончигдорж: Үнэхээр харамсалтай юм болсон. Энэ дээр бид нар  мэтгэлцээд байгаа юм алга. Өнөөдрийн энэ ээлжит бус чуулганы хуралдаан дээр асуудлыг авч хэлэлцэж, мэдээлэл солилцож байгаа энэ асуудал бол одоо үүсээд байгаа нөхцөл байдалд авах арга хэмжээ төдийгүй, үүссэн нөхцөл байдал дээр бид дүгнэлт хийх ёстой. Энд бид нар ямар нэг үүрэг гүйцэтгэх гэж  явсан тэр хүмүүсүүдийнхээ тухай, даалгавар биелүүлж явсан тэр хүмүүсүүдийнхээ үйлсийг ямар нэгэн байдлаар бүрхэгдүүлэх гэсэн, түүнийг муулах гэсэн ийм асуудал байхгүй ээ. Тэд бол үүрэг гүйцэтгэж байгаа улсууд, үүргээ гүйцэтгэж, ажлаа гүйцэтгэж яваад  харамсалтайгаар амь насаа алдсан, тун эмгэнэлтэй зүйл.

Энд ганцхан шийдвэр гаргагчдын тухай асуудлаар  ярьж байгаа гэдгийг ойлгоорой, шийдвэр гаргагчдын тухай асуудлаар. Энд хэдэн асуулт байна.

Нэгдүгээрт,  цаг агаарын нөхцөл байдлын талаар  Байгаль орчны сайдаар  ахлуулсан ажлын хэсэг байгаа гэсэн. Тэр энэ нислэг үйлдэгдэхээс өмнө цаг агаарын нөхцөл байдал, тэр  ой тайгатай газар ийм үе дэх манангийн болон бусад цаг уурын нөхцөлүүдийн талаар ямар мэдээллийг яаж өгч байсан юм бэ? түүнийг асуумаар байна.

Хоёрдугаарт нь, бол  тэр нисдэг тэрэг буухдаа өгдөг мэдээллүүдийн багц нь ямар байсан юм бэ?  тухайлбал өөрийн координацаа тодорхой заадаг юм гэж би ойлгодог юм. Нэгэнт л яг товлосон газраа буугаагүй бол завсрын буултан дээр тийм мэдээлэл өгөгдсөн байх гэж ойлгож байна. Өнөөдөр бид нар ердийн хүмүүс хүртэл  JPS-тэй, JPS-ээрээ бүх координатаа  тогтоогдоод, тэр координатаараа бие биенээ хайгаад ирсэн болсон замуудаа хайгаад ямар ч газраар олж байгаа шүү дээ. Тэгэхээр ийм түвшин байхгүй байгаа нөхцөл байдлаар ажиллаж байна уу? манай энэ онцгой үүрэг гүйцэтгэдэг байгууллагууд. 

Нөгөө талаас гишүүдийн асуугаад байгаа зүйл бол бид нар өнөөдөр шийдвэр гаргагчид, хууль дүрмээ сахиж ажиллаж чадаагүйгээс, магадгүй бас хэдэн хүний амийг аврах боломж байсан уу? үгүй юу гэдэг дээр бид нар эмзэглэж байгаадаа энэ асуудлыг тавиад байгаа юм. Түүнээс ямар нэгэн тэр иргэдийнхээ дотроос гэм буруутныг хайгаагүй. 

Нөгөө талаас аливаа эрсдэлтэй шийдвэр, ерөөсөө эрсдэл дунд  ажилладаг. Эрсдэл дунд ажилладаг, тэр нь шууд хүний амьтайгаа, үүрэг гүйцэтгэгчийн амь  насын эрсдэл дээрээ шууд эцсийн үр дүнд эрсдэл нь бууж байдаг ийм шийдвэр гаргагч нар эрсдлийн тооцоогоо хэр зэрэг зөв тооцоолж, энэ нисэх бүрэлдэхүүнийг, шүхрийн бүрэлдэхүүнийг явуулсан юм бэ?  ямар эрсдэлтэй учирч болзошгүй нөхцөл байдал руу явуулсныг. Түүнийг нь энэ шийдвэрийг гаргасан хүмүүсүүдээс асуумаар байгаа юм. Ямар эрсдлийн тооцоо байсан юм бэ? эрсдлийн тооцоо  болзошгүй байсан бол гэж. Гэтэл бид нар өнөөдөр яагаад хариуцлагын тухай өнөөдөр яриад байна вэ гэвэл өмнө нь хариуцлага алдсан улсуудыг ямар ч хариуцлага хүлээдэггүй л байсан учраас  ийм эрсдэл бүхий шийдвэр гаргагч нар, ирээдүйн эрсдэл дээр, өөр дээр нь буух хариуцлагын тухай ойлголт, өөрийнх нь толгой дээр байдаггүй учраас дур зоргоороо шийд гаргаад байгаа юм биш бизээ. Эрсдлийг нь тооцоололгүйгээр, хөнгөн шийдвэр гаргаад, түүнд нь энгийн үүрэг гүйцэтгэгч нар маань амь насаа хүртэл алдаж, хохироод байгаа юм биш үү? Энэ дээр гол асуудлыг ингэж яриад байгаа юм. Энэ дээр хэлээч.

Тэгээд өнөөдөр бороотой үүлийн манан руу эргэж орсон учраас нэг, хоёр даваа даваад тэгээд эргээд онгоц осолджээ гэж. Энэ нөхцөл байдал онгоц дахин нисэхийн үед  холбоо барьсан байж таарах, тэр үе дэх орчны цаг уурын мэдээллийг бол авсан байж таарна. Үүнийг өгөөгүй бол өгөөгүй, тэр энэ цаг уурын асуудал дээр хариуцаж байх ёстой улсууд юугаа хийж, юу хариуцаж байсан юм бэ?  Жаргалсайхан даргыг ойлгож байнаа, хүнд нөхцөл дотор сэтгэл зүйн болон олон хүнд нөхцөл дотор ажиллаад бас сэтгэл зүйн янз янзын цочролтой байгаа. Их Хурал  дээр ч бас  орж ирж асуудал танилцуулаагүй учраас бас  зарим нэг харьцааны алдаа гаргаж байж болох юм. Гэхдээ л би энэ дотор урьдчилсан төлөвлөсөн алдаа байхгүй гэдэг ийм хариуцлагатай  үгийг хэллээ л дээ. Яг энэ дээр чинь л асуудал яриад байгаа юм. Урьдчилсан, төлөвлөсөн алдаа байгаагүй гэж. Өөрөөр хэлбэл урьдчилсан төлөвлөлтөнд алдаа байгаагүй гэж. Би бол энэ эрсдэлд орсон зүйлд урьдчилсан төлөвлөлтөнд л гол алдаа гарч. Нисэх бүрэлдэхүүнийг явуулахад тэр нисэх бүрэлдэхүүний очих үеийн цаг уурын нөхцөл байдал, нислэгийн нөхцөл байдал энэ зүйлүүдийг дахин тооцоогүй,  тийм нөхцөл  байдлуудаа дахин хянаж, завсрын холбоо барих, даалгаварт өөрчлөлт оруулах хувилбаруудыг  сонголт хийх, энэ үүргүүд дээр ажиллах үүргийн тухай асуудлаар би бас санаа зовж байна. 

Д.Лүндээжанцан: Отгонбаяр сайд эхлээд хариулъя даа.  Энхсайхан шадар сайд.

М.Энхсайхан: Гончигдорж даргын асууж байгаа асуудал бол  нэгэнт осол болсон учраас хэрэг үүсгэгдсэн түүний юмаар их олон  юмнууд тодрох ёстой юм. Тэнд тодруулах асуудлыг энд битгий асуугаач ээ гэж би Их Хурлын гишүүдэд дандаа хэлээд байгаа шүү дээ. Тэгээд тэр асуулт үргэлжилсэн хэвээрээ л байна. Энэ Их Хурал чинь ямар мөрдөн байцаах газар биш. Тэр тодруулгуудыг чинь  бүгдийг нь мэргэжлийн байгууллагууд хийж өгдөг юм.  Ялангуяа нислэгийн цаг агаарын тухай асуудал асуугаад байх юм. Миний энэ ширээн дээр энд байж байна.  Яг  14-ний өглөө МИ-8, 8220 нислэг Улаанбаатар- Мандах чиглэлээр, нисэх  хугацаа  9 цаг 30-аас 12.30 гээд аэро синоптикийн нөхцөл ямар байгаа талаар мэдээлэл өгөөд, энэ мэдээлэлд гарын үсгээ зурсан синоптикийн инженер, нисэх багийн даргынх нь гарын үсэгтэй ийм юм байж байна.  Та бид хоёр үүнийг уншаад ойлгох ч үгүй юм байна, өчнөөн олон юм байгааг. Үүнийг би танд хувилаад өгч болно. Үүнийг тэгээд  цагдаагийнхан, мөрдөн байцаалтынхан энэ асуудлаа тодруулаад хийг ээ.  Үүнийг ойлгодог бол би өөрт чинь хувилаад өгье, тэгээд ойлгоод өөрөө тэндээсээ юм ярина биз. Би л лав уншаад ойлгохгүй, энэ дотор  маш олон мэргэжлийн хэллэгүүд,  энд нисэх багийн дарга, тэр синоптикийн инженер хоёр л эд нар мэргэжлийн улсууд л юмаа ойлголцдог байх. Тэгээд түүнийг нь мөрдөн байцаалтынхан нарийн болгож бид нарт ойлгомжтой хэлэнд оруулна биз гэж бодож байна.

Д.Лүндээжанцан: Та хоёр дараа нь түүнийг  сайн тодруулаад ярьчихаарай.  Таныхаас 2О секунд л үлдсэн л дээ. Гончигдорж 2О секунд.

Р.Гончигдорж: Үүнийг яг мэтгэлцээн гэж ойлгож байгаа учраас асуултаа харилцан ойлголцохгүй л яриад байх юм.  Би энэ дээр эрсдэлтэй орчин руу, эрсдэлтэй даалгаврыг өгч байгаа тэр шийдвэрийн үе дэх эрсдлийн тооцооны тухай, шийдвэр гаргагчдыг ярьсан. Түүнээс энэ дээр тэр  цааш нь нарийвчилсан  зүйлүүдийн тухай асуудал яриагүй шүү дээ, нэгдүгээрт.

Энэ эрсдлийн юун дээр би даатгал дээр ганцхан юм хэлмээр байгаа юм. Даатгалын нөхцөл байдлыг нь судалсан. Энд бол  5 саяар даатгадаг, 1 хувийн. Өөрөөр хэлбэл маш өндөр эрсдэлтэй, Жаргалсайхан дарга ч хэллээ. Маш өндөр эрсдэлтэй  ажил үүрэг гүйцэтгэсэн хүмүүсүүдийн даатгалын системийг шинэчлэх хэрэгтэй. Ядаж 2-З хувийн процентын төлбөр гүйцэтгэлтэй даатгалыг 5 сая биш, түүнээс өндөр даатгалаар даатгалын компаниуд даатгах ёстой. Ингэж байж  бид нар өнөөдөр даатгал дээр тулгуурласан энэ эрсдлийнхээ нөхөн төлбөрүүдийн асуудлыг шийдэхгүй бол ингээд Засгийн газар 2ОО хэдэн сая, хэдэн саяыг гаргалаа гэнэ. Хэрэв  наад зах нь 2 процент байх юм бол даатгалын компаниуд бол үүнийг маш дуртайгаар гүйцэтгэнэ, энэ байхгүй. Түүнээс гадна даатгалынхаа төлбөрийг гүйцэтгэх ёстой гүйцэтгэл ч гэсэн цаг хожигдсон юм билээ. Хэрэв даатгалын компани үнэхээр сайн компани, за яахав бид нар маргаан үүсгэхгүй гэж өнөөдөр даатгалыг хариуцаж байгаа болохоос биш, хуулиа хатуу барьдаг бол тэр даатгалын компани төлөх ёстой . . . /хугацаа  нь дуусав/

Д.Лүндээжанцан: Отгонбаяр сайд, Зоригт гишүүн дараа нь шинээр эхэлнэ.

С.Отгонбаяр: Би  Гончигдорж гишүүний  хоёр дахь асуултанд хариулъя. Эрсдэлтэй шийдвэрийг хэр зэрэг  тооцож үзсэн юм бэ гэдэг ийм асуултыг асууж байна. Тэгэхээр үнэхээр эрсдэлтэй, алба нь өөрөө эрсдэлтэй алба. Тийм учраас тухайн гамшгийн нөхцөл байдлыг газар нутгийн солбилцол дээр координатыг нь тогтоогоод, тооцоо хийгээд, дээрээс нь ус цаг уурын шинжилгээний мэдээллүүдийг байнга аваад ингээд шийдвэрээ гаргадаг. Гэхдээ эрсдэл  ЗО хувьтай гэдэг тийм үнэлгээгээрявдаг, үнэхээр эсрдэлтэй алба, яалт ч үгүй эрсдэлтэй. 

Д.Лүндээжанцан:  Тэр JPS байсан уу гэж асуугаад байна, Гончигдорж. Отгонбаяр сайд, онгоцон доторх JPS асуусан уу? та.

С.Отгонбаяр: Онгоцон дотор  JPS байгаа, суулгачихсан, суурилуулсан JPS-ийн системээр замаа тодорхойлж явж байгаа, орон зайгаа. 

Д.Лүндээжанцан: Иргэний нисэхийн дарга Батмөнх. Ажлын хэсгийн микрофоныг өгөөч.

С.Батмөнх:  Гончигдорж гишүүний асуултанд хариулъя. Иргэний нисэхийн ерөнхий газрын дарга Батмөнх. Тэгэхээр Онгоцонд JPS байсан, үгүй асуудлыг энэ  Хил хамгаалах газрын Ми-8 нисдэг тэрэгний анги мэдэх байхаа. Ер нь бол бусад тоног төхөөрөмж бол  хэвийн, бүрэн ажиллагаатай байсан. Ер нь бол Сугар дарга өөрөө маш их туршлагатай, энэ хойгуурх газар орныг  маш сайн мэддэг. Холбоогоор барьсан өгөгдлөө бол  энэ   Ерөөгийн халуун рашааны орчимд гэж   бас тодорхой өгсөн байгаа.  Тийм учраас  энэ координатыг их тодорхой авах ийм шаардлага тухайн үедээ  байгаагүй,  ер нь өөрөө баталгаатай  гэж үзэж болно.

Д.Лүндээжанцан: Зоригт гишүүн асуултаа асууя.

М.Зоригт: Өнөөдрийн мэдээлэл олгож байгаа байдал, мэдээллийн хариултанд  ялангуяа улс төрчдийн зүгээс хариулж байгаа байдлын талыг хараад байхад бол  улс төрчид өөрсдийн буруу шийдлийг хаацайлах гэсэн оролдлого хийгдээд байна уу гэж. Газар дээр нь ажилласан тэр аврагчид, тэр мэргэжлийн хүмүүсийн ажлыг бол би ойлгож байна, үнэлж байна.  Шийдвэрийг нь гаргаад үхэл рүү  явуулчихсан, улс төрчид л өөрсдийгөө хаацайлах гэсэн оролдлого хийж байна гэж би ойлгоод байна шүү дээ. Үнэндээ бол тэр өдрийн цаг агаарын мэдээ бол Улаанбаатар хотынх нислэг үйлдэхэд сайн байсан болохоос биш, очих газрын цаг агаарын байдал бол муу байна гэдэг мэдээлэл ирчихсэн байсан шүү дээ. Угаасаа бороо галыг нь унтраачих гээд байсан учраас улс төрийн кокоо,  ажлын хэсгийн кокоо авахын тулд энэ улс төрчид тэрбээрийг нисгэсэн гэж би ойлгоод байна, өнөөдөр бол.  Тэгээд би хоёр асуулт тавья, бусдыг нь түрүүн асуучихлаа.  Ерөнхий сайдаас.  Энэ сонин уншиж, Их Хурлын гишүүдтэй хэрүүл хийхээс өөр юм хийхгүй байгаа энэ Энхсайхан даргыгаа сольж болдоггүй юм уу? энэ албан тушаалдаа, энэ хүмүүсийн уй гашуу дээр тулгуурлаад улс төр хийх гээд байна шүү дээ. Өөрөө тэр ажлын комиссыг ахалж болдоггүй юм уу?  Одоо ингээд улс төр хийгээд байгаа хүнийг чинь яах юм бэ?  Ийм улсыг ажлын комиссыг ахлуулж болохгүй, та өөрөө түүнийгээ ахлаад яв. 

Энэ хүн өнөөдөр хийх бололцоо нь ч алга, улс төр л хийгээд байх юм, алхам бүртээ. Үүнийг би нэгд асуумаар байна. Үүнийгээ солих уу, үгүй юу гэж асуумаар байна.  Энэ хүн ийм байдалтай ажлыг удирдаж чадахгүй шүү.Ийм сэтгэл санааны байдалтай  хүн энэ ажлыг удирдаж чадахгүй шүү Ерөнхий сайд аа, та миний асуултанд хариулж өгөөч, нэгдүгээрт.

Хоёрдугаарт, өнөөдөр Засгийн газраас байгуулж байгаа, тэр бүх ажлын комиссуудыг хариуцсан хариуцсан яамдын сайд нар нь удирдаад явж байна. Эд нар өөрсдийнхөө буруутай үйлдлийг л хаацайлж байна шүү дээ.  Тийм учраас миний санал бол Улсын Их Хурлаас давхар ажлын хэсэг байгуулж, энэ ажиллагааг хяналтандаа авах  хэрэгтэй байна, энэ дээр Лүндээ дарга Их Хурлын даргын үүргийг гүйцэтгэж байгаа хүн хариулж өгөөч, ажлын хэсэг байгуулах уу? үгүй юу гээд ийм хоёр асуулт асууя.

М.Энхболд: 15-ны өдрөөс эхлээд  шадар сайд  надаас үүрэг авч  энэ онгоцны холбогдолтой асуудлыг ерөнхийд нь удирдаж зохион байгуулж, ажиллаж байгаа. Онгоц осолдсоныг  мэдсэний дараа тэгээд  амь үрэгдсэн хүмүүсүүдийн нэр ус тодорхой болсны дараа бол Засгийн газар  ээлжит бус хурал хийсэн, 17-ны шөнө энэ хурлыг хийсэн. Энэ хурлаас бол  Засгийн газрын гишүүд ярьж байгаад шадар сайдыг Засгийн газрын комиссын даргаар тавьсан. Комиссын даргын хувьд  бол нэгэнт энэ үүссэн нөхцөл байдалтай уялдуулж, авч хэрэгжүүлэх арга хэмжээ, хийх ёстой ажлыг бол зохих түвшинд хийж байгаа гэж би бол ингэж үзэж байгаа.

Хоёрдугаарт бид нар дур зоргоороо, хэн нэгэн сайдын тушаал гаргаад, ямар нэгэн салбарын комиссууд байгуулсан зүйл байхгүй Зоригт гишүүн. Хуульд заагдсан  тэр зүйл заалтынх нь дагуу тухайн салбарын  асуудлыг хариуцсан төрийн захиргааны төв байгууллага шийдвэр гаргаж, ийм ийм чиглэлийн ажлын хэсгүүдийг байгуулна гэсэн энэ хуулийн зүйл заалтынх нь  дагуу л сайд нар шийдвэрээ гаргаж, ажлын хэсгүүд гаргаад ажлаа зохион байгуулж явж байгаа.

Д.Лүндээжанцан: Тэр Их Хуралтай холбоотой асуудал байгаа юм. Түүнийг бол Зоригт гишүүн ээ ийм байгаа. Би бас тэр хагас бүтэн сайн өдөр чинь тэр Онцгой байдлын газарт туж байж, ажиглах маягаар,  ямар Засгийн газрын үйл ажиллагаанд хөндлөнгөөс нь оролцоод байхгүй шүү дээ, сэтгэл зүйн талын гэдэг юм уу. Тэгэхээр  Нисэхийн тухай хуульд бол Батлан хамгаалахын сайдын  тушаалаар яг тэр осол болсон шалтгааныг олох мэргэжлийн комисс байгуулагдана гээд хууль хуулийг нь авчирч үзээд тэр чиглэлээр. Эрүүгийн хэрэг тэр дороо үүсээд энэ бол Эрүүгийн  хууль, Эрүүгийн байцаан шийтгэх хуулийнхаа дагуу мөрдөн байцаах газар гээд ингээд явна.  Хүний үг эхлээд сонсчих, Зоригт гишүүн асуулт тавьсан учраас ярьж байна.  Гурав дахь асуудал нь бол манай Их Хурлын зүгээс  Аюулгүй байдлын байнгын хороо холбогдох Байнгын хороо авч үзээд тэгээд бид энэ цаг үеийн асуудлыг шуурхай шийдвэрлэх комисс, бид ямар дүгнэлт хийх вэ? Их Хурлаас ямар дүгнэлт хийж, ямар арга хэмжээ авах вэ? яаж хариуцлага тооцох вэ гэдэг асуудлаар нь  комисс байгуулах асуудлаа бол харилцан ярилцъя. Ингээд Аюулгүй байдлын хороотойгоо хамтраад энэ асуудлыг жич ярья гээд ярьж байгаа юм, хоёр бүлэг, зөвлөл нийлээд, ингээд намууд нийлээд. Яг ийм байгаа шүү, ийм учраас анхааралдаа аваагүй зүйл байхгүй гэдгийг хэлье. 

Зоригт гишүүн нэмэлтээ
М.Зоригт:  Бас нэг асуултанд түрүүнээс хойш хэд хэдэн Улсын Их Хурлын гишүүд асуугаад хариултыг хариулж өгөхгүй байгаа юм. Яг тухайн үед нь асуудлаа мэдэнгүүтээ яагаад олон нийтэд мэдэгдээгүй юм бэ. Яагаад Их Хурлын гишүүдэд хэлээгүй юм бэ? яагаад нуугаад байсан юм бэ? түүнд л нэг тодорхой хариулт өгөөч. Түрүүн маш олон гишүүд асуусан шүү дээ.

Д.Лүндээжанцан: Мэдээллийн шуурхай байдал, тогтолцооны тухай асуудал байх шиг байна. Отгонбаяр сайд.

С.Отгонбаяр: Хуулиар олгогдсон эрхийнхээ дагуу  олон нийтэд ил тод болгож мэдээлсэн, анхны мэдээллийг би түрүүн хэлсэн. Иргэний нисэх дээр бид нар диспетчерийн албанд аюулгүй ажиллагааны албан дээр  ажиллаж байхдаа Иргэний нисэхийн ерөнхий газрын Хэвлэл мэдээллийн албаар дамжуулж, олон нийтэд мэдээллийг шууд дамжуулсан байгаа.

Д.Лүндээжанцан: 1З цаг болсон, тэгэхдээ жаахан үргэлжлүүлээд явуулах уу?  Гансүх гишүүн.

Л.Гансүх: Асуудлын гол нь ер нь улс төржөөд байгаа юм байхгүй шүү. Бид нар гол нь хариуцлага л ярьж байгаа юм. Яагаад гэхээр нөгөө хариуцлагагүй байдал гэнэ үү? Дандаа нэг нь улс төрөөр дамжуулж хамгаалах гэж явсаар байгаад өнөөдөр ийм замбараагүй байдалд хүрчихээд байгаа юм.  Тэгээд  хоёр салгаж ойлгох хэрэгтэй юм шиг байна. Нэгдүгээрт юу вэ гэхээр тэр  газар руу  онгоцыг явуулахад үнэхээр бид нарт байгаа мэдээллээр бол Улаанбаатараас онгоц нисч байсан ч гэсэн тэнд бол бороо орж байсан, тэгээд тийм  юм руу явуулсан байгаа юм. Тэгэхээр шуурхай байдал үнэхээр алга л байгаа юм, нэгдүгээрт. Тэгээд энэ дээр  маш хариуцлагатай юм болсон.

Дараа нь бол нөхцөл байдал, онцгой байдалтай газар руу онцгой байдлын онгоц явуулсан шүү дээ. Тэгэнгүүт энэ чинь энэ  хуулиараа бол маш тодорхой байгаа юм. Ялангуяа би үүнийг энэ Иргэний нисэхийн ерөнхий газрын Батмөнх даргыг ерөөсөө бүр хатуу хэлмээр байна. Энэ хуулиар юу вэ гэхээр ерөөсөө ЗО минутын дор цаг өгөөд, 2 цагийн дараа ниснэ гэсэн. Агаар муу байсан, нөхцөл байдал ийм байсан,  суулаа гэсэн. Хоёр цагийн дараа л онгоц хариу өгөөгүй бол ЗО минутын дотор орон даяар зарлах ёстой. Орон даяар зарлаад онцгой байдалд авах ёстой. Онгоц гэдэг бол өөрөө онцгой объект. Тэгээд ийм ийм  юм байсан дээр Батмөнх дарга өнөөдөр ямар ч хамаагүй  хилийн цэрэг, онцгой байдал руу заачихаад сууж байгаа юм.  Энэ хуулин дээр хатуу байгаа юм. Монгол Улсын хилээр агаарын хөлөг нэвтрэх, аэродромд буух, түүнчлэн Монгол Улсын агаарын зайд  нислэг үйлдэх, нислэгийн хөдөлгөөн удирдахыг энэ газар хариуцаж байгаа. Энэ бол маш хариуцлагагүй алхам. Дээр нь хуулиар бол ЗО минутын дараа хэрвээ ийм л юм болсон бол Ерөнхий сайдад мэдэгдэх ёстой. Онцгой байдлын газар ч  гэсэн мэдэгдэх ёстой. Гэтэл Ерөнхий сайд маргааш өглөө  8 цагт  Тагнуулын даргаас мэдээлэл авч байгаа юм. Тэгээд их шуурхай ажилласан гээд байгаа юм.

Хоёрдугаарт,  энэ Иргэний нисэхийн ерөнхий газрынхан юу вэ гэхээр энэ   онгоц  ЗО минутын дараа нисэх нь тодорхойгүй боллоо гэдгийг авсан дороо олон тийм журмаар ажиллах ёстой. Тэр журмыг биелүүлээгүй. Дээр нь энэ журмыг энэ Батмөнх дарга өөрөө  5 сарын 26-нд бас зөрчсөн байгаа юм. Зөрчсөн дороо үүнийг доош нь хэлэх ёстой, түүнийг хэлээгүйгээс болоод хариуцлагагүйн зуд гэдэг чинь  ингээд доошоо нүүрлээд байгаа юм. Та хэрвээ  5 сарын 26-нд Аэрофлотын даргыг аваад  5 цаг алга болчихсон байгаад түүнийгээ эргүүлээд орж ирэнгүүтээ ерөөсөө ийм  байдлыг дор нь засах ёстой, ЗО минут л хэтэрсэн бол дор нь энэ мэдээллийг тараах ёстой гэдгээ хэлсэн бол өнөөдөр ийм юм болохгүй байсан. Энэ улсууд  14-ний өдөр мэдээд  15-ны өглөө очсон бол  15-нд агаар гайгүй байсан. 16, 17-нд  үүлтэй болчихоод байгаа юм. Тийм учраас энэ чинь  8О цаг болчихоод байгаа юм. 15-ны өглөө вертолёт  очиход цэлмэг тэнгэртэй байсан. Тэр дор нь  18 км-т олох л байсан.  

Тийм учраас ийм юмнууд хугацаа,  5 дахь  өдөр энэ гашуудал юм хум дуустал хүлээвэл энэ бүх юмыг арилгачих гээд байгаа юм. Та нар  өнөөдөр шал өөр юм  яриад сууж байгаа юм. Ийм хариуцлагагүй байдлыг  зогсоох тухай л бид ярьж байгаа юм. 

Хоёрдугаарт, үүний дараахь юу юу засах ёстой вэ гэдгийг бид нар  эндээс протокол гараад засагдах ёстой юм. Холбооноос эхлээд, энэ цагийн байдал, энэ мэдээлдэг юмнаас эхлээд. Тэгэхэд өнөөдөр зүгээр л ийм юмнаас зугатаах гээд бид нар л сөрөг хүчнийхэн  эрх баригчдыг унагаах гээд далимдуулаад ийм  юмыг унагаах гээд байгаа юм шиг индэр дээрээс сонин уншиж байгаад, жишээ татаж  байгаад ярьж болохгүй шүү дээ. Түрүүлээд бид нар л аюулгүй юм шүү гээд ингэж хэлж болохгүй ээ. Бид чинь үүнээс яаж гарах вэ? дахин дахин олон удаа давтагдаж байгаа юманд хариуцлага тооцохгүй үлдээд яаж гарах вэ гэдгийг л ярьж байгаа шүү дээ.

Д.Лүндээжанцан: Орж ирээд хариулах уу? одоо хариулчихаад завсарлах уу?  За хариулъя.  Батмөнх Иргэний нисэхийн дарга. Яагаад гэвэл нэлээн олон хүний асуулт дутуу байна л даа, зүгээр үү.  Бас горимын санал байхгүй бол сүүлд нь. Энэ улсууд чинь цаанаа маш их ажилтай байна.

С.Батмөнх: Гансүх гишүүний асуултанд хариулъя. Тэгэхээр нэгдүгээр асуудал бол Улаанбаатар хотод агаар зүгээр байсан, очих газрын агаар муу байсан гэж. Тэгэхээр энэ нислэгийн  цаг уурын  төвөөс гаргасан прогнозоор бол  8.30-12.30 хүртэлх хугацааны агаарын  минимум хязгаарлалт нь тухайн онгоцыг үйлдэх, манайд мөрдөгдөж байгаа 135 дугаар дүрмийн заалтаас хэтрээгүй байсан. Тийм учраас энэ онгоцны дарга зөв шийдвэр гаргасан байх гэж ингэж үзэж байна.

Иргэний нисэхийн ерөнхий газрын  хууль, журмаар бол  тэр эрэн хайх, аврах үйл ажиллагааг эхлүүлдэг ийм процедур дүрмэнд бий.  Гэхдээ энэ бол нислэг өөрөө онцгой үүргийн нислэг, тусгай үүргийн нислэг. Энэ Улсын нисэхийн тухай  Монгол Улсын хуулиар зохицуулагддаг хуультай. Тэнд маш нарийн тодорхой заасан. Иргэний нисэхийн салбар өөрөө ер нь  хуульчилж, дүрэмчлэгдээгүй ийм  асуудал бол манайд бараг байхгүй ээ. Тийм учраас энэ бүх процедур бол хууль дүрмийн дагуу явагдсан гэж үзэж байгаа, энэ техникийн шалгах комисс тогтоох байх гэж ингэж ойлгож байна.

26-нд  тэр ОХУ Иргэний нисэхийн  ерөнхий газрын  50 жилийн ой, Нисэх хүчин байгуулагдсаны 82 жилийн ойд маш их өндөр ач холбогдол өгч, ер нь  Иргэний нисэхийн ерөнхий газар гадаад харилцаандаа анхаарч нэлээд шинэ, шинэлэг байдлаар хандъя гэсэн ийм зорилт тавьсны хүрээнд энэ асуудал нэлээд сайн хойд хөршөөс, өмнөд хөршөөс, Японоос, Солонгосоос их ач холбогдол өгсөн юм. Тэр өндөр хэмжээний зочин төлөөлөгчдийг Минжид аваачиж нэг өдөр салхинд гаргасан. Энэ дээр янз бүрийн мэдээллийн зөрүүтэй юм бол гараагүй. Харин бид  нар буусан цагаа өгөөд, гарах цагаа өгсөн байсан. Гарах  цагт агаар муудсан, тэндээ хүлээж байгаад агаар сайжрахаар гарсан ийм л юм байгаа.

Хоёрдугаарт, энэ мэдээлэл солилцдог ЗО минут, сая Дамиран гишүүний асуултан дээр ч бас гарч байсан, ЗО минут, 15 минут гээд ингээд онцгой байдал зарлах ёстой юм гээд. Тухайн энэ нисэхийн асуудал бол буусан газраа тодорхой өгсөн учраас нислэгийн анхан шатны этап, энэ нь бол төгссөн учраас энэ дээр  энэ л мэдээллээр бид нар  үйл ажиллагаагаа явуулах ёстой. Тийм учраас  онгоц газардсан, буусан,  агаар сайжрахыг хүлээж байгаа гэдэг энэ л категорит багтана. Тийм учраас  цаашдаа бол энэ хууль хяналтын байгууллагаар шалгагдана, үнэн  мөн нь тогтоогдох байх гэж ингэж үзэж байна. 

Д.Лүндээжанцан: Энхсайхан шадар сайд

М.Энхсайхан:  Уучлаарай, би сая гарч  холбоо бариад ирлээ.   13.05 минутанд ослын газраас хамгийн сүүлчийн улсуудыг Зүүн хараа дээр сая буулгасан байна. Тийм учраас  өнөөдрийн бид нарын комиссын өмнө тавиад байсан зорилго тэнд байгаа улсуудаа эсэн мэнд авья гэсэн зорилго  хангагдсан байна гэсэн мэдээ өгч байна, хамгийн сүүлийн мэдээ.

Д.Лүндээжанцан: Гансүх  гишүүн 1 минутаа.

Л.Гансүх:  Би бас  яг таны энэ Иргэний нисэхийн 136 дугаар дүрмийг бариад сууж байгаа юмаа, Батмөнх даргаа, 138. Тэгээд та одоо ийм юм яриад байх юм. Баяр ёслолд ирсэн учраас тэд нар 5 цаг, та бол нисэх цагаа өгчихсөн байж байгаад 5 цаг хойшилсон. Тэгэхээр чинь би бол зөрчиж болноо, хамаагүй гэсэн юм яриад, баяр байсан, их олон улсууд ирсэн учраас зөрчиж болно гэж. Би таны түүнийг бол  надад бүх баримттайгаа байгаа. Яагаад гэвэл сонин дээр гарсан ийм юм байгаад, би өөрөө Аюулгүй байдал, гадаад бодлогын байнгын хорооны гишүүн учраас  надад хүн баримтуудыг нь өгсөн юм.  Тэгээд би гол нь та тэр үед би таны тэр зочин хүлээж авсныг буруушаагүй шүү дээ. Ийм юм дүрмээрээ ЗО минут, цагаа өгчихөөд ЗО минут болоо бол та зарлах л ёстой,  тийм дүрэм байна шүү дээ. Ослын нөхцөл  байдлын нэгдүгээр горим. Зарлах л ёстой. Та тэр байтугай, бүр  координатыг нь  нарийн мэдэж байна гэж сая ярилаа шүү дээ. Буух цагаа  өгчихсөн, координатаа өгчихсөн гээд.  Тэгээд тэр юм чинь мэдэгдэхгүй газрын албаныхан  4 цагт хайсан гэж  яриад байгаа шүү дээ. Та тэгэхэд чинь аль хэдийн  . . . /хугацаа дуусав/.

С.Батмөнх: Гансүх гишүүн ээ, уучлаарай би бол өөрийгөө хамгаалах гэсэн юм бишээ. Энэ процедур үйл ажиллагаа бол  нарийн дүрэмчлэгдэж, хуульчлагдсан. Наад дүрэм чинь буусан онгоц, буугаад цагаа өгсөн онгоц, нисдэг тэрэг,  нислэгийн дундаа цаг нь алга болсон, буух цагаасаа оройтсон агаарын хөлөг энэ хоёрын хооронд зааг ялгаа бий, журам нь өөр юмаа. Өөр журмаар зохицуулагддаг юм. Тэгээд ингээд шалгагдана биз ээ.

Д.Лүндээжанцан: Оюун гишүүн 

С.Оюун: Үнэхээр аймшигтай юм, харамсалтай зүйл болсон байна. Улсын Их Хурал дээр өнөөдөр бид ярьж байгаа нь бол  хамгийн гол нь  цааш цаашдаа ийм осол яаж гаргахгүй байх вэ? тэгэхийн  тулд  энэ Улсын Их Хурал нь, Засгийн газар нь тэр хариуцах яам, Тамгын газрууд нь юу хийх ёстой юм бэ? ямар дүрэм журмандаа, ямар хуулиндаа өөрчлөлт оруулах ёстой юм бэ?  дараагаар ийм осол аваарь гарлаа гэхэд аврах ажиллагааг яаж шуурхайлж болох юм бэ? наад зах нь тэр иридиум  утаснаас эхлээд холбоо юм, хувцас хунар, өөр юу байдаг юм бэ? тийм ч юм дутлаа, тийм ч юман дээр хөрөнгө мөнгө дутлаа гэлгүйгээр цааш цаашдаа ийм осол аваарь гаргахгүйн тулд юу хийх ёстой вэ гэдэг дээр маш хариуцлагатай дүгнэлт гараасай гэж бодож байна. Ажлын хэсгээс ч, комиссоос ч, Засгийн газраас ч, Их Хурлаас ч гэсэн тодорхой тогтоол гарах байх гэж бид найдаж байна.

Тэгэхгүй бол тэртэй тэргүй энэ тангарагаа өргөсөн хөөрхий тэр албан хаагчдад зүгээр л эрсдэлтэй алба гээд зөнгөөр нь цааш нь орхиж болохгүй шүү дээ. Үүнийг нэгдүгээрт би хэлмээр байна.

Хоёрдугаарт, өчигдөр үндэсний телевизээр, 2О цагийн мэдээллээр Хил хамгаалах ерөнхий газрын нисэхийн албаны дарга Ганболд сурвалжлагчийн асуултанд хариулахдаа ийм зүйлүүд хэлсэн.  1О.4О-д буусан, хоёр цагийн дараа эргээд ниснэ гэсэн, холбоо бариагүй 1З цаг болонгуут Булганы Булаг станцтай холбогдсон, бас мэдээлэлгүй байсан гээд. Тэгээд Онцгой байдлын ерөнхий газрын жижүүр Уламбаяртай  холбогдсон. Станц байхгүй гэсэн гээд ингэж байгаад эрэл хийх ажлыг санаачлан буух ёстой газар руу  тэгээд эрлүүд эхэлсэн гээд. Тэгээд ийм нэг зүйл хэлсэн байгаа, Ерөнхий сайдаас би асуух гэж байна. Засгийн газрын шуурхай албаны Батчулуунтай холбогдон мэдээлэл өгсөн. Ингэсээр байгаад шөнийн 1 цагийн үед Батчулуун бүх зүйл хэвийн, онгоц буух газраа буусан, энэ бол найдвартай эх сурвалж гэсэн гэж байгаа юм. Тэгэхээр найдвартай ямар эх сурвалж вэ гэж асуухад, дарга нар холбогдох шугамаар мэдээлэл авсан, чамд тэр эх сурвалж хамаагүй гэж хэлсэн. Тэгээд үүнээс болоод тодорхой хэмжээнд энэ аврах ажиллагаа саатсан юм биш үү. Тэгээд тэр  Ганболд цаашаа  ингэж үргэлжлүүлж хэлсэн байна. Ямар эх сурвалжийг мэдэхгүй байгаа учраас тэр ярианд нь итгээгүй, шөнийн  З цагийн үед  Тэнгэрийн улаач компаний захиралтай холбогдсон, нисдэг тэрэг гуйсан. Эрлийн нислэг хийх зөвшөөрөл өгөх сайд дарга нартай холбогдож чадахгүй байж байгаад өглөө 12 цагт нисдэг тэрэг хөөргөсөн гэж. Тэгэхээр энэ дээр тайлбар өгөхгүй юу? Үнэхээр Засгийн газрын шуурхай албаны Батчулуун гэдэг буруу мэдээлэл өгсөн юм уу? 

Хоёрдугаарт, үүнээс болж аврах ажил саатсан уу? тэр нисдэг тэргийг түрүүн зөндөө хэлж байна л даа, 4 дэх өдөр 1 цагаас хойш  5 дахь өдрийн 1 цагт биш, 4 дэх өдөр 1 цагаас хойш нисгэх боломжууд байсан уу? яаралтай, шуурхай.

Бас нэг зарчмын асуулт байна. Маш их хүнд нөхцөлтэй газар гэж байна.  Маш их хүнд нөхцөлтэй нутаг гэж байна, тэгээд гал үнэхээрийн гараад, гал унтраах 22 хүнийг явуулахдаа  яг тэр эрсдлийг нь тооцоод, яг тэр 22 хүнийг явуулах үнэхээрийн шаардлага, үндэслэл байсан уу? тийм их гал түймэртэй тэр 22 хүн хэр их тэмцэж, хэр их унтраах боломж байсан бол? Тийм хүнд хэцүү нөхцөлд. Тэгэхээр явуулаад хэр их нэмэр болох байсан болоо гэдгээс асуултыг эхэлмээр байна л даа. Ийм эрсдэлтэй юманд явуулах нөхцөл байдал байсан уу? үгүй юу? 

Бас нэг зүйлийг хэлмээр байна. Талийгаач нар бараг бүгд нь хүүхэдтэй хүмүүс байна билээ. Нэг нь бүр  6 хүүхэдтэй талийгаач хүн байна. Тэгэхээр хэдийгээр Засгийн газар 5 жилийн цалинтай  тэнцэх тэтгэмж олгохоор шийдсэн ч гэсэн, ийм санал гаргаж байна. Тэр хамгийн бага хүүхэд нь  18 нас хүртэл нь аав  нарынх нь цалинг сар болгон тогтмол олгож байх боломж байна уу? мэдээж хууль дүрэм . . . /хугацаа дуусав/.

Д.Лүндээжанцан:  Нэг минутаа авах уу?Оюун гишүүн ээ.

С.Оюун: За тэгье, авья. Мэдээж хууль дүрмэнд тэр 5 жил гэж байдаг л байх. Нэгэнт тангарагаа өргөөд яв гэсэн газар нь яваад амиараа эрсдэж байгаа учраас тэр хүүхдүүд нь, хамгийн бага нь 18 нас хүртэл нь  сар болгон тэр аав нарынх нь цалингий нь өгч байх ийм саналыг Их Хурал дээр дараа нь тогтоол гаргахдаа оруулмаар байна, хуулийг нь өөрчилмөөр байна. Тэгэхдээ заавал бид нар санаачлах юм уу? Засгийн газар үүнийгээ оруулж ирэх юм уу? хэдүүлээ ярилцаж байгаад үүнийг цааш нь бодох хэрэгтэй байх гэж би бодож байна.

Д.Лүндээжанцан: Энэ горимын санал байна. 1З цагаас арван хэдэн минут өнгөрчихлөө. Үүнийгээ дуустал үдийн завсарлага  хэдийгээр болсон ч гэсэн цаашаа үргэлжлүүлээд явья тэгэх үү. За. Яагаад гэхээр ажил цаанаа их байна. Ингээд хариулъя. Ерөнхий сайд эхлээд хариулъя.

М.Энхболд: Би эхний асуултанд хариулъя, Оюун гишүүн ээ. Засгийн газрын шуурхай албаны  тэр өдөр сууж байсан Батчулуун гэдэг хүнтэй холбогдсон тухай тэр яригдсан ярианы протокол, тэмдэглэл бүх юмнуудыг бид аваад  энэ ажлыг шалгаж байгаа ажлын хэсэгт өгч байгаа.  Засгийн газрын Хэрэг эрхлэх газрын  хэлтсийн дарга,  дэд дарга нартай бас ярилцсан ийм зүйл бол байгаа, үүнийг шалгалтын дараа асуудал тодорхой болно гэж ингэж ойлгож байгаа.

Тэр хүүхдийн 18 нас хүртэлх тухай асуудал бол тэжээгчээ алдсаны тэтгэмж олгох тухай тэр хуулийн хүрээнд тодорхой хэмжээний тэтгэмж байна. Ер нь судалж үзээд, түүнээс  өөр илүү хэмжээний албан үүргээ гүйцэтгэж явсан ийм онц байдлын албаны тангараг өргөсөн  албан хаагч гэдэг утгаар нь дахиад хууль санаачлахад болохгүй зүйл байхгүй ээ.

С.Оюун: . . . хөөцөлдсөөр  байгаад нэлээн олон цаг алдсан гэж хэлээд байгаа юм шиг Монгол телевизээр ойлгогдоод байна. Тэгэхээр 5 дахь өдрийн 1З цаг биш,  4 дэх өдрийн 1З цагаас эхлээд л шуурхай тэр нислэгийг зохион байгуулах ийм боломж байсан гэж бодож байна уу? би яагаад ингээд байна вэ гэхээр дараа дараагийн юман дээр үнэхээрийн бид нар хариуцлагатай хандахгүй  бол, жишээлбэл тэр зудын гамшиг болоод вертолёт нисээд Отгонбилэг агсан НҮБ-ын баахан ажилтнууд, сэтгүүлч гээд бүгдээрээ амь эрсэдсэн шүү дээ. Тэнд хөөрхий нэг хэдэн нисэгч л сүүлд нь шүүхээр явж байгаад л хариуцлага хүлээгээд, зарим нь ял хүлээсэн. Түүнээс төр, тэр зөвшөөрөл өгсөн ямар ямар байгууллага байдаг юм бэ? Иргэний нисэх ч байдаг юм уу? эсхүл  зудтай холбоотой ямар алба байсан юм бэ? онцгой алба ч байдаг юм уу? тэд нар дээр хэн нь ч хариуцлага хүлээгээгүй, алдаа гаргаагүй юм шиг л байсан л даа. Хэрэв тийм байсан бол яахав. Тэгээд дараа дараа нь ингээд л зүгээр л байгаль цаг уур ч байдаг юм уу? эсхүл нисгэгчид ч байдаг юм уу? эсхүл тэртэй тэргүй эрсдэлтэй алба гээд бид нар  орхимооргүй байгаа юм. Тэгэхээр л маш хариуцлагатай сайн дүгнэлт гаргаад, хариуцлага хүлээх хүмүүс нь хүлээгээд, бусдаар бол тэр хууль дүрэм, журам, стандартуудаа  . . . /хугацаа дуусав/.

Д.Лүндээжанцан: Отгонбаяр сайд

С.Отгонбаяр: Гончигдорж гишүүн ээ, би тэр эрсдэлтэй холбогдолтой асуудлаар түрүүн хэлсэн шүү дээ.   Ер нь бол гамшиг тохиолдсон тохиолдолд бол гамшгийн нөхцөл байдлыг арилгах тухай эрсдлийн үнэлгээнүүд хийдэг л дээ. Тэр үнэлгээг тэр тухайн онцгой байдлын эрдэм шинжилгээний хүрээлэн, бусад холбогдох үнэлгээний  манай газрынхан хийж, тооцоогий нь гаргадаг. Тэр үнэлгээний дагуу л  энэ нормчлол явагдаж эрсдлээ хэр зэрэг өндөр эрсдэлтэй юм бэ? хэр зэрэг бага эрсдэлтэй юм бэ гэдгийг тодорхойлоод гардаг ийм журам байгаа гэж  хэлэх нь зүйтэй байх.

Нэг хоногийн мэдэж яагаад нисээгүй юм бэ гэдэг асуултанд бол, үндсэндээ бид онгоц буучихсан байна гэдэг  доошоо суулаа гэдгийг яг тухайн үед нь авсан байгаа. Онгоц суусан байгаа. Буцаад хоёр цагийн дараа ниснэ гэдэг. Ниснэ гэж хэлээд холбоо тасарсан. Үүнээс хойшоо бол Иргэний нисэхийн газар  тэр Аюулгүй ажиллагааны алба  диспетчерийн газар  Булган аймгийн Булаг станцтай байнга холбогдож сураг тавьсан. Тэр Засгийн газрын шуурхайд өгсөн  Хилийн цэргийн газраас тэр Ганболд гэж хүний өгсөн мэдээллийг бид их бодитой сайн мэдээлэл ирлээ гэж бас үзэхгүй байгаа, үнэн бодитой мэдээлэл гэж ойлгоогүй учраас бид  тэр онгоц, цаг агаар тааруу байгаа учраас саатсан асуудал гарсан байна гэдэг байдлаар тэр оройны 18 цаг 15 минутад Монгол Улсын шадар сайдад би албан ёсоор өөрөө мэдэгдсэн. Онгоцыг очсон газраа хүрээгүй гэж манай галын голомтонд ажиллаж байсан аврагч нараас Ерөө нэг гээд Хонин нугад 2 дахь станцад байсан.  /12.25-13.20 цагт Д.Цэндсүрэн/

С.Отгонбаяр: Хонин нугын 2 дахь станц онцгой байдлын Сэлэнгэ аймаг дахь төв рүү мэдэгдсэн онгоц ирээгүй шүү гэж. Ингээд энэ цаг мөчөөс эхлэн бид нар үндсэндээ онгоц хайсныг,  эрэн хайх ажиллагааг 16 цаг 45 минутад тэнд ажиллаж байсан хүмүүсээ газрын самналт хийлгэх бололцоо нөхцлөөр хангасан байгаа.


Д.Лүндээжанцан: Раш гишүүн асуултаа асууя.

Р.Раш: Баярлалаа. Энэ ажлыг зохион байгуулж байгаа болон газар дээр нь ажиллаж байгаад ирсэн манай нөхөд нэлээд бухимдангуй байх шиг байна. Энэ асуудлыг өнөөдөр цаг хайрлалгүй ярихаас өөр арга байхгүй шүү дээ. Энийг яагаад ойлгохгүй байна вэ. Нэгдүгээрт би ийм зүйл хэлмээр байна. Хоёрдугаарт нь Иргэний нисэхийн газраас л болж таарах байх. Цаг уурын мэдээний талаар асуугаад байна хүмүүс. Ерөөсөө хариулахгүй байна. Сая шадар сайдын хариултаас үзэхэд тэрэн дээр цаг уурын оператор, иргэний нисэхийн диспетчер, нисгэгч гурав гарын үсэг зурсан нэг баримт байх шиг л байна л даа. Энэ ажил дээрээ бид нар хэтэрхий формаль тавиад туучихаж байгаа юм биш үү. Энүүнтэй санал нийлэх үү. Би энийг Цэнгэл сайдаас  асууж байна. 

Хоёрдугаарт Иргэний нисэхийн суудлын хэдэн онгоцондоо л бид нар анхаарал тавиад аж ахуйн шинж чанартай, өөрөөр хэлбэл тусгай үүргийн нислэгүүдийг огт орхичихоод байгаа юм биш үү. Ер нь нисэж л байдаг, бууж л байдаг, тэрүүгээр явж л байдаг, нисээд ирсэн цагаа ч бүртгүүлдэггүй. Тэгээд тэр зүүнтээ байдаг шүү дээ Ангарын цаад талд байдаг. Тэгээд тэндээсээ нисээд явчих гээд байдаг. Иймэрхүү юм чинь ийм байдалд хүргэж байгаа юм биш үү. Ер нь Иргэний нисэхийн ерөнхий газар, Онцгой байдлын ерөнхий газар хоёрын хоорондын ажил төрлийн холбоо яг энэ нислэг, үйл ажиллагаан дээр хэр зэрэг холбогдож байна вэ. Урьд өмнө нь гаргасан ноцтой юмнууд дээр хамтарч дүгнэлт хийх юм байна уу, үгүй юү. Ер нь авч үзсэн үү үгүй юү түрүүнд нь. Онгоц бас осолдож байсан, янз бүрийн юмнууд гарсан. Авч үзсэн үү, үгүй юү. Зүгээр нэг ингэж, тэгсхийгээд өнгөрснийгөө сүрхий үзлээ гэж биеэ хуураад байгаа юм биш үү бид нар гуравдугаар асуулт.

Дөрөвдүгээрт нь нисдэг тэрэгний засвар гэж байх ёстой. Яг засаад тэрнийг хүлээж авлаа гэдэг акт байна уу, үгүй юү. Ер нь техникийн үйлчилгээг хийж байгаа юмуу, үгүй юмуу ерөөсөө. Энэ хэдэн тэрэг чинь, хоёр, гурван онгоц чинь зүүнтээгүүр тэрүүгээрээ л яваад байдаг, яг нислэгийн засварын газар орж ирээд бүртгүүлээд ийм юмаа хийлгэнэ, тийм юмаа засуулна гээд засуулж аваад тэгээд заслаа гэсэн актан дээрээ харилцан гарын үсэг зуралцсан ийм хариуцлагын бичиг баримт гэж мөрдөгдөж байгаа юм байна уу, үгүй юү.

Цааш нь түрүүнд нь болсон юмнуудыг би цухас дурдсан. Ерөөсөө авч үзсэн үү, үгүй юү. Урьдчилан сэргийлэх ажлыг бид хэр хийж байна аа. Нислэг хөдөлгөөний аюулгүй байдлыг засан хангах урьдчилан сэргийлэх ажил. Төлөвлөгөөт болоод төлөвлөгөөт бус ажил, гэнэтийн эргүүл шалгалтын ажил, нэгтгэн зөв хийлгэж байна уу, үгүй юү гэдэг юм. Ийм юм манай Нисэх болоод Онцгой байдлын газар дээр юм байгаа юмуу, үгүй юмуу. Ерөөсөө нисэж л байдаг, бууж л байдаг маягаар хэтэрхий формаль маягаар л хандаад байгаа юм шиг санагдаж байна. Тэгээд эцэст нь бид нар юу болцгоож байна вэ.

Д.Лүндээжанцан:  Раш гишүүн 1 минутаа авах уу. Нэг минут.

Р.Раш: Батмөнх. Иргэний нисэхийн.

С.Батмөнх: Иргэний нисэхийн ерөнхий газрын нислэг техникийн үйл ажиллагаа, агаарын тээврийн үйл ажиллагаа, бүх үйл ажиллагаанд хяналт тавьдаг гурван ч хууль байна. Тэр хуулийн хүрээнд, тэрийг дагалдаж гарсан Иргэний нисэхийн багц дүрэм, 80 орчим дүрэм байна. Энэ дүрмийн хэмжээнд бүх үйл ажиллагаа хянагдаж, зохицуулагдаж явж байгаа. Тийм учраас бусад онгоцыг тавиад байгаа асуудал байхгүй. Зүгээр Улсын агаарын хөлгийн тухай хуулийн дагуу асуудал байгаа. Тэр бол яг хуулийнхаа журмаар явж байгаа гэж би ойлгож байгаа.

Цаг агаарын мэдээг хангалттай авч өгөлцөхгүй байна гэдэг дээр Раш гишүүний асууж байгааг зөвшөөрөхгүй. Яагаад гэвэл стандарт, шаардлагын дагуу нисэх баг өөрөө агаартаа дүн шинжилгээ хийгээд шийдвэр гаргаад явдаг. Тогтоосон минимум хязгаарлалтууд бий. Тэр хэмжээндээ агаартаа тохирсон үйлчилгээ нислэгээ хийдэг ийм журамтай. Тийм учраас энэ хэмжээндээ явж байгаа.

Д.Лүндээжанцан: Отгонбаяр.

С.Отгонбаяр: Онгоцтой холбогдсон мэдээллийг Хилийн цэргийн дарга Баатарцогт гуай хариулж өгөх байхаа. Техникийн ямархуу байдалд байгааг нь.

Би энэ Иргэний нисэх болон Онгоц байдлын ерөнхий газар хоёрын хооронд хамтын ажиллагаа тухайн гамшиг нөхцөл дээр ажиллах тохиолдолд байгаа юу гэдэг асуудал дээр бид онцгой үүргийн нислэг үйлдэх захиалгаа өгдөг шаардлагатай үед. Тийм учраас захиалга өгсний дагуу тухайн онгоц холбогдох иргэний нисэхийн байгууллага бүхэлдээ бидний хийх, очих ёстой газар очих үүргийг хүлээдэг гэж хэлмээр байна. Тэрнээс тодорхой тохиролцсон гэрээ, хэлэлцээр байхгүй өнөөдөр. Мөрдөгддөг дүрэм журам байхгүй бид нарт. За баярлалаа.

Д.Лүндээжанцан: Нямсүрэн гишүүн асуултаа асууя.

Р.Нямсүрэн: Би 5 асуулт тавьсан. Ганцханд л хариулт авлаа.

Д.Лүндээжанцан: Баатарцогт Хилийн цэргийн хил хамгаалах газрын дарга. Засвар үйлчилгээ, юутай холбоотой асуудал нисдэг тэрэгний.

Д.Баатарзоригт: Хил хамгаалах ерөнхий газрын дарга, хошууч генерал Баатарцогт илтгэж байна.

Нисдэг тэрэгний засвар үйлчилгээний талаар би хариулъя. Энэ нисдэг тэрэг 2004 оны 1 дүгээр сарын 6-нд Монгол Улсад хил ашиглалтад орж эхэлсэн байгаа юм. Өнгөрсөн 2007 оны 3 дугаар сард Улаан-Үд хотын нисдэг тэрэгний үйлдвэрээс хоёр хүн урьж ирүүлж шинжилгээ хийлгүүлж үзүүлсэн. 2007 оны 4 дүгээр сард Новосибирскийн нисдэг тэрэгний үйлдвэрээс З хүн ирүүлж энэ нисдэг тэргэнд үзлэг хийлгүүлж дендерийн резинэн шарикийг солиулсан байгаа. Тэгээд энэ нисдэг тэрэг цаашид албан үүрэг гүйцэтгэх бүрэн боломжтой гэсэн техникийн дүгнэлт гарсан ийм материал байж байгаа. Тийм учраас энэ нисдэг тэрэг бол техникийн хувьд бүрэн бүтэн албан үүрэг гүйцэтгэх боломжтой байсан гэдгийг хэлье.

Нисдэг тэргэнд JPS байгаа. Нисдэг тэрэг бол дандаа JPS ашиглаж нислэг үйлдэж байгаа. Тийм учраас хаана очсон, хаагуур очсон бүх юм нь JPS дээр гардаг, бүрэн боломжтой.

Энэ мэдээллийг нислэгийг удирдах төвд өгөх ёстой.

Д.Лүндээжанцан: Цэнгэл сайд.

Ц.Цэнгэл: Раш гишүүн 2 асуудал хөндөх шиг боллоо. Нэг нь хэтэрхий хавтгайрч ирж л байдаг, тэгээд тавиад туучихаж байгаа юм бишүү гэсэн санаа зовсон асуудал. Энэ бол мэргэжлийн бус үүднээс харах юм бол яг ийм байдал ажиглагдаж байна л даа. Үнэхээр нислэг болгон туршилтын, тандалтын, практик, бусад сургалтын нислэг бүхэн урьдчилсан төлөвлөгөөтэй, төлөвлөгөөний дагуу бүх цаг уур, бүх норматив 5 минут ч бай, 1 цаг ч бай, 5 цаг ч бай энэ бүхэн шалгагдаж норм, нормативаар явагддаг гэдгийг хэлмээр байна.

Хоёрт нь нисдэг тэрэгний засвар үйлчилгээг яаж шалгаж хүлээж авдаг юм бэ гэж байгаа юм. Үнэхээр нисдэг тэрэгний үйлдвэрлэгчийн зөвшөөрөлгүйгээр нэг боолт, нэг гайк хийх эрх байхгүй. Тийм учраас үйлдвэрлэгчдийн норм, норматив бий. 4 жилд их засвар, түүнээс бага 2 урсгал, ердийн гэсэн ийм засваруудын график хугацаанд нь байнга шалгагддаг. Үүгээрээ гэрчилгээгдэж, үүгээрээ бүрэн нислэг хийх зөвшөөрөл өгдөг ийм нормативаар явагддаг юм.

Д.Лүндээжанцан: Раш гишүүн.

Р.Раш: Хөндлөнгийн юм мэддэггүй хүний нүдээр харахад тийм байгаа байх гэж ярилаа. Би хөдөлгөөний мэргэжлийн хүн шүү.

Р.Нямсүрэн: Би асуултаа асуух уу. Энэ айхтар золгүй явдал, эмгэнэлтэй явдал болсонд их харамсаж байна. Энэ үйл явдлууд миний сонгогдсон тойргийн нутаг дэвсгэр дээр болсон байна. Үүний өмнө миний сонгогдсон тойрог болох Баянгол сумын нутаг дээр З хүн шороонд, гүний ордод дарагдаад мөн З хоног далан хэдэн цаг болгож байж гаргаж авч байсан ийм явдлууд удаа дараалан болж байна. Энд би юуны өмнө харамсаж байгаагаа илэрхийлж байна.

Ер нь асуултууд тавигдаад ихэнх юмнууд гарчихлаа. Би нэг ганц, хоёрхон зүйлийг их сонирхож байна. Өнгөрсөн явдлыг дахин давтахгүй байх зорилго, санааны үүднээс Улсын онцгой байдлын газар өөрийнхөө материаллаг бааз, техникийн шинэчлэлийг хийхийн тулд юу төлөвлөж байна вэ. Одоо улсын төсвийн тодотгол хийгдэх гэж байна. 2008 оны төсвийн төсөөлөл яригдаж байна. Энэ үед энэ байдалдаа дүгнэлт хийгээд УИХ-ын гишүүд энэ жаргал зовлонг гүнзгий мэдэрч ойлгож харуусч байгаа энэ үед нь энэ юмаа тодорхой оруулж ирээд шийдүүлэх талаар бодож байгаа юм байгаа байх. Энэ талаар ядаж тоо хэлэх нь зүйтэй байх. Тийм хэмжээний хөрөнгө мөнгөний эх үүсвэр хэрэгтэй байна, тэгвэл бид энэ аюулгүй байдлыг урьдчилан сэргийлэх, аврах хамгаалах энэ ажлаа хийх боломжтой болох нээ гэсэн юм хэлээчээ гэж.

Энэ онгоц бол Хил хамгаалах газрынх бололтой юм байна. Батлан хамгаалахын нэг онгоц, нисдэг тэрэг бас нэг яриа хөөрөөнд орчихоод байгаа. Ер нь Улсын онцгой байдлын газар ийм юм шаардлагатай юу, үгүй юү. Хамгийн наад зах нь өнөөдөр хувийн бизнес хүрээний улсууд барьчихаад байгаа тэр утсыг нэлээд хэдээр нь аваад тавьчих тийм шаардлага байж байна шүү дээ. Энийгээ хэлээчээ.

Хоёрдахь асуулт энэ болж байгаа үйл явдалд дүгнэлт хийгээд өнөөдөр улсын болон хувийн компанид хэд хичнээн нисдэг тэрэг, онгоц байгаа юм бэ. Энэ маань аюулгүй байдлыг хангаж чадаж байна уу, үгүй юү. Энийг хэн мэдэж байнаа. Энэ талаар энэ дээр дүгнэлт хийж санал бодлоо хэлж, эргэж нэг харах цаг болсон юм болов уу гэж бодож байна.

Дараа нь ярьсан зүйлүүдтэй холбогдуулж саналын төдий юм даа. Зүгээр одоо улсууд янз бүрийн санал хэлж байна. Би тэр нутгийн хүний хувьд зарим зүйл хэлэхгүй бол болохгүй нээ.

Зүүнхараа хотоос Ерөөгийн халуун рашаан хүртэл 87 км. 2 цаг яваад очдог газар бишээ. Одоо намаг, шавар, ус, гол горхи ямар байгаа билээ. Энийг бид мэдэж байгаа байх. Доод тал нь 6 цаг явна. Эсвэл ерөөсөө огт очиж чадахгүй, Онги гол  үеэрлээд хаачихвал машин байтугай шувуунаас өөр юм хүрэхгүй тийм газар. Ийм хамаагүй юм ярьж байж болохгүй. Шалдовгорын нуруу   гэдэг бол Ерөөгийн халуун рашаанаас шууд замаараа 20 км-ээ. Хэрэв тойроод тэрэнд хүрнэ гэвэл аягүй бол 100 км тойроод хүрнэ.

Төгсгөл нь хэлмээр зүйл бол эрхэм гишүүддээ, ангийнхаа нөхдөд, монголын ард түмэнд, ахан дүүстээ ийм эмгэнэлт явдал, үхэл хагацлын үеэр хэрүүлийн шинж чанартай юм ярьж чанга дуугарахыг цээрлэдэг монгол ёс байдаг. Энэ бол бидний юугаар ч сольшгүй үнэтэй ёс заншил, соёл иргэншил юм шүү. Ийм учраас энэ асуудлыг их ухаалгаар, зөөлхөн зөөлхөн ярилцаад ойлголцоод дүгнэлтээ гаргаад эцэст нь авдаг арга хэмжээ, тооцдог хариуцлагаа тооцоод ингээд явах нь зүйтэй байхаа гэсэн саналыг хэлж байна баярлалаа.

Д.Лүндээжанцан: Отгонбаяр сайд, Сономпил сайд хоёр хариулъя.

С.Отгонбаяр: Онцгой байдлын албыг техник тоног төхөөрөмж, аврах тусгай тоног төхөөрөмжөөр хангах, нисдэг тэргээр хангах гээд энэ ажиллагаанд төлөвлөсөн төлөвлөгөө байгаа юү гэж. Төлөвлөгөө бол байж байгаа. 2015 оныг хүртэл би томилогдож очиод бүх техник, тоног төхөөрөмжийн судалгааг хийлгээд үзсэн. Ингэхэд 2015 он хүртэл дунджаар 26 тэрбум төгрөгийн хөрөнгө байвал энэ он хүртэл бид тохиолдож байгаа гамшиг, ослыг даван туулж гарах, мөн хойшлуулшгүй сэргээн босгох ажиллагааг зохион байгуулж явуулах бололцоотой ийм тооцоо гарсан. Энийг би гаргаад холбогдох, 2006 оны төсөв ярилцаж байх үед УИХ-ын Аюулгүй байдал, гадаад бодлогын байнгын хороон дээр саналаа УИХ-ын гишүүдэд оруулж байсан. Хоёр вертолет, аврах үйл ажиллагаанд тоноглогдсон ийм вертолетны хөрөнгийг оруулж шийдэж өгөөчээ гэдэг ийм саналын томъёолол оруулаад тэгээд санал хураагаад унаж байсан.

Одоо бол 26 тэрбум төгрөгийн асуудлыг шийдвэрлэх юм бол энэ алба бүрэн хүчээрээ 2015 он хүртэл ямар ч гамшиг, осол тохиолдож байсан даван туулах ийм бололцоо нөхцлөөр бэхжих юм. Энийг хойшлуулшгүй энэ албаны өнөөдөр үүсээд байгаа нөхцөл, байдлыг дахин давтахгүй байх үүднээс шууд Их Хурлын гишүүд төсвийн тодотголоор шийдвэрлэж өгөх ийм шаардлага байгаа гэж хэлмээр байна.

Иридиумцийг ялгаа байхгүй төлөвлөгдсөн төсөвт хөрөнгөнд оруулсан.   2007 оны төсвийн хөрөнгө оруулалтаар 800 сая төгрөг суусан байгаа. 800 сая төгрөгийн 260 саяыг тоног төхөөрөмж, бусад нь барилга, байгууламжийн засвар, холбогдох улсын нөөцийн газрын агуулах шинэчлэх иймэрхүү зүйлд зарцуулахаар хуваарилагдаад төсвөөр батлагдсан байгаа.

Д.Лүндээжанцан: Сономпил сайд.

М.Сономпил: Баярлалаа. Өнөөдөр манай УИХ-ын гишүүд маань онц ноцтой нисдэг тэрэгний сүйрэл болсонд тал талаас нь ярьж байна. Тэгэхээр өнөөдөр бид бүх зүйлээрээ олон талаас нь ярьж зөв шийдэлд хүрэх хэрэгтэй байгаа юм. Үнэхээр онцгой үүрэг даалгавар аваад, цэргийнхэн бид нар үүрэг гүйцэтгээд явдаг, үнэхээр энэ үүрэг гүйцэтгэсэн манай цэргийн албан хаагчид үүргээ гүйцэтгэхийн төлөө явж байгаа, эх орныхоо төлөө, эх оронд түймэр асаад эх орон маань шатаж байхад явахаас өөр арга байхгүй нэгдүгээрт. Эдгээр явсан залуучууд бүгдээрээ эх оронч, үнэхээр баатарлаг эрчүүд байсан гэдгийг би энэ ялдамд хэлмээр байна. Энэ эрлийн ажиллагаа удааширсан, олоход түвэгтэй байсан талаар манай гишүүд ярьж байна. Үнэхээр би газар дээр нь очсон. Үнэхээр нөхцөл байдал хүнд байсныг манай мэргэжлийн байгууллага Жаргалсайхан дарга бол тодорхой хэллээ. Би очсон хүний хувьд хэлэх гээд байгаа юмаа. Явган эрэлт 260 хүн явсан. Нэг хоноход дөнгөж 20 км явсан байсан. З хоногийн хүнстэй манай цэргийн албан хаагчид явсан. Түүнээс гадна би вертолеттой 2 цаг ниссэн, яг нисэхэд явах маршрутаараа манай багш энүүгээрээ ирж болох гэсэн газруудаараа бид нар ниссэн. Үнэхээр 1 км-ын цаагуур өнгөрөхөд харагдахгүй юм байна лээ. Үнэхээр хүнд нөхцөлтэй гэдгийг энэ ялдамд хэлмээр байна. Шавар, намаг, ус, түймэр. Машин очих бололцоогүй. Зуны цагт очдог гэсэн яриа байдаг. Сая яагаад очиж чадахгүй байсан вэ гэдгийг би хэлэх гээд байгаа юмаа. Түймэр болсон тэр ойд. Тэр хэсэгт том жижиг бүх гол горхиудын гүүр шатсан байсан. Тэгэхээр вертолет очих шаардлагатай байжээ. Вертолетын хувьд үнэхээр манайд харамсалтай. 1990-ээд оноос хойш нэг ч шинэ вертолет худалдаж аваагүй, хуучин вертолетуудыг бид нар засаж сэлбээд аргалж, чаргалаад өнөөдрийг хүрсэн. Энэ асуудлыг Их Хурал ярих ёстой болчихсон. Одоо энэ Засгийн газар энийг шийдээгүй гэж ярих нь үнэхээр буруу асуудал. 

Энэ асуудлыг Их Хурлын гишүүд бүгдээрээ ойлгож байгаа. Бид нар бүгдээрээ төсөв хүрэлцэхгүй, улсын эдийн засаг бололцоогүй гэдэг үүднээс зөвхөн вертолет биш гал түймэртэй тэмцэх ажиллагаандаа зарцуулдаг, гамшигтай тэмцдэг, мөн онцгой үүрэг гүйцэтгэдэг цэргийн албан хаагчид норм хангамж яг үнэхээр нормативынхаа дагуу хүрэлцээтэй байна уу гэвэл байхгүй байгаа. Тэгэхээр өнөөдөр зэвсэгт хүчний 303 дугаар анги гэж бий, нисэх дээр байрладаг. Энэ ангийг түшиглээд улсын хэмжээний вертолеттой, онцгой үед явдаг, төрийн өндөрлөгүүд нисдэг ийм улс оронд шаардлагатай үед онцгой үүргийн нислэг хийдэг авиакомпани байх шаардлага байна. Зөвхөн вертолетынх ч биш, иргэний чиглэлээр нисэх. Энэ чиглэл дээр манайд бэлтгэсэн төсөл бий. Энийг бид нар та бүхэнд танилцуулж оруулж ирнэ, та бүхэн дэмжээрэй. 2008 он гэхэд бид нар энэ алдаагаа өнөөдөр нэг нэгнийгээ чичилж суух биш энийгээ шийдээд явах боломжтой гэдгийг хэлмээр байна.

Д.Лүндээжанцан: Цэнгэл сайд нэг асуултад хариул.

Ц.Цэнгэл: Нямсүрэн гишүүн хэдэн онгоц байна, хэн хариуцаж байна гэж асуулаа л даа. Ер нь вертолетны хувьд үндсэндээ манай улсын нислэгийн тухай хуулинд хамаарагддаг 2 онгоц маань эвдрээд явчихлаа. Одоо үлдэж байгаа З онгоц нь болохоор хувийн хэвшилд явж байгаа. Нэг нь насжилтаар 1981 оных, нөгөөдөх нь 1985, 1986 оны ийм онгоцууд байгаа. Тэгэхээр вертолет дээр насжилт заадаггүй. МИАТ-ын хувьд нэг вертолет, хоёр онгоцтой, Аэромонголии З онгоцтой, Изис 2 онгоцтой. Дотоод, гадаадын монголын нислэгийн үүргийг гүйцэтгэж байгаа.

Д.Лүндээжанцан: Ламбаа гишүүн.

С.Ламбаа:  Юуны өмнө энэ аймшигт осол гарч хүний алтан амь эрсэдсэн явдалд маш их эмгэнэл илэрхийлж байна. Тэгэхдээ энэ бол төрийн даалгавраар явж байгаад онцгой үүрэг гүйцэтгэж явж байгаад гарсан осол учраас төр засаг энэ дээр онцгой анхаарал тавих ёстой. Яагаад вэ гэхээр тэр эрдслийн эсрэг, эрсдэлтэй зүйл рүү тушаал авч, даалгавар өгч явуулсан учраас төр энэ дээр маш их анхааралтай хандаж, асуудалд оролцох ёстой гэж үзэж байгаа юм.

Ер нь би бодож байгаа юм. Түрүүн Жаргалсайхан даргын ярианаас сонслоо. Буудаг газраа буусан дахиад ниссэн, нисээд осол гарсан гэж. Энэ тухай мэдээллийг тэр хүнээс л сонсож байна шүү дээ. Өөр хэн ч бидэнд хэлээгүй л байгаа мэдээллийг хэллээ шүү дээ. Тэгэхээр энэ бол ерөөсөө энэ мэдээлэл маань ямар байна вэ гэдэгт хамгийн гол нь байгаа юм.

Өнөөдөр УИХ энэ дээр л анхаарлаа хандуулах ёстой. Хуулийн хэрэгжилт яг номоороо явж уу, үгүй юү. Мэдээлэл цаг хугацаандаа өгөгдөж үү, үгүй юү. Үнэндээ би харамсаж байна. 14-ний 10 цаг 45 минутад буугаад тэгээд 2 цагийн дараа нисэх гэж оролдоод алга болчихсон онгоцны асуудлыг шадар сайд би мэдээд өрөөнөөсөө зохицуулж байсан гэж яриад байх юм. Шадар сайдын зохицуулна гэдэг сонин санагдаж байна. Хуулийнхаа дагуу Ерөнхий сайддаа яагаад хэлээгүй юм бэ. Монгол Улсын Ерөнхийлөгч, УИХ-ын дэд даргад хамгийн түрүүнд мэдээлэх ёстой шүү дээ. Тэр 16 цагт юугаа ирэх, ирэхээсээ өмнө энэ улсуудад хэлсэн байх ёстой шүү дээ. Тэгээд маргааш өглөө нь 15-ны өглөө 8 цагт гэртээ байхад Тагнуулын ерөнхий газрын дарга надад хэлсэн гэж Ерөнхий сайдад өчигдөр мэдээлсэн. Энд л хамгийн хариуцлагагүй үйлдэл нь энд байгаа юм л даа. Тэгээд УИХ энд хуралдаад мэдээлэл сонсоод, Туяа сайд эрүүл мэндийн асуудал оруулаад бид нар энд маргалдаад сууж байсан шүү дээ, юу ч мэдээгүй. Тэгэхэд 2 дахь өдөр нь шүү дээ 39 цаг өнгөрөөд явж байсан. Энд л хамгийн хариуцлагагүй үйлдэл нь энд л байгаа юм. 

УИХ-ыг тоохгүй байж болно л доо. Ядахад Ерөнхийлөгч, Ерөнхий сайд хоёртоо хэлдэг байгаа даа. Үндэсний аюулгүй байдлын зөвлөлийн гишүүддээ. Тэгээд би гайхаж байгаа юм. Онцгой байдлын асуудал хариуцсан сайдтай мөртлөө сайд нь Ерөнхий сайддаа хэлээгүй байхад Тагнуулын ерөнхий газрын дарга хэлсэн гэдэг бол үнэхээр сонин санагдаж байгаа байхгүй юү. Тийм юм бол Онцгой байдлын ерөнхий газар нь юугаа хийж байдаг байнаа.  Ер нь энд өнөөдөр өнгөрсөн борооны хойноос цув нөмрөв гэгчээр яг өнөөдөр вертолет авъя, мөнгийг нь шийдээрэй энэ тэр гээд яриад байх нь эмгэнэлтэй. Би л хувьдаа Засгийн газрын төсөв, төлөвлөгөөнд вертолет авъя гэсэн санал орж ирж байсныг л мэдэхгүй юм байна.

Харин УИХ-ын гишүүд вертолет авах санал оруулж унаж байсныг мэдэх юм байна. Асуудал ийм л байгаа шүү дээ. Би ганц зүйлийг Туяа сайдаас асууя. Одоо 8 хүний биеийн байдал тааруу байгаа тухай л мэдээлэл яваад байна. Үнэн хэрэг дээрээ яг ямар байгаа юм бэ. Онцгой нөхцлөөр явсан улсуудын эм тариа, бүх юмыг төр хариуцах ёстой, арай өөр хандлагаар энэ хүмүүст хандах ёстой шүү дээ. Тийм учраас ямар байдлаар хандаж байна вэ.

Д.Лүндээжанцан: Ламбаа гишүүнд 1 минут.

С.Ламбаа: Бид нэгэнт амь нь аврагдаад амьд мэнд хүрээд ирсэн энэ улсуудаа онцгой анхаарч үзэж эмчилгээн дээр нь тодорхой арга хэмжээнүүд авах ёстой. Төлөвлөгдсөн юмнууд нь байхгүй бол Монголд болохооргүй байгаа бол гадагш нь явуулах хэрэгтэй. Гаднаас эм тариа, шаардлагатай бүх юмыг нь тусгай зориулалтаар хүртэл захиалж авчрах хэрэгтэй. Энэ тал дээр Эрүүл мэндийн сайд тодорхой мэдээлэл өгөхгүй юү. Их л хүнд байгаад байна, тэр хэвлэлийн л мэдээтэй байна шүү дээ УИХ-ын гишүүд өнөөдөр. Ийм л зүйлийг анхаармаар байна. Тэгээд хамгийн гол нь талийгаач болсон улсуудын хийх ёслол, юман дээр нь нэлээд зохион байгуулалт сайтай хийх хэрэгтэй шүү гэдгийг би бас шадар сайдад ахалж байгаагийн хувьд сайн зохион байгуулалттай хийх хэрэгтэй. 

Д.Лүндээжанцан:
 Отгонбаяр сайд, дараа нь Туяа сайд.

С.Отгонбаяр: 14-ны өдөр онгоц осолдсон асуудлаар яагаад Аюулгүй байдлын зөвлөлийн гишүүдэд, дарга нарт, Ерөнхий сайдад мэдээлэл  өгөөгүй юм бэ гэж. 14-ний орой онгоц сураггүй болсон, газраар 16 цаг 45 минутад тэнд тухайн галын голомтон дээр үүрэг гүйцэтгэж байсан аврагч нарыг эрэн хайх ажиллагаанд оруулсныхаа дараа шууд Монгол Улсын шадар сайдад миний бие орой нь мэдэгдсэн. Үндсэндээ 18 цагийн үед мэдэгдсэн. Яагаад гэвэл онгоц осолдлоо, сураггүй байна гэдэг мэдээг авангуутаа бид нар, осолдсон гэдгийг мэдэхгүй, тэнд буулаа, буцаж нислээ гэдгийг аваад тэгээд тэнд ажиллаж байсан улсууд онгоцны дуу чимээ гарсангүй гэхээр шууд эрэн хайх ажиллагаанд орсон байгаа.

Ерөнхий сайд чуулган дээр байсан. 

Н.Батбаяр: Ерөнхий сайдад яагаад хэлээгүй юм бэ?

С.Отгонбаяр: Би шадар сайдаар дамжуулаад хэлчихнэ гэж тэгээд гарсан юм л даа.

Д.Лүндээжанцан: Туяа сайд хариулъя. Суудал судлаас ярихгүй, микрофоноор албан ёсоор ярьчих.

Д.Туяа: МИ-8 нисдэг тэрэгний осолд гэмтсэн 8 хүнийг Гэмтэл согог, сэргээн засалтын үндэсний төвд эмчилж байна. 8 хүний биеийн байдал хүнд байдалтай байгаа. Өнөөдөр цаг тутамд бид мэдээлэл авч байгаа, өөрийн биеэр очиж тусгай ажлын групп ажиллаж байна яамнаас. Эмчилгээнд шаардлагатай бүх эм хэрэгсэл, тоног төхөөрөмж, эмч нарын нөөц байдал 18 эмч тэнд ажиллаж байгаа. Одоогоор шаардлагатай бүх зүйл байгаа. Үүн дээр нэмэгдэж АНУ-аас мэс заслын хагалгааны эмч нар хамтарч ажиллаж байгаа. Хүн тус бүрээр нь эрүүл мэндийн байдлыг хянаж З цаг тутамд мэдээллийг шинэчилж байна. Хүн тус бүрээр нь та бүхэнд танилцуулах хэрэггүй байх. Өнөөдрийн байдлаар Пүрэвдорж, Мөнхтөр гэсэн 2 гэмтсэн хүн нурууны мэс засал хийхээр хагалгаанд ороод байна. Бадамжунай, Батдалай нар энэ 7 хоногт багтан дунд чөмөг, тойгоны мэс засалд орно. Ер нь бүх гэмтэгсэд маань бүгд жигд онгоцны гэмтэлд өртөг байдлаар их бие, тархины доргилттой, цээж хөндийн эрхтэн бэртсэн, бүгд осголтын 2-З дугаар зэрэгтэй, бүгд хөл, гар, аль нэг нурууны байдлаар гэмтсэн ийм гэмтэлтэй байгаа юм. Гавьяат нисгэгч Сугарын биеийн байдал тааруу байна. Өнөөдөр давтан дурангийн шинжилгээнд орж байгаа ийм байдалтай байгаа. Бид эмнэлгийн тусламж үйлчилгээ үзүүлэх, нарийн мэргэжлийн тусламж үйлчилгээ үзүүлэх бүх шаардлагатай арга хэмжээнүүдийг авч байна. Одоогийн байдлаар шинээр шаардлагатай эм хэрэгсэл, хүний нөөцийн асуудлаар зүйл гараагүй ийм байдалтай байгаа. 

Бид энэ мэдээллийг Их Хурлынхаа гишүүдэд ч гэсэн, бас мэдээлэл өгч байгаа байдлын мэдээллийг тодорхой хугацаа гаргаж мэдээлж байя. Ийм  байдалтай байна. 

Д.Лүндээжанцан:  Батхүү гишүүн асуултаа асууя. Очирхүү гишүүн алга байна. Батхүү гишүүн.   

Г.Батхүү: Үнэхээр харамсалтай ийм үйл явдал боллоо. Энд ярьж байгаа зүйлүүдийг жаахан дүгнэж үзэх хэрэгтэй л дээ. Эх орон шатаж байгаа юм чинь явалгүй яадаг юм бэ гэж Сономпил сайд ярьж байна. Буруу ярьж байна. Эх орон шатаж байгаа бол хүн явж үхэж болно гэсэн тийм юм байхгүй шүү дээ. Тэрийг чинь зохицуулдаг хууль дүрэм гэж байгаа. Тэр хууль, дүрмийнхээ хүрээнд явах ёстой. Тухайлбал Улсын нисэхийн тухай хууль гээд 2003 онд батлагдсан хууль байгаа юм. Энэ хуулин дээр Улсын нислэгийн багц дүрмийг баталж мөрдөнө гээд хуульчлаад заагаад өгчихсөн. Энэ дүрэм өнөөдөр, одоогоор Батлан хамгаалах яамны сайд энийг батлаагүй явж байгаа юм. Улсын нисэх гэдэг энэ хувьчлагдсан энэ хэсэг маань өнөөдөр ямар ч зохицуулалтын дүрэм, журамгүй явж байгаагаас болж сүүлийн үед онгоц удаа дараалан унаж байгаа, замбараагүй, зохицуулалтгүй ийм явдлууд бий болж байгаа. Одоо энэ дүрмийг хэзээ батлах гэж байна. Яагаад 4 жил өнгөрчихөөд 2003 оноос хойш, энэ хугацаанд энэ дүрмийг баталж болохгүй байгаа юм бэ. Тусдаа хуультай болъё гэж ярьж байгаад бид нар хуультай болгоод энэ хууль маш авсаархан, маш ойлгомжтой ийм хууль болсон шүү дээ. Тэгээд энэ хуулиа хэрэгжүүлэх дүрмээ батлаагүй 4 жил болчихоод одоо сайн нисдэг тэрэг авч өгөхгүй байна, мөнгө өгөхгүй гэдэг тухай асуудал ярьж байгаа нь буруу шүү дээ. Ямар ч нисдэг тэрэг байгаад,  ямар ч сайн нисдэг тэрэг байгаад шинэ байгаад  дүрэм, журмын зохицуулалт байхгүй бол ийм л юмруу явж байгаа байхгүй юү. Тэгэхээр энэ талаас нь мэргэжлийн улсууд ч гэсэн энэ салбарыг шалгаж үзэх хэрэгтэй.

Түрүүчийн унасан онгоцны асуудал чимээгүй л өнгөрсөн. Яагаад гэвэл үүний буруу зөрүүг тогтоох хуулийн хүрээнд зохицуулалтыг нь хийсэн дүрмүүд нь байхгүй л байгаа байхгүй юү.

Дараагийн асуудал Иргэний нисэхийн нөхдүүд бид нарт хамаагүй ухааны юмнууд яриад байна. Тийм юм ярьж болохгүй. Та нар энэ хуулиа бид хамтарч боловсруулаад оруулж батлуулж байсан хуулиа санаж байгаа байх. Батмөнх дарга. Цэнгэл сайд энийг мэдэж байгаа байх. Энэ хуулин дээр чинь биччихсэн байгаа шүү дээ. Онцгой байдал гэж юу юм бэ. Онгоц өнөөдөр нислэгийн нарядаа аваад Иргэний нисэхийн ерөнхий газраас нисээд бүх үйлдлээ хийгээд эргээд буудалдаа буух хүртэл бүх үйл ажиллагааг Иргэний нисэхийн ерөнхий газар хариуцаж зохицуулдаг. Улсын нислэг гээд өөрсдөөсөө түлхээд байх юм ерөөсөө байхгүй. Битгий ингэж худлаа ярьж бай та нар, ажлаа мэдэж бай тэгвэл. Яг энэ хуулин дээр, дүрмэн дээр заалт байгаа 138 дээр, бид нар хамт баталж байсан. Хэрвээ маргах гэж байгаа бол. Та нар хариуцах ёстой энийг, та нар зарлах ёстой. Энэ дүрмэн дээр чинь тодорхой биччихсэн байж байгаа, шаардлагатай бол би уншаад өгч болно заалтыг. Цээжээрээ ч уншиж болно энийг. 

Тэгээд хариуцлагын тухай асуудлаа ярь л даа. Битгий биеэ хамгаалах гээд бай. Буруу юм хийсэн бол буруугаа хүлээж сур. Буруу юм хийгээгүй байхад чинь юм яриад байгаа бол тэрэн дээр тодорхой тайлбар өг. Тэгээд уй гашуу болж байна. Тийм учраас энэ дээр зөөлхөн дуугарах ёстой, хүмүүстэй чанга дугарч болохгүй энэ тэр гэж. Харин нь ч энэ асуудлыг бид нар цаг алдахгүй шийдэх ёстой. Тэр нислэгтэй холбоотой бүх яриа юм чинь бүгд бичлэгтэй, баримттай байж байгаа. Тэрний дагуу энэ бүх юм чинь гараад ирнэ. Өнөөдөр энд мянга бие биенийгээ хамгаалаад, мянга худлаа үнэн яриад хэрэггүй. Хариуцлагагүй явдал байсан уу байсан, аль аль салбарт нь.Энэний төлөө бүгдээрээ хариуцлага хүлээх ёстой. Батлан хамгаалах яамнаас энэ дүрмээ батлах гэчихээд яагаад 4 жилийн хугацаанд хуулиа хэрэгжүүлэхгүй, дүрмээ батлахгүй байгаа юм бэ гэсэн асуултыг асууж байна.

Д.Лүндээжанцан: Сономпил сайд.

М.Сономпил: Тэгэхээр 2003 онд батлагдсан Иргэний нисэхийн батлагдсан хуулийн дагуу Батлан хамгаалах яамнаас 4 журам батлах ёстой юм байна лээ. Тэр яагаад батлагдаагүй юм бэ гэхээр салбар салбарын эрх ашиг хөндөгдөөд, яг өнөөдрийг хүртэл маргаантай явсан учраас манай салбар яаж шийдсэн бэ гэхээр нэгэнт иргэний нисэхийн хууль батлагдсан, энэ хуулийнхаа дагуу, яг иргэний нисэхийн журмынхаа дагуу Зам тээвэр, аялал, жуулчлалын яамны сайдаас гаргасан журмын дагуу ниснэ гэсэн энэ хэлбэрээр явж байгаа юм байна лээ. Гэхдээ бид нар ажлын хэсэг томилчихсон ажиллаж байгаа. Ойрын үед холбогдох журмуудыг Засгийн газраар оруулж шийдвэрлүүлнэ.

Тэгэхдээ би энэ дээр нэг тодотгож хэлэх гээд байгаа юм. Ингээд журам дүрэм батлуулах гэхээр мэргэжлийн яамдууд, батлан хамгаалах салбар ч онгоцтой, хилийн цэрэг ч онгоцтой. Тэгэхээр өөрөө өөрийнхөө эрх ашгийг оруулах гэхээр энэ асуудал нь хүндрэлтэй явсаар байж удсан юм байна лээ. Энийг хэлэлцэх шаардлагатай гэдэг дээр энийг зориуд хэлмээр байна.

Д.Лүндээжанцан:  Цэнгэл сайд.

Ц.Цэнгэл: Энэ дээр миний хувьд Иргэний нисэхийн тухай хууль, Улсын нислэгийн тухай хууль хоёр мөрдөгдөж байгаа хууль. Нисэхийн орон зайн тухай хууль батлагдаагүй юм. Тэр тухай Батлан хамгаалах яаманд 4 дүгээр сарын 17-нд албан тоотоор явуулчихаад байгаа. Тэгээд Батлан хамгаалах яам хилийн цэргийн газартай Батлан хамгаалах яамны улсууд бид нар хоорондоо зарим юм нь ийм байгаа. Энэ удахгүй Сономпил сайдын хэлдгээр батлагдана.

Д.Лүндээжанцан:  Батхүү.

Г.Батхүү: Агаарын орон зайн тухай хууль гэдгийг би мэдэхгүй юм байна. Зүгээр Иргэний нисэхийн тухай хуулийн 4.2 дээр заачихсан байгаа шүү дээ. Улсын агаарын хөлгийн нислэгийн хөдөлгөөнийг хэрхэн зохицуулах талаар. Ер нь Иргэний нисэхийн тухай хуулин дээр болон Улсын агаарын хөлгийн тухай хуулин дээр, Улсын нислэгийн тухай хуулин дээр энэ асуудлуудыг чинь бүгдийг нь ялгаад, салгаад зохицуулаад өгчихсөн шүү дээ. Тэгээд энэ дүрэм нь яагаад гарахгүй юм байгаа юм бэ гэж асуугаад байгаа юм. 4 дүрэмгүй бол худлаа. Иргэний нислэгийн хуулинд гэхэд 70 гаруй дүрэм хийчихсэн байгаа нь. Өшөө дутуу дүрмүүд байгаа юм. Энэ Улсын нислэгийн тухай хуулин дээр миний ойлгож байгаагаар 40-50 дүрэм гарах ёстой. Энэ дүрмүүд нь байхгүй л байгаад байгаа байхгүй юү одоогоор. Энэ дүрмийг хэзээ хийх нь тодорхойгүй юм ярьж байна шүү дээ. Яамдууд тохирохгүй байгаа, 4 жил яриад бүтэхгүй байгаа. Дараа нь хэдэн жил ярих юм бэ. Тэгээд онгоцны тухай ярих асуудал огт байхгүй шүү дээ. Тодорхой хариулт авмаар байна. Энэ дүрмийг төдийд бэлэн болгоно. Тэгээд дараагийн асуудлаа яримаар байна шүү дээ. Хариулт авъя.

Д.Лүндээжанцан: Хариулт авъя. Сономпил сайдаас хариулт авъя гэнэ хугацаа. Улсын нислэгийн тухай хуулийн дагаж мөрдөх дүрэм, журмууд.

М.Сономпил: Тэгэхээр Иргэний нисэхийн хуультай холбогдсон бүх журмууд гарсан. Энэ Онцгой үүргийн нислэг хийлгэх, Тусгай үүргийн нислэг хийдэг Батлан хамгаалах, зэвсэгт хүчинтэй холбоотой 8 журмууд үлдсэн байгаа юм. Тэгэхээр хийгдээгүй гэж ойлгож болохгүй л дээ. Таны яриад байгаа тэр 70-80 журмууд бүгдээрээ батлагдсан. Зөвхөн энэ салбартай холбоотой асуудал бол 4 жил удааширч байгаад харамсаж байна. Сая 4 дүгээр сарын 15-нд ажлын хэсэг томилогдсон ажиллаж байгаа юм. Ямар ч гэсэн энэ 7 сардаа багтаж энэ журмуудыг дуусгана гэж хэлмээр байна.

Ц.Цэнгэл: Би Батхүү сайдын тэр нөгөө Агаарын зайг нисэхэд ашиглах тухай хуулийг би хэлсэн юм. Тэр 2003 оны 5 дугаар сарын 30-ны өдөр батлагдсан хууль. Таны тэр 4.2 дээр байгаа л даа хуулийг үйлчлэх хүрээний тийм. Иргэний нисэхийн хууль.

Д.Лүндээжанцан: Батмөнх Иргэний нисэхийн дарга хариулна.

С.Батмөнх: Батхүү гишүүний хэлж байгаа энэ заалт Иргэний нисэхийн тухай хуулиар Иргэний нисэхийн арилжааны нислэгүүд болон бусад нислэгүүдийн зохицуулалтыг Иргэний нисэхийн ерөнхий газрын хариуцах эрх үүргийн хэм хэмжээг заагаад тодорхойлоод өгчихсөн юм. Улсын нисэхийн тухай хууль дээр Улсын агаарын хөлгийн тухай нисэхийн үйл ажиллагааг зохицуулахыг хуульчлаад өгчихсөн юм. Энэ хоёр хууль өөрөө хоорондоо зааг ялгаатай юм. Тийм учраас миний хувьд, бидний хувьд барьж байгаа энэ хуулийн дагуу гарсан багц дүрэм хийгээд бусад журам, зааврууд энэ юмыг л хэрэгжүүлж ажиллаж байгаа. Энэ бол маргашгүй үнэн юм гэж хэлмээр байна.

Д.Лүндээжанцан: Идэвхтэн гишүүн асуултаа асууя. 

Асуухгүй ээ. За. Батбаяр гишүүн. Өөрөө ингээд олон дахин дарчихаад байна шүү дээ. Тэгэхээр чинь алга болж байна шүү дээ. Нямжавын Батбаяр.

Н.Батбаяр: Өнөөдөр үнэхээр бид нар эмзэг асуудал ярьж байна л даа. Миний Монголын 14 сайхан залуу төрийнхөө тушаалаар эх орныхоо төлөө ажил үүргээ гүйцэтгэж яваад амь насаа алдлаа. Өнөөдөр бид нар яагаад Их Хурал дээр энэ асуудлыг өнөөдөр ярьж байгаа юм бэ гэвэл нэгдүгээрт болсон явдлыг ард түмэн сайнтай нь, муутай нь бүгдээрээ мэдэх ёстой. Хоёрдугаарт энэ болсон эмгэнэлтэй явдлын хариуцлагыг хэн хариуцах юм бэ.

Гуравдугаарт цаашид ийм эмгэнэлт явдал гаргахгүйн тулд төр юун дээр анхаарах ёстой юм бэ гэдгийг бид нар ярилцах зорилгоор өнөөдөр асуудлыг ярьж байгаа гэж ойлгож байгаа. Ийм асуудал ярьж байхад би сая шадар сайдын хэлсэн үгийг сонсоод үнэхээр юу гэж хэлэх юм бэ дээ, бараг зүрх зогсчихшиг боллоо. Сая асуулаа шүү дээ. Отгонбаяр сайдаас. Яагаад Ерөнхий сайддаа бүтэн хоногийн дараа мэдээлэл өгч байгаа юм бэ. Яагаад Ерөнхий сайддаа хэлээгүй юм бэ гэж хэлэхэд би Шадар сайддаа хэлсэн гэж хэлж байгаа юм. Шадар сайд нь юу гэж хэлж байна вэ гэхээр Ерөнхий сайд энийг мэдээд яах юм бэ гэж хэлж байгаа байхгүй юү даа. Энэ чинь юу гэсэн үг юм бэ таминь ээ. Ерөнхий сайдаа би танаас асуумаар байна.

Та чинь Монгол Улсын Ерөнхий сайд биз дээ. Айл гэрээр болох юм бол та энэ Монгол Улсын аав юм байгаа биз дээ. Аюул болохоор хүүхдүүд чинь аавдаа ирж ханддаг юм байгаа биз дээ. Үгүй бол та биш болчихсон юмуу. Үгүй бол энэ Засгийн газрын Ерөнхий сайд Энхсайхан болчихсон юмуу нэгдүгээрт.

Хоёрдугаарт өнөөдөр амиа алдсан хүмүүсийн ар гэрийнхэн хэцүү байгааг би ойлгож байна. Тэд нар ганц л юм бодож байгаа. Миний хань ижил, миний үр хүүхэд маань амьд байсан байх, амьд байх үед нь аварч чадаагүй энэ төр минь яав даа гэж бодож байгаа байх. Тэгээд би асуух гэж байна. Осол гарсны дараа газар дээрээ хэдэн хүн амьд байсан бэ. Зарим хэвлэл мэдээллийн хэрэгслээр хэлж байгаа нь 10 гаруй хүн амьд байсан гэсэн мэдээлэл байгаа. Энийг ард түмэнд та хэлж өгөөчээ. Үнэхээр 8-хан хүн амьд үлдсэн юмуу, үгүй бол өшөө хүмүүс амьд байж байгаад хайх 72 цагийн хооронд өнгөрчихсөн юмуу.

Гуравдугаарт хүмүүс хэлж байна шүү дээ. Ядахдаа ганц гар утас байсан юм бол. Сансрын утас өнөөдөр бараг монголын компани болгонд байгаа нэг биш, хэд хэдээрээ байгаа. Ганцхан сая төгрөгийн үнэтэй шүү дээ. Яагаад тэр хүмүүсээ гар утсаар хангаагүй юм бэ. Дамиран гишүүн асууж байсан. Яагаад ганц нэг дохионы сумтай буугаар хангачихаагүй юм бэ гэж. Энэ бол үнэтэй зүйл биш. Энэний хариуцлагыг хэн хүлээх юм бэ. Отгонбаяр сайд хэлж байна. Мөнгө байхгүйгээс гэж. Монгол Улсад өнөөдөр мөнгө байгаа. Та нар өнгөрсөн 2006 оны төсвийг 57 тэрбум төгрөгөөр хэтрүүлсэн. Энэ 57 тэрбум төгрөгөөр нисдэг тэрэг авъя гэх юм бол 10-аад нисдэг тэрэг, шинэ онгоц авч болох мөнгө. Ийм байж байгаа үед ганц сая төгрөгөөр утас авч чадаагүй гэж хэлж байгаа Отгонбаяр сайд би танд харамсаж байна. Би танаас асуух гэж байна. 

Таныг сансрын утас авъя гэхэд чинь Сангийн сайд мөнгө өгөөгүй юмуу, үгүй бол таны сэтгэл чинь дутсан юмуу гэж би танаас асуух гэж байна. Яагаад ганц дохионы буу өгч болоогүй юм бэ Жаргалсайхаан би чамаас асуух гэж байна. Энэ чинь хямдхан шүү дээ. Эцсийн дүндээ та бүгд аюултай ажиллагаанд хүмүүсээ явуулж байгаа бол амь насыг нь хариуцах тийм бүх хангамжийг хийсэн байх үүрэгтэй. Хэрвээ Их Хурал дээр энэ асуудлыг оруулж ирээд бид мөнгийг чинь өгч чадаагүй бол бид нар хариуцлага хүлээе.Өнөөдөр энэ асуудлыг төр хэлэлцэж байх үед хэн нэгэн хүн таминь ээ бид нар буруутай гэж хэлэх ёстой. Их Хурлын гишүүд бид нар ч буруутай. Тийм учраас би бас өөрийгөө буруутай гэж үзэж байна. Ерөнхий сайдаа та энэ талаар олон түмэндээ хэлээч. Энэ чинь дэндүү эмзэг асуудал. Цаашдаа монголчууд яаж амьдралд итгэлтэй байх юм бэ. Итгэлтэй байхын тулд төрдөө итгэдэг байх ёстой, бие биеэндээ итгэх ёстой. Төрийнхөө даалгаврыг биелүүлж явж байгаа хөвгүүдээ төр нь шаардлагатай бүх хэрэгслээр хангасан байх ёстой. Хэрвээ та нар энэ асуудлаа цаашид бодохгүй бол болохоо байчихжээ. Би та бүхнээс хэн хариуцлага хүлээх ёстой вэ гэж нэгдүгээрт Онцгой байдлын сайд нь хариуцлага хүлээх үү, онгоц нисгэсэн Цэнгэл сайд хариуцлага хүлээх үү, онгоц нь хаяад ирдэг Одбаяр сайд хариуцлага хүлээх үү, шуурхай мэдээллээ дамжуулдаггүй Хэрэг эрхлэх газрын дарга Батболд сайд хариуцлага хүлээх үү, энэ байдлыг газар дээр нь зохион байгуулсан гэж хэлж байгаа Энхсайхан штабын ахлагч нь хариуцлага хүлээх үү, үгүй бол та хариуцлага хүлээх үү, хэн хариуцлага хүлээх вэ. Энийг та ард түмэнд хэлж өгөөч.

Д.Лүндээжанцан: Энхсайхан шадар сайд.

Н.Батбаяр: Уучлаарай. Би тэр асуудлыг Ерөнхий сайдаас асуусан юм. Энхсайхан сайдаас огт асуугаагүй.

М.Энхсайхан: Ар гэрээс нь хүртэл хүсэлт тавиад байгаа л даа. Тэрийг бас ойлгож болно. Манай хүн хэзээ нас барсан бэ, алтан хайргийг нь нээлгэх гэсэн юм гэж асуудал тавиад байгаа. Яг энэ асуудлыг болсон явдал дээр үйл явдлыг шалгаж тогтоож байгаа улсууд тогтоож өгнө. Өнөөдөр би үдээс хойш шүүхийн задлан шинжилгээнүүд явагдаж эхлэх ёстой. Энэ цаг мөчид эхэлсэн үү, үгүй юү гэдгийг би хараахан хэлж чадахгүй байна. Тэдэнд өгсөн шаардлага бол цаг хугацааг нь тогтоож өгөө гэсэн ийм даалгавар өгөгдсөн байгаа гэдгийг хэлмээр байна, хэзээ нас барсан бэ гэдгийг.

Д.Лүндээжанцан: Ерөнхий сайд.

М.Энхболд:  Шадар сайдын хэлсэн үгтэй холбогдуулаад тэр асуудлыг шадар сайд ямар байдлаар хэлснийгээ сая өөрт чинь тайлбарласан. Ерөнхий сайдын хувьд бол би 14-15-ны өдрүүдэд байсан. Утас асаалттай байсан, хэлхээ холбоо авалцаагүй гэдгийг өчигдөр ч бас танай намын зөвлөлийн хурал дээр хэлсэн. 15-ны 8 цагт мэдээллийг авсан. Тэр мэдээллийг авснаас хойш холбогдох арга хэмжээнүүдийг авсан. Цаашид хариуцлага хүлээх тухай асуудлын хувьд би түрүүн ч асуултад хариулахдаа хэлсэн. Хариуцлага хүлээх тухай асуудал энд байна, байх ёстой. Гэхдээ хэн, ямар хариуцлага хүлээх вэ гэдгийг энэ ажлыг шалгаж байгаа мэргэжлийн байгууллагууд шалгаж үнэлэлт дүгнэлт гаргаж, ямар үйлдэл дээр хэний шийдвэр хаана буруутсанаас болж энэ осол гарах үндсэн шалтгаан болсон байна вэ гэдэг энэ зүйлүүд яригдсаны дараа бид нар тодорхой хариуцлагын асуудлыг ярих ёстой. Тэрнээс биш өнөөдөр энэ асуудалтай холбогдолтой байж болзошгүй бүгдийг хамруулж хариуцлага хүлээх тухай асуудлыг ярьж болохгүй байх гэж бодож байгаа. Энийг ч би өчигдөр хэвлэл, мэдээллийн хэрэгслээр надаас асуусан асуултуудад тодорхой ийм байр суурьтай байгаагаа хэлсэн байгаа.

Д.Лүндээжанцан: Отгонбаяр сайд.

С.Отгонбаяр: Дохионы буу уг нь аваад явчих бололцоо байсан уу, үгүй юү гэж байсан. Ганцхан нисэхийн аюулгүй байдлын дүрэм журманд галт зэвсэг буюу, бүр цаашлах юм бол 100 гр шингэнийг хүртэл оруулахгүй байх тийм хэмжээний асуудал байгаа. Ингээд энэ утгаараа аюулгүй байдлыг хангах үүднээсээ зөвшөөрөөгүй гэж хэлж болно.

Д.Лүндээжанцан: Ингээд яая.

Н.Батбаяр: Би тодруулъя.

Д.Лүндээжанцан: Чи түрүүн тодруулчихсан шүү дээ Батбаяр гишүүн.

Н.Батбаяр: Хариулт өгөхгүй байна шүү дээ.

Д.Лүндээжанцан: Үгүй яах вэ, дүрэм, журмандаа өөрчлөлт оруулъя. Шадар сайд дахиж тодорхой хариулт.

За байхгүй юү. Энхсайхан.

М.Энхсайхан: Батбаяраа яагаад Ерөнхий сайдад мэдэгдээгүй юм бэ гэснийг чамайг мэдээд чи тэрүүгээр яах юм бэ гэдгийг чинь нугалаад Ерөнхий сайд, тэд мэдэх хэрэггүй гэсэн ийм тайлбараар нугалж хэлээд байгаа чинь буруу байна гэж хэлэх гээд байгаа юм. Чи тэр мэдээллийг аваад яах юм бэ, Ерөнхий сайд хэзээ мэдсэн, мэдээгүйгээр чи ямар дүгнэлт хийгээд хаашаа явах гээд байгаа юм бэ. Бид нар мэдээллээ өгчихсөн шүү дээ хэзээ Ерөнхий сайд мэдээлэл авсан. Орой би Отгонбаяр сайдыг энэ тухай ярьж байхад материалуудаа нарийвчилж бэлтгээд Ерөнхий сайд, Ерөнхийлөгч, Их Хурлын даргад танилцуулах хэрэгтэй гэдэг ийм л заавар өгч байсан. Би юу зохицуулаад сууж байсан юм бэ гэдэг асуудал яриад байгаа юм. Их Хурал энд хуралдаж байхад, Ерөнхий сайд энд байхад мэдээлэл дээр та нар чинь дандаа тэгдэг шүү дээ. Тэр мэдээллийн цаг дээр Ерөнхий сайд заавал орж ир, заавал орж ир гээд л тэгээд байдаг биз дээ.

Яг тэр үйл явдлын дунд тэнд юу хийж байсан юм бэ гэхээр хоёрдахь нисэх онгоцыг бэлд гэсэн ийм үүргийг өгөөд сууж байсан юм.

Д.Лүндээжанцан: Нямжавын Батбаяр гишүүн 20 секунд ярь. Дэгээрээ л явъя. Минутын нэмэлт дээр 20 секунд үлдсэн юм. Тэгээд тэрийгээ өөрөө шууд авчих ёстой шүү дээ.

Н.Батбаяр: Сая Энхсайхан сайд Монгол Улсын Ерөнхий сайд тэрийг сонсоод яах юм бэ гэж амаараа микрофонгүй хэлсэн энд суусан бүх хүн сонссон. Тийм биз дээ, бүгд сонссон.

Боль л доо. Та нар юуг нь нуугаад байгаа юм бэ.

Д.Лүндээжанцан: Үгүй нуусан юм байхгүй. Юу нуусан юм бэ. Ингэе асуулт хариулт дууссан, санал хэлэхэд тал талаас гурав, гурван хүн, уучлаарай энэ чинь хуулийн хэлэлцүүлэг биш мэдээллийн юугаар явж байгаа. Бид мэдээллийн жишгээр явахад цаг 30 минутад голцуу энэ асуудлыг багтаан дуусгаж байгаа дэгтэй. Тэгэхээр 1 цаг 30 минут байтугай хуралдчихлаа.  Би ямар саналтай байна вэ гэхээр ер нь бол энэ дараа Аюулгүй байдал, гадаад бодлогын байнгын хороо саналаа оруулж ирээд намын бүлэг, зөвлөл хоёр яриад ажлын хэсэг байгуулагдана тэртэй тэргүй. Ингээд юмаа яръя. Энэ хооронд 5 дахь өдөр гашуудлын ёслолууд болно, энийг дагасан маш их ажил байна. Бие муу байгаа хүмүүсийг яаралтай эмчилж сувилах, ар талынх нь олон асуудлууд байна, комиссууд ажиллаж байна. Ийм учраас энэ явц дунд тал талаасаа яриад ажлын хэсгээ, шаардлагатай бол ажлын хэсгээ байгуулаад Мөнхтуяа дарга, Идэвхтэн дарга, Гансүх дарга бусад намуудтайгаа санал солилцоод ингээд энэ асуудлыг яах вэ, Их Хурал ямар байр суурь баримтлах вэ гэдэг юу бол гарцаагүй гарч ирнэ. Ингээд яривал яасан юм бэ. Яг өнөө, маргаашгүй яаралтай Энхсайхан шадар сайд ахалсан Засгийн газрын комисс юу хийх ёстой, юун дээр анхаарвал зохих вэ гэдэг юм л яримаар байна. Тэрэн дээр нь харин асуулт, хариултын явцад нэлээд юм гарчихсан болов уу гэж би бодоод байгаа юм.

За тэгвэл саналаа хэлье гэж байгаа бол саналаа хэлцгээ. Дахиад сунгах уу чуулганаа. Яагаад вэ гэхээр 13 цагийн завсарлага болчихсон. Бид асуултаа дуусгая гээд яасан шүү дээ, дэг яасан. Тэгвэл шууд үгээ хэлээд эхэлж болж л байна. Та нар шийд.

Завсарлаад 15 цагаас орж ирэх үү. Завсарлаад 15 цагаас. Отгонбаяр сайдаар дуусч байна шүү. Үг хэлэх хүмүүсийн жагсаалт. Тэгээд завсарлалаа. Гансүх нэмэгдсэн байна /13.25-14.15. В.Оюун/.

Хуралдаан 14 цаг 15 минутад завсарлав.


Үдээс хойших хуралдаан 15 цаг 25 минутад эхлэв.

Д.Лүндээжанцан: -Засгийн газрынхан, За гишүүд хуралдаандаа орж ирээд үгээ хэлж эхэлье. Гончигдорж гишүүн үг хэлэх  үү, сайд нарыг орж ирэхээр хэлэх үү. Ерөнхий сайд нар, шадар сайд, Отгонбаяр сайд, шадар сайдууд үүдэнд байна. Гишүүд хуралдаандаа ирье.


 Польш –Монголын Польшийн Сеймийн Польш-Монголын Парламентын бүлгийн дарга ноён Котица тэргүүтэй Польшийн парламентын төлөөлөгчид Монгол УИХ-ын урилгаар айлчилж байна. Монгол-Польшийн ард түмний найрамдалт харилцаа, түүний дотор 2 парламентын харилцаа улам өргөжин хөгжихийн ерөөл өргөн дэвшүүлье.  Монгол Улсад тавтай айлчлаарай гэж ерөөж байна. Баяртсайхан сайд Парламентын бүлгийн дарга байгаа.

 
Манай гишүүд хуралдаандаа орж ирцгээе.  Үгээ хэлж байгаа. Гэхдээ бид нар дараа нь байнгын хороон дээр Аюулгүй байдлын хороон дээр ажлын хэсэг ажиллана. Ингээд дэлгэрэнгүй юм яригдах учраас манай гишүүд яг одоо цаг үеийнхээ холбогдолтой асуудлуудаа яривал яриад ер нь бол дараагийн авах арга хэмжээнүүд бусад асуудлууд бол Аюулгүй байдлын хороо Төсвийн тодотголын үе гээд гол гол юмнууд дээр яригдана гэдгийг анхаараач ээ гэдгийг би бас гишүүддээ хэлмээр байна. Зоригт гишүүн үү, та гарахдаа өгөөгүй байсан юм уу. За Зоригт гишүүн горимын санал хэлэх гэж  байна уу. За Гончигдорж гишүүн үгээ хэлье. Ерөнхий сайд, шадар сайд хоёр орж ирнэ ээ одоо. Цэнгэл сайд эмнэлэгт дуудагдаад явсан гэнэ. Эмнэлэгт яаралтай тариа хийлгэхээр. Гишүүд зарим нь горимын санал гаргаад байна л даа. Асуулт хариултыг. Товчхон товчхон хоёр хүн төлөөлөөд төлөөлөөд  гол юм гарчихсан, тийм учраас дараа нь дахиж байнгын хороод дээр яригдах  учраас энийг товч яваад зарим нь нэрээ татаад, нэрээ татъя гэсэн улсууд нэлээд байх шиг байна. За одоо Гончигдорж гишүүн.


Р.Гончигдорж: -Ямар нөхцөл байдалд бид нар мэдээлэл сонсож, харамсалтай нь болж өнгөрсөн үйл явдлын араас ярьж байна вэ гэдгийг бид нар ойлгож байна. Онцгой даалгавар биелүүлэх үүрэг аваад амь эрсэдсэн олон сайхан залуучууд, түүний үр хүүхэд, гэр бүл, ажлын хамт олон нь уйтгар гуниг, харуусалд  дарагдсан энэ үед  УИХ энэ асуудлыг ярьж байгаад эмзэглэж байгаа, тийм иргэд, олон түмэн ч байгаа байх. Гэхдээ бид нар энэ асуудлыг үнэхээр шуурхай мэдээллээр хангагдаж,ярьж хөөрөх нь зайлшгүй шаардлагатай юмаа гээд УИХ-ын чуулганаар өнөөдөр мэдээлэл сонсож байгаа юм. 


Ер нь бол бид нар ялангуяа энэ эрсдэлтэй алхамд хүмүүсийн амь нас ч эрсдэж болзошгүй ийм үйл ажиллагаанд томилгоо хийх, шийдвэр гаргах түвшний хариуцлагын тухай ярих ёстой юм. Бид нар өмнө нь бас иймэрхүү харамсалтай явдлын дараачаар 49 хоногийг нь гүйцээе, эсвэл энийг одоо ярих цаг нь биш гэж олон удаа хойшлуулж байсан л даа. Тийм тохиолдлууд байсан, харамсалтай нь асуудал хойшлогдохоороо зэрэг хариуцлагаас мултардаг, хариуцлагаас зайлсхийдэг, өөрийгөө хамгаалах системийг бий болгож чаддаг, тэгээд эцсийн бүлэгтээ асуудал дахин давтагдаж гардаг ийм харамсалтай сургамж  бидэнд бий. Өнөөдөр бид нар энийг ярьснаараа хамгийн гол нь бол өнөөдөр хохирсон, амь насаараа хохирсон иргэд, түүний ар гэрийн цаашдын асуудлаар өнөөдөр хүнд бэртлийн улмаас хүнд нөхцөлд байгаа тэр иргэдийнхээ  амь насыг хамгаалж, эмчилгээ оношилгоо зайлшгүй хийх ёстой цаг хугацааны асуудлыг алдахгүй хийх энэ чиглэлд бас энэ өөрөө том анхааруулга сануулга, шаардлага болно гэж ойлгож байгаа. Нөгөө талаас үнэхээр шийдвэр гаргах түвшинд хариуцлагаа өөрсдөө хүлээж сурсан тийм нийгэмд бол өнөөдөр үнэхээр яриад байх шаардлагагүй байж болно. Бид нар харамсалтай нь бол үнэхээр хариуцлагагүй шийдвэр гаргаж, илгээснээрээ энэ хэдэн сайхан залуучуудынхаа амь насаар тоглочихов уу гэсэн тийм харуусал бодол үлдэгсдийн дотор байгаатай адил бидэнд бас байна. Тийм учраас энэ асуудлыг ярьж байгаа юм.


Яг түймэртэй газар руу онцгой даалгавар биелүүлэхээр явж байгаа нислэг үйлдэж байгаа тэр бүрэлдэхүүнд өнөөдөр ямар ч байдал үүсэхийг нь мэдэж  байж ядаж дохиоллын буугүй явсан асуудал хамгийн харамсалтай байгаа байгүй юу. Тэгээд түрүүн Жаргалсайхан тайлбарлаж байсан . Бид газраа олохгүйн тулд нисдэг тэрэгнээс олс дүүжилж тэмдэг гаргаж байгаад тэгээд бид нар зам гаргаж, газраа олж байна гэж. Гэтэл нисдэг тэрэг өөрөө GPS-тэй тэр нь бол буултаа нэгэнт хийчихсэн, буулт хийсэн үед тэрний кординат тун тодорхой байх ёстой, маш өндөр нарийвчлалтайгаар. Тэгээд тэрнийг дараагийн нисдэг тэргүүд хайж тэр олон цаг зарахгүйгээр олох боломжийг бүрдүүлэх тэр техникийн шаардлага хангагдаагүй байна л даа. Энэ бол би тэнд явсан нисэгчдийг буруутгаж байгаадаа биш энэ нислэгийг удирдаж зохион байгуулж, үйлчилгээ үзүүлж байх ёстой Монголын Иргэний агаарын тээврийн газартай энийг шууд холбож ярьж байна. Тэгээгүй бол бас л өнөөдөр үлдэгсдийн дотор байсан горьдлого бий шүү. Хэрэв 72 цаг биш 24 цагийн дотор олсон бол амьд сэрүүн ч байх юм бил үү, байж байх байсан ч юм бил үү гэсэн тэр харамслууд бол дандаа энд бидний хариуцлагагүй үйлдэл, хариуцлагагүй үйлдлээс улбаатай үлдэж байгаа ийм зүйлүүд. Тийм учраас энд үнэхээр бид нар шийдвэр гаргагчдын түвшин дэх хариуцлагын  асуудлыг зайлшгүй ярих ёстой. Энэ бол авч байгаа арга хэмжээний зайлшгүй нэг хэсэг нь гэж бодож байна.


Түүнээс гадна энэ эрсдэл бүхий үйл ажиллагаанд иргэдийнхээ ослын даатгалын тогтолцоогоо өнөөдөр зайлшгүй шинэчилж, дорвитой болгох ийм зайлшгүй шаардлага байна. Ийм онцгой байгууллага гүйцэтгэлийн үе дэх баримтлах ёстой журмуудыг заавал нарийвчилж баталж гаргах зайлшгүй шаардлагатай байна. Ингэхгүй бол энэ цаашдаа дахиад давтагдахгүй баталгаа байхгүй. Өмнө нь нисдэг тэрэгтэй холбогдож гарч байсан асуудлуудаар  хариуцлага хүлээх ёстой сайд нар нь, хариуцлага хүлээх ёстой төрийн өндөр албан тушаалтнууд хариуцлага хүлээсэн байсан бол энэ давтагдахгүй байсан. Ийм бүх шалтгаанаар өнөөдөр бид нар энийг нарийвчилж ярилаа. Цаашдаа байнгын хороод дээр нэлээн нарийвчилсан шийдэл гаргах хэрэгтэй. 


У.Хүрэлсүх: -Баярлалаа. Тэгэхээр эх орныхоо өмнө хүлээсэн үүргээ нэр төртэй биелүүлж, өргөсөн тангарагтаа үнэнч байж, эх орныхоо төлөө зүтгэж яваад амь насаа алдсан эрэлхэг хөвгүүддээ бас эмгэнэл илэрхийлж байна, тэднийхээ ар гэрт бас эмгэнэл илэрхийлж байна. Эдгээр залуучуудтай бас би мөр зэрэгцэн хамт ажиллаж анхных нь сайдаар ажиллаж, эдгээр залуучуудтай гал түймэр унтрааж, эдгээртэйгээ хамт эрэл хайгуул хийж нисдэг тэргээр хамт явж байсан, эдгээртэйгээ бас би хамт ажиллаж, амьдарч байсны хувьд хэд хэдэн зүйл хэлье гэж хүссэн юм. 


Ер нь Монгол улсын төр бол онцгой байдлын алба гэдэг энэ албандаа ихээхэн анхаарах цаг болсон гэдгийг би сайд байхдаа ч хэлж байсан, дараа нь ч удаа дараа ярьж байсан. Улсын гал түймэртэй тэмцэх газар, Иргэний хамгаалалтын газар, Улсын нөөцийн газар гэж  3 том газрыг бид нар нэгтгэж Онцгой байдлын алба гэдэг албыг шинээр байгуулсан. Энэ бол их зүйтэй зүйл болсон. Хувцас формгүй, туг туггүй ийм л албыг анх бид нар хөл дээр нь босгосон, энэ алба маань одоо бэхжээд  ингээд явж байгаа нь сайхан байгаа. Энэ бүхэнд  манай Их хурлын гишүүдийн гүйцэтгэсэн үүрэг их байдаг аа гэдгийг бас энд хэлэхийг хүсч байна.


Цаашдаа бид нар энэ байгууллагыг бэхжүүлэх, шаардлагатай тоног төхөөрөмжөөр хангах явдал бол бидний өмнө тавигдаж  байгаа хамгийн чухал зүйл ээ. Тэр утгаараа өнөөдрийн энэ үхэл зовлон ч гэсэн өнөөдрийн УИХ-ын гишүүд та бид нар, энэ УИХ бас хариуцлага хүлээх ёстой гэж би ойлгож байгаа. Онцгой байдлын албыг бэхжүүлэхэд 22 тэрбум төгрөг хэрэгтэй байдаг юм. Бид нар тооцоо судалгаагий нь гаргаж үзсэн юм. Өнөөдөр Монгол улсын хэмжээнд болж байгаа гамшиг зовлонтой тэмцэхэд шаардлагатай багаж, тоног төхөөрөмжийг нь авахад  22 тэрбум төгрөг хэрэгтэй байдаг юм. Энэ жилийн улсын төсвөөр энэ 22 тэрбум төгрөгнийх нь асуудлыг бид нар шийдэж  өгөх ёстой юм байна гэдгээ бид бүгдээрээ өөрсдөө ойлголоо гэж хэлмээр байна. 


Өнөөдөр энд улс төр ярьж байгаа, өнөөдөр энэний төлөө санаа зовж байгаа та бүхэн энэ 2008 оны улсын төсөвт энэ 22 тэрбум төгрөгийг нь суулгаж өгөөрэй. Энийг би  УИХ-ынхаа гишүүний хувьд хүсч байна. Ар гэр, амьдрал ахуй, амьдрахын төлөө зүтгэж явсан ийм хүмүүс энд байсан шүү гэдгийг бас би хэлэхийг хүсч байна. Ар гэрт нь өчнөөн олон хүүхдүүд нялх нойтон хоцорч байгаа, аав, ээж нь өнчирч байгаа, албаных нь хүмүүс эзгүйрч байгаа, олон жил бэлтгэсэн нисэгч нар, олон жил бэлтгэсэн шүхэрчид байсан юм, үнэхээр харамсалтай. Дээр нь бас энэ эрлийн ажлыг би ном дүрмийнхээ дагуу явсан гэж ойлгож байгаа. Би өөрөө энэ Онцгой байдлын сайд биш, гэхдээ  би энд ажиллаж байсан хүнийхээ хувьд 2 хоног бас Онцгой байдлын албан дээр энэ ажиллагааг зохион байгуулж байгаа хүмүүстэй хамт  байж санаа оноогоо хэлж байсан. 

 
Бид өнөөдөр Энхсайхан шадар сайд руу, Отгонбаяр руу дайрч ярьж байгаа бас. Бас баярлалаа гэж хэлэх ёстой юм байгаа юм Энхсайханд. Нойр хоолгүй 2-3 хоног хонож, энэ эрлийн ажлыг Онцгой байдлын ерөнхий газраас удирдсан шүү энэ нөхдүүд маань бас. Өчнөөн олон амь алдсан ар гэрийнхэнтэй нь энэ хүмүүс нүүр тулан уулзаж байсан шүү. Тийм учраас  бид нар  энэ хүмүүст нэг талаасаа зэмлэж байгаа ч гэсэн нөгөө талаасаа бас үүрэгт ажлаа амжуулж өгсөнд баяр хүргэх нь зүйтэй байх аа гэж ингэж бодож байна.

           Мөнгө байхгүй болохоор бүх ажил явдаггүй юмаа. Онцгой байдлын албаны ганц  зүйл бол тэр мөнгө байхгүй. Хэдэн залуучууд өөрсдийнхөө хүсэл эрмэлзлээрээ, бяр чадлаараа энэ улсын өмнө, ард түмний  өмнө хүлээсэн үүргээ биелүүлж яваа юм. Тийм учраас хамгийн гол анхаарах юм бол энэ техник хэрэгсэл, тоног төхөөрөмжөөр нь бэлтгэх, аврагч нарыг мэргэшүүлж, сургаж дадлагажуулах ийм асуудал чухал байна гэдгийг бид бүхэн олж харлаа, олон сайхан залуучуудынхаа  амь насыг эрсдүүлж байж бид нар энийг мэдэрлээ, тийм учраас цаашдаа Монгол улсын төр энэ Онцгой байдлын албыг бэхжүүлэх, энд алба хааж байгаа одоо энэ залуучуудыг сургаж бэлтгэх, тоног төхөөрөмжөөр хангах, аюулгүй байдлыг нь хангахад бид анхаарч ажиллах ёстой болсон юм байна гэдгийг энд хэлэхийг хүсч байна.

 Эх орныхоо төлөө зүтгэж яваад амь насаа, алтан амиа алдсан хүмүүст бид нар тусгай хандаж баймаар байна. Энэ залуучуудад бид гэрэлт хөшөө босгож, энэ залуучуудын хийсэн гавьяа зүтгэлийг Монголын төр дархалж мөнхлөх хэрэгтэй гэж би бодож байгаа. Энэ залуучуудын тэр үлдэж  байгаа ар гэр, ахуй амьдралд нь бид анхаарах ёстой. Энэ залуучуудын ар гэрт нь бүгдээрэнд нь Монгол улсын төрөөс байр өгөх ёстой гэж бодож байна, орон сууцаар хангах ёстой адгийн наад тал нь. Энэ хүмүүс  дахиж босч ирэхгүй, энэ хүмүүсийн маань эр зориг бурханд хэрэгтэй байжээ гэж өнөөдрийн “Зууны мэдээ” сонин дээр бичсэн байна лээ. Үнэхээр сайхан үгээр хэлсэн байна лээ. Манай хэвлэл мэдээллийнхэн ч гэсэн ийм хүнд үед юу бичиж, юу ярих вэ гэдгээ сайн бодож байж хийж баймаар байна гэдгийг хэвлэл,мэдээллийнхээ нөхдүүдэд хэлэхийг хүсч байна. Товчхон хэлэхэд ийм байна. Баярлалаа.

Д.Лүндээжанцан: -Раш гишүүн.

Р.Раш: -Баярлалаа. Ер нь зовлон бэрхшээл, энэ осол аваарь бол хэлж ирдэггүй, хийсч ирдэг тийм зүйл л дээ. Гэхдээ бид нар үнэхээр энэ ард түмний чихийг дэлдийлгэсэн, сэтгэлийг донсолгосон, зовоосон ийм юман дээр хаа хаанаа нухацтай дүгнэлт хийхгүй бол болохгүй ээ. Ингэс тэгэсхийж байгаад   өнгөрөөх маягаар хандах юм бол бид нар магадгүй энэнээс ч илүү хохирол амсахыг үгүйсгэх арга байхгүй гэж ингэж ойлгож байна.  Ер нь болсон юм бол яг нэг мөнгөгүйдээ ч бас болсон уу, үгүй юу, энийг бол мөнгөтэй холбохоосоо илүү хариуцлага, сахилгатай холбож үзэх ёстой зүйл ээ гэж би боддог юм. Гэхдээ энэ онгоцны паркийг шинэчлэх, тэр дохиолол мэдээллийн системээр хангах, бусад зүйлүүдийг түрүүн үдээс өмнөх хуралдаан дээр зөндөө ярьсантай би санал нэг байна.

Цааш нь ерөөсөө цаг үеийн шинж чанартай гээд ингээд бид нар урин дулаан орж, зунтай золгож байна. Ер нь ялангуяа 7 дугаар сарын хоёрдугаар хагасаас эхлээд улсын хэмжээгээр сахилга сулардаг, хаа сайгүй амралт зугаалга болдог, иймэрхүү байдлаа нэлээн хамжааргатай ингэж хандахгүй бол болохгүй гэж ингэж ойлгож байна.

        Өнөөдөр манай гүйцэтгэх албаны зарим хүмүүс бол ялангуяа одоо Онцгой байдлын албаны орлогч дарга Жаргалсайхан ярьж байсан. Тэр яахав газар дээрээ хүнд байгааг бол ойлгож байна л даа. Очиж үзээгүй ч гэлээ гэсэн гишгэх газаргүй тийм л ширэнги, намаг байсан юм байна, гэхдээ тэрэн дээр тийм гавьяа байгуулсан юм шиг өнөөдөр гайхуулж яриад бол хэрэггүй ээ. Тэрнийхээ оронд энэ байдлаас яаж гарах вэ, энэ хүндрэлийг ийм юмыг яаж давтахгүй байх вэ гэдэг тухайгаа ярьсан нь дээр ээ гэж. Нэгэнт улс орны өмнө хариуцлага хүлээж  байгаа бол хээр хонож л таараа шүү дээ. Нойргүй явж л таарна, ходоод өлсгөлөн явж л таарна, ийм учраас энэ дээр эргэж бодох нь яасан  юм бэ гэж ингэж ойлгож байна.

Цааш нь энэ учир шалтгааныг ярих үед нарийвчлан гарах байлгүй дээ. Ер нь зүгээр тэр ширэнги дотор машин ороод ой мод хулгайлсан гэхэд бол би  үнэмшихгүй байна. Тэгэхдээ энэ ойн хулгайн тухай асуудлыг бид нар нэг тийш нь болгохгүй бол үнэхээр болохгүй. Хэдхэн хоногийн өмнө Мянган малчны зөвлөлгөөн дээр нэг малчин ярьж байсан. Энэ малын хулгайн тухай асуудал чинь ер нь улсын хөгжлөөс хол түрүүлж байна шүү гэж. Би тэрэнтэй санал нэг байгаа.  Малын хулгай, энэ ойн тухай хулгай. Энэ юм чинь явж явж ийм л юманд хүргэж байна. Яг энэ тохиолдол биш гэлээ гэхэд цаана нь нөлөөлж байгаа ийм зүйлүүд. Энэн дээрээ бид нар эргэж нэлээн сайн харж, тэр хууль дүрэм, зохион байгуулалтын ажил, ер нь тэгээд энэ улсын ой чинь шатдаг нь шатаад, огтолдог нь огтлоод, тэгээд барагдлаа шүү дээ. Энийг бид нар бодмоор байна.

Цааш нь энэ УИХ-ын эцэс төгсгөлгүй улс төржилт, бас ямар нэгэн  хэмжээгээр доорхи  сахилгыг сулруулж байна гэж би үзэж байна. Уг зүй нь бол бид нар үлгэр жишээ үзүүлэх ёстой. УИХ-аар үлгэрлэж тэгээд улсын ажил урагшаа явах ёстой. Харамсалтай нь УИХ-ын ажил бол байж байгаад зогсдог, байж байгаад гацдаг, байж байгаад чөдөрлөгддөг, байж байгаад  өрөөлтэй болдог, ийм байдлаас болж хүмүүс муу дууриал авч байгаа юм.  Бидний нэр хүнд ч гэсэн олны дунд янз бүр л байгаа шүү дээ. Энэн дээрээ гишүүд бас бид нар дүгнэлт хийвэл зүгээр байна гэж ойлгож байна. Баярлалаа.

Д.Лүндээжанцан: -Содномцэрэн гишүүн.

 Ч.Содномцэрэн: -Ер нь энэ тооцоо судалгаа муутай тийм хариуцлагагүй шийдвэр гаргаснаас болж олон сайхан залуучуудын амь нас эрсэдлээ. Одоо эмээ өвөө нар рашаан уух гээд рашаанд орох гээд оччихдог, 80-н хэдэн км газар, Зүүнхараагаас, тийшээ заавал тэгж шийдвэр гаргаж, онгоц явуулж, тэр сайхан залуучуудын амийг нь үрэх тийм юу байсан юм уу, ийм бодол надад төрж байна. Ер нь бол тооцоо судалгаа муутай, тийм шийдвэрээс боллоо гэж үзэж  байна. Түүнээс тэр онгоцондоо биш, онгоцыг чинь сайн гээд өчигдөр телевизээр магтаад байсан шүү дээ, нисэгчийг нь  сайн гээд магтаад байна лээ. Тийм газар чинь, эмээ өвөө нар оччихдог газар. Сая Зүүнхараагаас над руу ярьж байна. Гол нь үерлээгүй ээ, гүүрээр гарахгүй, голоор машин гарчихаад байгаа гэж. Тийм газар  чинь заавал тэр залуучуудыг та нар тангараг өргөсөн, та нар яв, ингэж байх ямар шаардлага байсан юм бэ. Энийг та нар цаашдаа бодохгүй бол болохгүй нь байна шүү. 

Ер нь жаахан ийм бодлогогүй шийдвэрээс чинь болж энд тэнд ийм юм гараад байна шүү. Ер нь жаахан тэр дүрэм журам, ном  номоо үздэг, тэр судалгаагаа хийдэг, цаг уурынхаа мэдээллийг нэг хөдөө аж ахуйнхан чинь сараар аваад байна шүү дээ. сар сараар аваад байхад чинь та нар 2 хоногоор авч яагаад чадахгүй байсан юм бэ. 2 хоногоор аваад, 2 хоног нь бороотой гээд зарлаад байхад чинь. Тэрнийг  хүлээж болоогүй юм уу, эсвэл тэр машин техникийг нь гаргаад газраар нэг 3-4 цаг яваад оччихдог, түрүүн Нямсүрэн гишүүн бас л буруу ярьж байсан, 7-8 цаг явдаг гэж. Тийм юм бол байхгүй, тийшээ чинь улсууд очдог газар. Машин замтай. Тэгэхээр энийг бол цаашдаа ийм бодлогогүй, ийм  буруу судалгаа тооцоо муутай шийдвэрээ сайн ярилцаж байгаарай Засгийн газар аа. Энэнээс чинь болж цааш цаашдаа  еще юм гарах вий, энийгээ сайн бодоорой гэж нэгдүгээрт хэлэх байна.

Хоёрдугаарт бол энэ хариуцлагын асуудал яриад байгаа.Та нар болохоор цэрэг, цагдаа, шүүх, прокурор руу чихээд байх юм. Хариуцлага чинь 2 янз шүү. Засгийн газар  дотроо та нар өөрснөө хариуцлагаа тооцоорой. Мэдээж тэр шүүх цагдаа бол та нар луу хандахгүй байх. Та нар ч бас тэгж найдаж байгаа байх. Шийдвэр нь яаж гардаг вэ гэхээр газрын дарга, нэг албаны дарга, нэг хэлтсийн дарга нарыг урдын практик бол тийм л байгаа шүү дээ. Тэд нарыг ажлаас нь өөрчлөөд арга хэмжээгээ авлаа гээд сониноор зарлаад тэгээд л яачихдаг шүү дээ. Өөрснөө дотроо хариуцлагаа яриарай. Энийг би одоо Ерөнхий сайдад зориуд хэлж байна. 

Хоёрдугаарт бол мөнгө байхгүй гэж яриад байх юм. Төсвөө 50 гаруй тэрбум төгрөгөөр хэтрүүлчихсэн, дээрээс нь аваад 2006 онд Засгийн газрын нөөц хөрөнгөнөөс 501 сая төгрөгөөр  машин аваад уначихсан,  мөнгөгүй байсан юм уу энэ чинь мөнгөтэй л байна шүү дээ. 50 хэдэн тэрбум төгрөг байж байна, нөөц хэтрүүлсэн. Засгийн газрын юу юунаас төсвөө хэтрүүлсэн, зөвхөн унаанд гэхэд л 500 гаруй сая төгрөг зарчихсан. Еще тэгээд дээрээс нь ямар компаний өр авлага гэнэ үү, баахан компаниуд мөнгө өгчихсөн байна лээ шүү дээ та нар. Засгийн газрын нөөцийг чинь тэгж зардаг юм уу. Энийгээ сайн тооцоорой. Тэр нэг утас, техник холбоогий нь сайжруулах асуудлаа та нар яриарай. Ганцхан сая төгрөг, нэг хоёр сая төгрөгний утсан дээр болохоор мөнгө байхгүй гээд байдаг, өөрснөө өчнөөн сая төгрөгний унаа болохоор авч шинэчилж унаад байдаг энийгээ тэр Засгийн газраа сайн яриарай гэж бас хэлэх гэсэн юм. 

Эцэст нь бол тэр энэ дараа шийдвэр гаргахдаа та нар нэг юм бодож байгаач. Нэгдүгээрт хүний амь гэдгийг. ямар ч онцгой нөхцөл байсан, ямар ч онцгой байдал тохиолдсон, хүний амины эрсдэл гэдгийг нэгдүгээрт та нар тавьж байгаач. Тэгээд тэнд хүн эрсдэх магадлал хэр өндөр байна гэдгийг тооцож байж шийдвэрээ гаргаж байгаач. Энэ талаар олон семинар яваад байх юм, энд  сайдыгаа суулгаж байгаач. Тэгээд эсвэл гадна дотны улсууд авчирч сургалт явуулдаг юм уу, зөвлөгөө өгдөг юм уу, ямар нөхцөлд ямар шийдвэр гаргах вэ гэдэг талаас нь жаахан ялангуяа энэ шинэ залуу сайд нарт энэ чиглэлээр сургалт  семинар явуулж байвал яасан юм бэ. Энэ чинь хэтэрхий эр бардаад  тэгээд одоо  ийм болчимгүй шийдвэр гаргаад байна шүү дээ. Энийгээ Засгийн газартаа сайн яриарай. Тэгээд тэр хариуцлага гэдгийг ялгаж салгаж ойлгоорой. Та нар Засгийн газар.

Д.Лүндээжанцан: -Арвин гишүүн алга байна.  За Гүндалай үгээ хэлье.

Л.Гүндалай: -Баярлалаа. Тэгэхээр энд сөрөг хүчний гишүүд ерөнхийдөө шүүмжлэл саналыг хэлээд байна л даа.Тэгэхээр энэ зөв зүйтэй юмаа. Засгийн газрыг ямар нэгэн алдаа дутагдал гаргах юм бол тэрнийг нь хэлдэг, шууд хэлдэг байх хэрэгтэй, хариуцлага тооцдог байх хэрэгтэй. Энэ бол сөрөг хүчний үүрэг. Хэрвээ МАХН сөрөг хүчин байсан бол бас ингэх л байсан байх. Энэнээс ч илүүгээр Засгийн газар луу хэлж ярьж бөөн юм болох байх гэж би хувьдаа бодож байна. Тэгээд яах ч арга  байхгүй энд Засгийн газар, Их хурал өөрсдөө буруутай,  би бол шууд тэгж хэлмээр байна. Тэр гал түймэр гараад, хүний амь нас хохирох гээд байсан биш дээ. Тэр лүү заавал хүн явуулах ямар шаардлага байсан юм бэ, тэр гал гараад нэг суурин газрыг бүсэлчихээд, тэрнээс нь болоод хүмүүс нь утаанд хордож юм уу, эсвэл галд шатаж үхэх гэж байсан бол хамаа алга, гэтэл нүцгэн гартай, тэмцэх зэвсэггүй хэдэн хүмүүсээ, залуучуудаа тийш нь тэгээд явуулж байна гэдэг бол маш хариуцлагаггүй. Бас тэгээд худлаа яриад байна л даа.  Би өөрөө тэр хонин нуга дээр чинь хоёр ч удаа загас барихаар очиж байсан. Тэрнээс нь цаашаа бүр голыг нь машинаар туулж гараад рашаан дээр нь хүртэл очиж үзэж байсан. Халуун рашаан байдаг юм тэнд. Тэр тийм хэцүү асуудал бол биш. Мориор бол тийшээ ерөөсөө тэр голын тэндээс 2 цаг ч явахгүй юм байна лээ их ойрхон. 

Тийм зүйл болчихоод байхад Засгийн газрынхан энд суучихаад л байж байсан байгаа шүү дээ. Тэр Зүүнхараа, Мандал сум дээр нь очоод тэндээс нь  морь унаад, үгүй бол тэр морийг нь тэр унаагаар хонин нуга хүргүүлээд тэндээс цаашаагаа явж болох л байсан шүү дээ. Тэндээс олон хүн хоёр, гурван зуун хүнийг морьтой явуулах юм бол дор нь олно шүү дээ хэдэн чиглэлд. Иймэрхүү зүйлүүдийг бүгдийг нь хийгээгүй л одоо энд л нэг сайхан дарга нар утсаар яриад болохгүй байна гээд 3 хоночихсон байгаа байхгүй юу. Гэтэл би эмч хүний хувьд шууд хэлж байна. Энэ бол  ихэнх нас барсан хүмүүс бол үнэхээр цаг тухайн үед нь тусламж аваагүй учраас л нас барсан. Тийм учраас арай гайгүй 8 хүн нь үлдчихээд байгаа юм. Тэгэхээр бэлтгэл сайтай байх хэрэгтэй. Төрийн үүрэг бол ард түмнийхээ аюулгүй байдал, амь насыг хамгаалах, энэ үндсэн үүрэг шүү, өмнөх 2006 оны 11 дүгээр сард 2007 оны төсөв баталж байхад Онцгой байдлын сайд Отгонбаяр бид хоёр оруулж байсан. Эрүүл мэндийн яаманд нэг ширхэг нисдэг тэрэг, Онцгой байдалд нэг нисдэг тэрэг авъя гээд. Ингээд бүр хоёулаа энийг төсөвт оруулаад яриад явж байсан чинь гишүүдийн оруулсан санал ч юм уу энэ болгоныг хаслаа, 250 сая төгрөг бүх хүмүүст өгч байгаа учраас элдвийн ийм төсвийг сонгосон асуудлуудыг хүлээж авахгүй гээд хасчихсан. Бид хоёр ямар нисдэг тэрэг ярьсан бэ гэхээр тэнд Герман юм уу Америкийн робинзон юм уу эсвэл ориокоптер гээд нэг  8-10 сая долларын 1 ширхэг нь иймэрхүү л үнэтэй бүрэн тоноглогдсон нисдэг тэрэг ярьсан юм шүү дээ уг нь. Хэрэв тэрийг авчихсан байсан бол энд нисдэг тэрэг, тэр чинь ямар ч нөхцөлд нисдэг, гэрэлтэй, бүх төрлийн тоног төхөөрөмжтэй, удаан хугацаагаар нисч чаддаг ийм зүйлүүд байх байлаа шүү дээ. Гэтэл энэ болгоныг УИХ өөрсдөө авч хэлэлцэхгүй, батлахгүй орхиж явчихаад, тэгээд харамсалтай нь би түрүүн ч хэлсэн. 12 сая ам.доллараар хурлын танхим, ордон хийнэ гээд байгаа юм. Би энийг зориуд хэлээд байгаа юм. Мөнгө байгаа, бид мөнгийг дандаа худлаа буруу юманд үрдэг шүү. Мөнгө байсан. Засгийн газрын нөөц хөрөнгө өөр хэн хэний хөрөнгө билээ, зөндөө юм байдаг шүү дээ. Энэ болгоныг дандаа буруу ашигладаг. Сүхбаатарын талбайг хүртэл 6 тэрбумаар зассан. 17 тэрбум төгрөгөөр Чингисийн хөшөө гээд ёстой нэг ур муутай, муухай хөшөө, доромжилсон хөшөө дурсгал хийгээд хаячихсан. Тэгсэн мөртлөө ард түмнийхээ амийг хамгаалах нэг ч юм хийдэггүй.

Өнөөдөр бид нарыг ярьж байхад хөдөө орон нутагт ч юм уу нэг хүн цус харваад унаж байгаа, нэг хүн мориноос унаж байгаа, нэг хүн гэмтэж бэртэж байгаа. Тэд нарт ямар ч тусламж үзүүлэхгүй байгаа шүү. Эмч хүн манай Хөвсгөлд эмнэлгийн ажилчнаа өвчтэй хүнийг авч явж байгаад усанд живж үхэж байсан. Ажлаа хийж яваад. Энэ талаар юу ч ярьдаггүй. 14 хүн нэг зэрэг нас барахад л ярьж байна. Гэтэл сарын дотор хичнээн зуун хүн нас барж байгаа бол төрийн хариуцлагагүйгээс болж ийм л байгаа шүү.

Д.Лүндээжанцан: -Мөнхтуяа гишүүн.

Б.Мөнхтуяа:  -Баярлалаа. Тэгэхээр өнөөдөр дэлхий нийтээрээ, дэлхийн дулаарал, байгаль, цаг уурын хэцүү нөхцөл байдалд бид нар амьдарч байгаа. Энэ утгаараа гал ус, цас зудны гамшиг нүүрэлсэн ийм цаг үед амьдарч байна. Энэ утгаараа Монгол Улс онцгой байдлын асуудал эрхэлсэн сайдыг томилсон гэж ойлгож байгаа. Төрийн алба хэцүү. Бид нар 76 гишүүн, Засгийн газарт ажиллаж байгаа сайдууд бүгд л Монгол Улс, эх орныхоо сайн сайхны төлөө чөмгөө дундартал ажиллаж байгаа ийм хүмүүс. Гэтэл биднийг хэн ч ийм ажилд та нар сонгогдоо, та нар энэ ажлыг хий гэж албадаагүй, бид нар өөрсдийнхөө сайн дураар ажиллаж байгаа. Тэр ч утгаараа хариуцлагаа бид нар сайн дураараа ухамсарлаж, хэний ч шаардлагагүйгээр үүрэг хариуцлагаа биелүүлэх ёстой гэж ойлгож байгаа. 

Хариуцлага том юмнаас эхлэхгүй гэж ойлгож байна. Хариуцлагыг би бодож байна. өглөөний гишүүдийн хэлсэн үгнээс харахад тэр дохиоллынх нь дууг аваад өгчихгүй яасан, холбоо барьдаг станцыг аваад өгчихгүй яасан юм, хоол хүнсийг нь цагт нь хангаж байхгүй яасан юм, тэр хүмүүсийг Тэрэлжид ажиллуулчихаад ганц цаг ч болгохгүй буцаагаад өөр объект руу явуулдаг энэ хөдөлмөр хамгааллын тухай хууль, хөдөлмөрийн тухай хуулиа хэр зэрэг мөрдсөнийг харуулж байгаа юм гэх мэтчилэнгээр хариуцлагын асуудал янз янзын олон хууль зөрчсөнөөр яригдах нь. Бид нар ингээд хамтраад нэг танхимд ажиллаж байгаа нөхрөө хариуцлага алдсан гэж ярьж байгаад бидэнд хэцүү байна. Гэхдээ хариуцлагыг бид нар өөрсдөөсөө эхлэхгүй бол хариуцлага, хууль биелүүлэх асуудлыг өөрсдөөсөө эхлэхгүй бол бид хэнд хариуцлага ярьж хуулиа биелүүл гэж ярих вэ гэдэг дээр хэлэх үг олдохгүй байна.

Тэгэхээр бид нар яаж хариуцлага алдаж байгаагийн нэг жишээ хэлье гэж бодож байна. Энэ хугацаанд хоёр удаа онгоцны осол, нэг удаа төмөр замын осол гарсан. Тэгээд төмөр замын осол гарахад өнөөдрийн төмөр замын даргаар сонгогдсон Отгондэмбэрэл гэж хүн нэгдүгээр орлогч буюу үүрэг гүйцэтгэгчээр ажиллаж байсан. Тэр осол гарах үед төмөр замд бас гурав дөрвөн хүний амь нас эрсэдсэн, осол гарсан. Гэтэл тэр хүнийг шагнаж байгаа юм шиг өнөөдөр төмөр замын даргаар тавьчихаж байгаа юм. 

Өнөөдрийн Засгийн газар, өнөөдрийн Зам тээвэр, аялал жуулчлалын яам. Тэгэхээр хариуцлагатай бид нар яаж эвлэрч чадаж байгааг энэ жишээгээр бид нар харуулж байна л даа. Ийм байж болмооргүй байна. Гэтэл бид нарын тэр шүүмжилдэг социализмын үед төмөр замын дарга хийж байсан 24 жил дарга хийж байсан Цэрэнноров гэдэг хүн үнэхээр их зүйлийг төмөр замд хийсэн бүтээсэн гавьяатай хүн. Гэвч тэр хүнийг дарга хийж байх үед бас осол гарч З хүний амь эрсэдсэн байгаа юм. Тэр хүнийг өнөөдөр гавьяат тээвэрчнээр тодорхойлоод гавьяат гэдэг цол өгье гэхээр дарга хийж байх үедээ осол гаргасан З хүний амь эрсэдсэн гээд энэ цол хэргэмийг өгдөггүй л дээ. Гэтэл өнөөдрийн хариуцлага тооцож байгаа, өнөөдрийн гавьяа шагналд тооцож байгаа зарчим байр суурь шал ондоо байна. Осол гаргаад өч төчнөөн хүний амь эрсэдсэн ийм үед үүрэг гүйцэтгээд дарга хийж байсан хүнийг дэвшүүлээд төмөр замын даргаар тавьчих жишээний. Ийм байдлаар ажиллаж болмооргүй байна гэдгийг хэлэх хэрэгтэй байна..

Д.Лүндээжанцан: -Энхсайхан гишүүн сайд алга байна. За Гансүх гишүүн.

Л.Гансүх:  -Тэгэхээр Онцгой байдлын ерөнхий газрын ажилтнууд үнэхээр онцгой нөхцөлд үүрэг гүйцэтгэдэг. Тэр утгаар нь Засгийн газар, УИХ-аас төсөв болон бусад арга хэмжээний зардал дээр тодорхой түвшинд анхаардаг. Гишүүд ч гэсэн энэ чиглэлээр боддог. Тухайлбал миний бие Отгонбаяр сайдтай хамтраад Онцгой байдлын ерөнхий газарт тусгай тоноглолтой портлёт, мөн галын машин авах зардлыг 3 тэрбум гаруй төгрөгийн зардлыг тусгуулаад тэгээд үнэхээр тэр төсөвт багтахгүй хасагдаж байсан юм. Тэгэхээр энэ асуудал дээр өнөөдөр яаралтай энэ төсвийн тодотгол хэлэлцэнэ. Тэгэхээр Онцгой байдлын ерөнхий газрынхан тодорхой төсөв хөрөнгөө тусгаж оруулж ирэх хэрэгтэй. Тэгэхээр энэ асуудал шинэ байгаа дээр шийдэгдэх ёстой. Нэгд.

Нөгөө  нэг талаасаа онцгой нөхцөлд ажилладаг улсуудад мэдээж хуулийн дагуу 5 жилтэй тэнцэх цалингий нь өгнө энэ тэр гээд байж байгаа. Тэрнээс гадна Хүрэлсүх түрүүн санаачилж байх шиг байна. Ар гэрийг нь орон сууцаар хангах гээд. Тэгэхээр ямар нэгэн байдлаар Засгийн газар нөөцийн хөрөнгөөс томилолт өгөөд явуулсны хувьд тодорхой хөрөнгө мөнгө гаргах ёстой. Энэ зөвхөн хуулиас гадна. Еще нэг юм нь нийгмийн даатгал, даатгал дээр түрүүн Гончигдорж дарга хэлсэн. Нэг хүнийг 1 хувиар тооцож даатгал төлж байгаа байхгүй юу. Тэгэхээр энэ эрсдэлтэй нөхцөлийн даатгал дээр бас хуульд нь юм уу эсвэл онцгой газарт нь үүрэг өгөөд энийг өөр байдлаар шийдэх хэрэгтэй даатгалыг нь. Тэгж байж бид нар өнөөдөр хүнийг онцгой нөхцөл рүү яв гэж шаардах, шахах эрхтэй болно гэсэн үг. Тэгээд ер нь бид нар ээлжит бус чуулганыг зарлуулсан гол утга учир бол бид муу муухайд дурласандаа, улс төр хийх гэсэндээ биш юм шүү. Ийм юм олон дахин болоод байхад бид нарыг сөрөг хүчин та нар бид олонхиороо шийдэж байна гээд шийдээд яваад байсан учраас ийм юм гарч байгаа учраас бид өнөөдөр гарсан дээр нь халуун дээр нь ярья гэж байгаа юм. Энэ бүх юм зүгээр л бүгд хариуцлага. Яагаад вэ гэхээр 14-нд тэнд бороо орох гэж байна гэдгийг мэдэж байсан яагаад онгоц явуулсан юм хариуцлага. Тэнд 14-ний өдөр 1 цагт нисэх ёстой байтал хуулиар 30 минутын дараа Иргэний нисэхийн ерөнхий газар түгшүүр зарлах ёстой яагаад хэлээгүй юм. Энэ юмыг Ерөнхий сайд, Ерөнхийлөгчид тэр дор нь хэлэх ёстой. Яагаад хэлдэггүй юм. Маргааш 8 цагт нь Тагнуулын дарга нь хэлж байдаг. Гэх мэтчилэн олон хариуцлага. Жишээлбэл 14-ндөө ингэсэн бол 15-ны өдөр өглөөгүүр цаг агаар гайгүй байсан гэж байгаа. 16, 17-нд манантай болчихсон. 15-ны өглөө портлёт яваад 20 км дотор олчих байсан шүү дээ. Тэгэхээр олон хүмүүс тэнд, түрүүн Гүндалай би эмч хүн гэж байгаад хэлж байна. Шокын байдалтай юм уу янз бүрийн байдалтай тэнд байсан байх гэж бодож байна. Ямар мэдээллээр билээ нэг хүн хэлсэн. Хоёрдугаар нисэгч нь галаа унтраагаад явж байсан гээд. Тэр хүнд нөхцөлд галаа унтраагаад явж байсан гэж үнэн юмуу худлаа юм уу өнөөдөр өнгөрсөн гэж сонсогдож байна. Хэрэв үнэн бол тиймэрхүү юмнууд байсан байж таарах байх. Тэгэхээр хариуцлага гэдэг юмыг хэдүүлээ олонхи гэхээр хариуцлагын дээр гарчихдаг ч юм уу тийм юм битгий бодоорой, энэ улс төр гэдэг утгаар хэлээгүй шүү. Бие биедээ хариуцлага тооцох чадваргүй болоод ингээд яваад байвал энэ төр чинь балрах нь байна шүү. 

Бид нэг юм яриад байгаа юм. УИХ хариуцлагагүйгээс болоод УИХ руу юм авчраад байх юм, Засгийн газар гэж яах гэж тэгж сайд гэж сууж байдаг юм бэ? сайд нар Засгийн газар хариуцах ёстой. Шадар сайд биш Ерөнхий сайд хариуцах ёстой. Надад байгаа мэдээллээр Шадар сайд 4 цагт тийм юм яриагүй шүү. Шадар сайд 14-ний өдөр юм мэдээгүй байсан надад байгаа мэдээллээр, тэрийг цагдаагийнхан тодруулна биз. Ийм л сонин байгаа байхгүй юу. Тийм учраас битгий бие биеэ хаацайл, битгий бие биеэ хамгаал, сөрөг хүчин гэдэг чинь та бүхнийг олонхи чинь өөрийгөө хамгаалдаг инстиктэй болчихож байгаа байхгүй юу. Тэрийг болохгүй байна шүү гэж хэлэх гэж байгаа болохоос биш та нарыг ямар алаад идчих гэж байгаа биш тэрнээс нэг их айж зугатаагаад байх хэрэг байхгүй шүү дээ. Еще аягүй чухал юм бол осол гарлаа гээд жишээлбэл Иргэний нисэхийн ерөнхий газар 30 минутын дараа энэ онгоц алга боллоо л гэвэл шууд хэвлэл мэдээлэлд зарлах ёстой. Онгоц гэдэг бол онцгой объект, хэнээс ч нууж болохгүй. Тэгэхэд УИХ-ын гишүүд нь хүртэл маргаашийн 5 дахь өдрийнх нь орой мэдээгүй сууж байгаа. Аюулгүй байдлын…
Д.Лүндээжанцан: -Зоригт гишүүн.

М.Зоригт:  -Ардчилсан намын зөвлөлийн дарга Гансүх даргатай санал нэг байна. Хариуцлагын тухай асуудал ярьж байгаа үед. Өнөөдрийг хүртэл хариуцлага гэж ярьдаг боловч  хариуцлага тооцож байсан нэг үе улс төрчдийн түвшинд, төрийн өндөр албан хаагчдын түвшинд нэг ч тохиосонгүй. Тэрнээс болоод өнөөдөр ийм үйл явцууд үргэлжлээд яваад байгаа юм. Өнөөдөр Засгийн газраас томилсон ажлын хэсгийн мэдээллийг сонсож байна. Сайд нарын хариулж байгааг сонсож байна. Бүгдээрээ хариуцлагаас зугатах гэсэн бие бие рүүгээ чихэх гэсэн оролдлого яваад байгаа. Тийм учраас би дахин хэлмээр байна. Би өнөөдрийн Засгийн газрын комиссын ажлын хэсэгт итгэхгүй байна. Үнэн бодит байдлын мэдээллийг гаргана гэдэгт итгэхгүй байна. Тийм учраас Лүндээжанцан даргад дахиад хэлж байна. УИХ дээр яг энэ асуудал дээр шалгах, үнэн бодит байдлыг тодруулж гаргах УИХ-ын ажлын хэсэг заавал байгуулах ёстой шүү. Сөрөг хүчний илүү оролцоотой. Эрх баригч өөрсдийгөө хамгаална. Сөрөг хүчин илүү энийгээ зүтгэх байх гэж бодож байна.

Өнөөдөр Засгийн газар бас хариуцлагаас бултах гээд мөнгөгүй байсан учраас ийм байдалд хүрсэн юм шиг яриад байна. Засгийн газар нэг ч удаа онцгой байдлын салбарт ийм мөнгө хэрэгтэй гэж оруулж ирээгүй байхгүй юу, нэг ч удаа.  Зүгээр нэг сул гишүүн Отгонбаяр гишүүн байхаа оруулж ирж байсан. Тэр нь ойлгогдоогүй, дэмжигдээгүй. Эрх баригчид олонхи нь дэмжээгүй учраас унасан. Засгийн газар мөнгөгүй биш мөнгөтэй байсан. Онцгой байдлын яам гэхэд чинь бараг тэрбум төгрөгөөр засвар хийсэн. Өнгөрсөн жил гадна талаа будаад гоёод мебель хийгээд, өчигдөр зурагтаар нэг хохирогч ярьж байна лээ. 5 одтой зочид буудал шиг ямар тансаг яам вэ гэж байна шүү дээ. Тэрбум гаруй төгрөгөөр засвараа хийж тансаглаж суучихаад өнөөдөр мөнгөгүй байсан гээд яриад сууж байгаа. Мөнгө байсан. Байлгахыг хүсээгүй, оруулж ирээгүй. Тэгээд юм болонгуут УИХ руу оруулдаг. Юм болонгуут л мөнгө шийдэж өгөөгүй гэдэг ийм худлаа хариуцлагаас зугатсан юм битгий хийгээчээ. Дахиад хэлье. Ажлын хэсэг байгуулъя. Яаралтай байгуулъя. Сөрөг хүчний намуудаас илүү оролцуул. Тийм юм хэлмээр байна.

Д.Лүндээжанцан: -Үг хэлэхээр нэр ирүүлсэн улсууд, Арвин гишүүн, Оюун гишүүн хоёр өөрсдөө байгаагүй үлдсэн юм. 

Д.Арвин: -Баярлалаа гишүүдтэй санал нэг байна. Төрөөс нэгэнт бид томилолт өгч явуулсан учраас буцалтгүй тусламж, тэр бүх хорин хэдэн хүнд нь зориулсан бүх зүйлүүдийг өгөх нь зүйтэй гэж би бодож байна. Тэгээд ийм санал хэлье. Энэ бол дайн биш л дээ. Гэхдээ ер нь улс орон өнөөдөр ямар ч нөхцөлд хүнд байдалд ороход бид бэлэн байна уу гэдэг асуудлыг УИХ ярих цаг болжээ. Яагаад вэ гэвэл өнөөдөр энэ улс орноо аварч, хүн ардаа аврах гэж явж байгаа нөгөө бэлтгэгдсэн хүмүүсүүд маань өөрсдөө унаж байна шүү дээ, өөрсдөө аваарт орж, бид нар өөрсдөө эд нарыг очиж авч байна, энэ улсуудаа. Тэгэхээр энэ мэдээж энэ хүмүүсийн хариуцлагагүй гэж үзэхгүй, тэгэхдээ өнөөдөр манай аврагч байгууллага, манай улс орон ер нь ямархуу байдалд байна вэ гэдгийг өнөөдөр УИХ өөрөө авч дүгнэлт хийх цаг болжээ. Тэгээд зөв юман дээрээ үгийг авч, зөв юман дээрээ зарим зүйл дээр тодорхой хэмжээний арга хэмжээ авах ёстой. 

Өнөөдөр хариуцлага гээд бүгд ярьж байна. Хариуцлага яривал бүгд нэг сайхан хариуцлагын асуудал яриад байна. Бид бүгдээрээ л хариуцлагагүй байгаа шүү дээ. Энэ ирээд ардчилал, зах зээлийн нийгэм байгуулснаас хойш бүгдээрээ нам намуудад хуваагдаад, сонгуульд ялахаараа аль ч нам нь гарсан ах дүү, танил тал, хамаатан саднаа сонгуулийн менежерээ авсаар байгаад төрийг тоглоод хаячихсан. Энэ ганцхан энэ удаагийнх биш. Зах зээлийн нийгэмд орсноосоо хойш манай төрийн гажуудлын хар гай өнөөдрийг хүртэл давтагдаж явж байгаа юм. Тэрнээс биш өнөөдөр наашаа харж хариуцлагагүй гэж яриад өөрсдөө хариуцлагатай юм шиг ийм юм ярьж болохгүй. Ийм учраас энэ улс төржиж ингэснээрээ бид нар өнөөдөр энэ байдал руугаа, сүүлдээ бүр юу вэ гэхээр аврагч ангиуд нь өөрсдөө очоод гэмтээд уначихдаг, энэ бол Монгол хэтэрхий, цаашдаа бэлэн байдалд ямар ч байгаагүй шинж. Ийм учраас энэн дээр УИХ ч тогтоол гаргаж Засгийн газар асуудал тавьж, онцгой байдлыг яах ёстой юм, энийг даруй цэгцлэх ёстой. Тэгээд энэ цэвэр хариуцлага. Энэ хариуцлагыг бид нар өнөөдөр өөрсдөө ярина гэдэг чинь өөрсдөө ч хариуцлагагүй бүгд хариуцлаггүй. Хэн хэн рүүгээ чихэхгүй байгаа юм.

Ер нь сүүлийн үед харахад манай төрийн албанд гарсан хүн бүхэн үлбэгэр, сулбагар, ер нь бид өөрсдөө ч гэсэн тэр. Тэгээд ямар ч тийм эх оронч, мэдээж ямар нэгэн тийм ажилд шуурхай хандах, хүнлэг сэтгэлгээ ерөөсөө сүүлийн үед байхгүй. Хэрэв өнөөдөр ажил хэрэгч байгаад хүнлэг, эх оронч байсан бол өнөөдөр энэ онцгой байдлын энэ хэдэн хүмүүсийг явуулах гэж байгаа хүмүүс бол цэргийн хэргийн мэдлэгтэй хүн байсан бол ийм байдлаар явуулахгүй. Мэдлэггүй, чадваргүй улсуудыг байрлуулснаас болж ингэж яваад байгаа юм. Тэгэхээр би түрүүн бас нэг хэлж байсан УИХ дээр. Улс төржихгүй газраа улс төржихгүй байя гэдэг. Манайхан нэг албан тушаал гараад ирэхээр улс төржөөд бүгдээрээ тийшээ хошуураад чадахгүй мөртлөө тэр албан тушаалыг авдаг. Жишээлбэл Онцгой байдлын сайд, Батлан хамгаалахын сайд нарыг яагаад бид нар дандаа ингэж улс төржүүлж тавьж байдаг юм бэ? Энийг магадгүй өнөөдөр энэ хүмүүсийг аварч, энэ хүмүүсийн амь нас УИХ-тай ч холбоотой гэж үзнэ. Яагаад вэ гэвэл энэ байгууллагуудыг бид улс төржүүлдэг, хувааж дайрдаг УИХ-ын гишүүд энэ албан тушаал руу, бид түрүүн тэр Цэнгэл сайдын асуудлыг ярьж байхад хүртэл би хэлж байсан. Ер нь бид нар улс төржихгүй хэдэн албан тушаалыг байлгая гэдэг. Тэгээд өнөөдөр болохоор бүгдээрээ бие биеэ сайхан шүүмжилж байна.

Ийм учраас цаашдаа Үндэсний аюулгүй байдлын зөвлөлийн манай гурван дарга нар хуралдаж улс төржихгүй байгууллагуудыг гаргаж ард түмнийг ингэхгүй бол сүүлдээ бүр одоо ингээд бидний төлөө, улс орны төлөө хэн явах юм бэ? Явах хүн байхгүй болчихоод байна. Маргааш хүндрэх юм бол хэн явах юм бэ? Байхгүй. Бүгдийг нь улс төржүүлээд хаячихсан. Гарсан дээд талын дарга нар нь дандаа нам болж тоглодог. Тэгээд ийм байдлаас болж ингэж байна. УИХ энэн дотроо өөрсдөө дүгнэлт хийж, эндээсээ ямар нэгэн шийдвэр гаргах ёстой. Улс төрждөггүй байгууллагуудаа мэргэжлийн чанартай болгох хэрэгтэй. Тэгээд төрийн албанд гарч байгаа хүмүүсийг бүгдийг нь 6 сарын хугацаатай цэргийн хэргийн мэдлэгтэй болгоё гэж Бат-Үүл гишүүн бид нар 2004 онд ялчихаад 2008 оны юунд хэлж байсан. Ерөөсөө бүх дэлхий ертөнц нэгэнт төрийн албанд орж байгаа юм бол энэ хүн маш олон төрлийн мэдлэгтэй байх ёстой. Гэтэл бидэнд тэр мэдлэг байхгүй. Дээд сургуульд сураагүй хүн хүртэл төрд өнөөдөр ажиллаж байгаа шүү дээ. 


 
Тийм учраас ер нь бид нар дараагийнхаа юунд ч гэсэн төрийн албанд гарсан ямар ч шатны хүмүүсийг 6 сарын цэргийн хэргийн, төрийн шуурхай албаа биш, төрийн алба гэдэг чинь шуурхай алба, зүгээр нэг дээд сургууль төгссөн хүн ч хийдэг ажил биш. Энийг англи хэлтэй хүн хийдэг ажил ч биш. Энэ маш олон төрлийн мэргэжил байж байж энэ төрийн албыг удирдах ёстой. Тэр алба руу нь оруулаад өгье гэхэд УИХ-ын гишүүд унагаасан шүү дээ. 6 сар дотор тэд нарын ягштал ингэж бэлтгүүлээд, дэлхий нийт өнөөдөр бүгд тийм хандлага руу явж байгаа. Бүгдээрээ цэргийн хэргийн мэдлэгээ тэр курс төгссөн хүн бүрт төрийнхөө албанд очиж байгаа. Тэгэхэд манайхан юу вэ гэхээр өөрсдийнхөө менежер, өөрсдийнхөө танил тал, өөрсдийн намын нөхөд, өөрсдийнхөө ах дүү нарыг л албан тушаалд ажиллуулдаг ийм байдлаар цаашдаа үргэлжлэх юм бол энэ байдлаас илүү хүнд байдалд орно. Ийм учраас ер нь аливаа хүнд байдалд улс төржихгүйгээр УИХ-аас зөв шийдвэрүүд гарч, тэгээд хэн юу хэлж байна гэдгийг мэдэрч, тэр асуудалд анхаарах ийм систем рүү орох хэрэгтэй.

Д.Лүндээжанцан:  -УИХ-ын гишүүд үгээ хэлж дууслаа. Тэгэхээр өнөөдөр бий болсон энэ нөхцөл байдал, цаг үеийн энэ гамшиг, осол, хүний амь нас эрсэдсэн энэ асуудлыг нэлээн олон талаас нь ярилаа. Гэхдээ энэ ганц энүүгээр дуусахгүй тэрийг та бүхэн мэдэж байгаа. Ийм учраас гишүүд ч санал гаргаж байгаа. Манай Аюулгүй байдал, гадаад бодлогын байнгын хороо энэ асуудал дээр ер нь нислэгийн аюулгүй байдал, бусад асуудлуудыг нэлээн авч үзээд олон талаас нь авч үзэх шаардлагатай байна. Ийм учраас бид намын бүлэг зөвлөлүүд орсон, тэгээд санал солилцож байгаад энэ асуудлыг бие даалгаж авч үзнэ. Энэ ойлгомжтой асуудал.

Өнөөдөр монгол ёс жудаг гэдэг нэг асуудал байна. 5 дахь өдөр манай саяын амь эрсэдсэн хүмүүсийн гэгээн дурсгалыг хүндэтгэх асуудлууд байна. Үүнтэй холбоотой саналуудаа Засгийн газрын комисс шаардлагатай бол УИХ-д оруулж ирэх шаардлагатай байна. Бид энэ асуудлаар өөрсдийнхөө УИХ, Аюулгүй байдлын байнгын хороо, дэд бүтцийн асуудал эрхэлсэн болон бусад хороодууд ер нь энэ асуудлаар байр сууриа илэрхийлж ажлын хэсэг байгуулж ажиллана. Ялангуяа төсвийн тодотголыг өчигдөр УИХ-д өргөн барьсан байгаа Засгийн газраас. Энэ чиглэлээр ч гэсэн бидэнд хийх ажил их байгаа гэдгийг хэлмээр байна. Тэгээд бид нар амь эрсэдсэн хүмүүсийн ар гэрийнхэн, төрөл төрөгсөд, байгууллага, хамт олонд нь УИХ-ын өмнөөс дахин гүн эмгэнэл илэрхийлж байна. Гэмтэл авсан 8 хүнийг эмчлэн эдгэрүүлэх асуудал дээр ч гэсэн цаг алдалгүй манай эмч нар, эмнэлгийн байгууллага ажиллаж байна. Тэрэнд ч гэсэн бид санаа сэтгэлийн болоод бусад бүх төрлийн тусламж дэмжлэгийг үзүүлэх шаардлагатай байна гэдгийг анхааралдаа авч байна гэдгийг хэлье. Тэгээд энэ асуудлаар мэдээлэл сонсох ажлаа үүгээр дуусгалаа. Энийг УИХ-ын даргын дэргэдэх зөвлөл болоод Аюулгүй байдлын байнгын хороо, нам, эвсэл, бүлэг зөвлөлийнхөн эргэж ярина гэдгийг ажлын хэсэг байгуулж ярина. Тэрийгээ түрүүн хэлсэн. Эргээд энийг авч үзэх юм байгаа юм гээд энэ асуудлаа дуусгая.

Дараа нь хоёр дахь асуудал байгаа. УИХ-ын даргын асуудал. Ийм учраас би нэр дэвшиж байгаа учраас бууж манай УИХ-ын хамгийн ахмад гишүүн Дэмбэрэл гишүүн байгаа, гэхдээ сайд учраас болохгүй гээд Авдай гишүүнд хурал даргалах эрхийг шилжүүлж байна.

Ч.Авдай:  -Эрхэм гишүүдээ одоо УИХ-ын даргыг сонгох тухай асуудлыг хэлэлцье. УИХ-ын тухай хуулийн 9 дүгээр зүйлийн 9.2-т хамгийн олон суудал авсан нам, эвсэл бусад нам, эвсэлтэй зөвшилцөн УИХ-д даргад нэр дэвшүүлнэ гэж заасан байгаа. Тэгээд УИХ дахь МАХН-ын бүлгийн ахлагч УИХ-ын гишүүн Идэвхтэнг индэрт урьж байна.

Д.Идэвхтэн: -УИХ-ын эрхэм гишүүд ээ. Эрхэм хүндэт хуралдаан даргалагч аа. УИХ-ын тухай хуулийн 9.2 дахь заалтыг үндэслэн МАХН-аас УИХ-ын даргад УИХ-ын гишүүн Данзангийн Лүндээжанцангийн нэрийг дэвшүүлж байна. Ингэхдээ Монгол Улсын байнгын ажиллагаатай парламентын гишүүнээр олон удаа сонгогдон Монгол Улсад эрх зүйт ардчилсан төр, парламентат ёсыг төлөвшүүлэх, зах зээлийн харилцааны эрх зүйн үндсийг тавилцахад хуримтлуулсан ажлын дадлага туршлагыг харгалзан үзсэн билээ. Нэр дэвшүүлэх асуудлаар парламентад суудалтай намуудтай зөвшилцсөн болно.

Лүндээжанцан 1957 онд төрсөн. 1975 онд ерөнхий боловсролын дунд сургууль, 1980 онд МУИС-ийг төгссөн. Хуульч мэргэжилтэй. Хууль зүйн шинжлэх ухааны доктор профессор цолтой. 1980-1985 онд  МУИС-д багш. Мөн сургуулийн ХЗЭ-ийн хорооны дарга 1985-1999 онд Улсын прокурорт хэлтсийн прокурор, хэлтсийн дарга. 1989-1990 онд шинжлэх ухааны академийн төр, эрх зүйн хүрээлэнгийн секторын эрхлэгч. 1990-1992 онд Улсын Бага Хурлын гишүүн, Хууль зүйн байнгын хорооны дэд дарга, Төрийн байгуулалтын байнгын хорооны дарга, 1992-1996 онд УИХ-ын гишүүн, Гадаад бодлого, аюулгүй байдлын болон Төрийн байгуулалтын байнгын хорооны дарга, 1996-2000 онд УИХ-ын гишүүн, 2000-2004 онд УИХ-ын гишүүн бөгөөд Гадаад бодлого, аюулгүй байдлын байнгын хорооны дарга, 2004 оноос Монгол Улсын Их Хурлын гишүүн бөгөөд УИХ-ын дэд даргаар ажиллаж байна. 1990 онд Бүгд Найрамдах Монгол Ард Улсын АИХ-ын депутатаар сонгогдон шинэ Үндсэн хуулийн эх баригчийн нэгээр ажилласан туршлагатай улс төрч, хуульч хүн юм.

Лүндээжанцанг УИХ-ын даргаар сонгохыг УИХ-ын эрхэм гишүүдээс хүсч байна. Анхаарал тавьсанд баярлалаа.

Ч.Авдай:  -УИХ-ын гишүүн Идэвхтэн танд баярлалаа. Одоо УИХ-ын даргад нэр дэвшигчээс асуулт асуух гишүүн байвал нэрээ өгнө үү. Нэг  л хүн байгаа юм уу. За тэгвэл тасалъя даа. Ламбаа, Хүрэлсүх гишүүн. З гишүүн байна. Гүндалай, Сайраан. За ингээд болох уу. За Гүндалай.

Л.Гүндалай:  -Тэгэхээр УИХ-ын дарга нэлээн үүрэг рольтой ажиллаж болмоор байгаа юм. Өнгөрсөн хугацаанд тэгж харагдаагүй юм.  УИХ маань Засгийн газрын дээр нь байдаг Засгийн газраа хянаж ажиллуулж чаддаг ийм байгууллага байх ёстой. Гэтэл Засгийн газар маань ямар ажиллаж байгаа билээ. Засгийн газар маань насанд хүрээгүй хүүхэд шиг байгаа. УИХ өөрийнхөө насанд хүрсэн ч гэх юм уу, эцгийн ролийг бас биелүүлмээр байгаа юм энэ нөхцөлд. Бас хийж чадахгүй байгаа ажлыг нь хийлгэчихдэг, улс оронд болоод байгаа энэ шударга бус байдал, энэ манай ард түмний өмч хөрөнгийг зөөгөөд аваад явж байгаа асуудлыг зогсоох дээр санаачилга гаргаад ажлын хэсэг байгуулаад үүрэг даалгавар өгөөд ажилламаар байгаа юм. 

Ялангуяа манай Тавантолгойн нүүрсний уурхайгаас ухаад гаргаад зөөгөөд явж байна. Тамсагийн нефтийг зөөгөөд гарч байна. Нарийн сухайтаас тэр нүүрсийг нь аваад гарч байна. Цайрт минерал аваад явж байна. Бороогоулд татвар өгөхгүй яваад байна. Засгийн газар бүгдийнх нь толгойг илээд байлгаад байгаа. УИХ энэн дээр ямар нэгэн юм хийх ёстой. Ард түмний намаас уул нь УИХ-ын даргад нэр дэвшиж байгаа хүнд хандаж ийм л УИХ-ын даргыг дэмжмээр байна гэсэн бичиг явуулсан. Тэрэнд энэ асуудлыг яаралтай зогсоодог УИХ-ын дарга бидэнд хэрэгтэй байна. УИХ-ыг ингэж ажиллуулж чаддаг хүн хэрэгтэй байна гэж. Хэдийгээр УИХ-ын дарга хурал удирдан зохион байгуулдаг хүн боловч бас ямар зүйлийг оруулах вэ? ямар ажлын хэсэг бий болгох вэ улс оронд юу тулгамдаад байна вэ гэдгийг яриад хийгээд явчих ийм эрх мэдэлтэй гишүүн юм байгаа юм шүү дээ,  бид нараас давуу нь бол.

 Гэтэл энийгээ ерөөсөө ашиглахгүй байгаа. Энэн дээр онцгой анхаарах хэрэгтэй гэж би угаасаа энэ тал дээр та ямар бодолтой байна вэ гэж УИХ-ын дарга болох гэж байгаа нэр дэвшигч Лүндээжанцан гуайгаас асуумаар байна. Та яамаар байна улс орны баялгийг чинь ухаад аваад явж байна. Одоо бид нарыг энд ярьж байхад ухаж байна. Хэдэн мянган тонноор нь өдөр бүр аваад гарч байна. Энийг хэрэв эцсийн бүтээгдэхүүн болговол хичнээн их мөнгө бидэнд орох байсан бэ? Энэ бүхэн талаар урсаж алга болж байна. Маш шударга бус юм монголын нийгэмд бий болчихоод байна. Жирийн иргэнд бизнес хийх боломж олдохоо больсон. Одоо баян хоосны ялгаа гэдэг чинь маш том ангал болчихоод энэ улам хоёр тийшээгээ холдож байна. Энэ бүхэн дээр дорвитой арга хэмжээ аваад ажлыг хийхийн оронд өмнөх УИХ-ын дарга нар шал буруу юм хийгээд явж байсан. Сая хүртэл тэр Казиногийн хууль гээд аймаар хууль орж ирсэн. Нэг компанид зориулчихсан хуулийг хариугүй баталчих шахаад ичсэндээ болоод больцгоолоо шүү дээ. Ийм ийм юм УИХ-аар орж ирж байгаа.

                                                                              (Д.Энэбиш 15.25 -16.25)

Л.Гүндалай: - Тэгээд сая бас яаж байна. 12 сая доллароор парламентын ордон барина гээд байх юм. Энэ сууж байгаа энэ байр чинь бид нар хангалттай шүү дээ. Гэтэл хичнээн их цаана нь хуримтлагдсан асуудал байхад. Их Хурал өөрөө 12 сая доллароор нэг парламентын ордон гэнэ үү, хурлын байр баръя гээд ингээд зүтгээд байхаар чинь Монголд ер нь эрүүл ухаантай хүн байна уу, байхгүй юу. Ингэж ойлгогдохоор байна шүү дээ. 


Одоо миний тэр хэлэх гээд байгаа тэр. Аятай хууль, юм оруулж ирээд энэ асуудлыг нь хийгээч. Энэ парламентын ордон гээд байгаа энэ балай юм аа болиочээ. Тийм биз. Ийм зүйлүүдийг хийж чадах юм уу, чадахгүй юм уу гэж Их Хурлын дарга болох гээд байгаа хүнээс асуугаад байна. 


Мэдээж МАХН энэ дээр өөрсдөө хүчиндээд Их Хурлын даргаа тавих л юм байна. Зүгээр нэг хурал удирдаад тэнд ялхайтал суугаад нэг тийм ээ, жижүүрийн хэдэн үг хэлээд, хийрхээд байх тийм дарга бидэнд хэрэг баймааргүй байна.


Их Хуралд оруулсан бас миний ганц нэгэн хуулиудыг авч хэлэлцмээр байна. 2 жил өргөн барьчихаад хэлэлцэхгүй байна. 2 жил миний өргөн барьсан хуулийг хэлэлцээгүй шүү. Ямар хэцүү юм бэ. Би таньд бүр өөрөө орж хэлсэн шүү дээ, саяхан нэг. Ингэж л Их Хурлынхаа гишүүн тийм ээ, гишүүний эрхийг хязгаарлаж тийм ээ, боож хааж чадаж байна шүү дээ. Тийм учраас… 


Ч.Авдай: - Асууж байгаа юм уу? үг хэлээд байгаа юм уу, аль нь юм бэ? Асуултаа товчхон асуулдаа. За хариултыг нь өгье. 


Д.Лүндээжанцан: - За баярлалаа. Тэгээд би бас Ч.Авдай гишүүний, хурал даргалагчийн үгээр нээрээ бас товч хариулъя. Бид одоо хаврын чуулган эхлээд маш олон асуудал хэлэлцэхээр төлөвлөсөн. Тэр асуудлууд бараг бас олигтой орж чадахгүй байна. Одоо энэ Эрдэс баялгийн талаар баримтлах бодлого батлагдахаар тэр дотор бүх зүйл ороод ирнэ. Тэгэхээр энд бол ганцаарчилсан тоглолт бол үнэндээ байдаггүй ээ, Их Хуралд бол. Тийм учраас одоо яг бүлэг, зөвлөлүүдээр хэлэлцээд, намууд нь саналаа гаргаад ингээд тал талаасаа ярьж байж үнэн бодитой, хэрэгжих үндэстэй, улс орныхоо эрх ашиг, ард түмнийхээ эрх ашигт нийцсэн тийм зөв шийдвэр л гарах ёстой. 


Тэгэхээр энэ Эрдэс баялгийн талаар баримтлах бодлого бол үүнд нийцэж гарах ёстой. Тэгээд түрүүчийнхээ баталсан хуулиудтайгаа нийлүүлээд ингээд хэрэгжүүлээд явах. Энд нь харин хяналт тавих үйл ажиллагаагаа сайжруулбал энэ асуудал шийдэгдэнэ гэж бодож байна. 


За хоёр дахь асуудлын тухайд бол Л.Гүндалай гишүүн тэр парламентын ордны, одоо нэг ёсондоо өргөтгөл юм даа, ордон. За энэ асуудал, энэ баригдана гэдгийг хэлье. Баригдана аа гэж би товчхон хэлье. Одоо хүмүүс, тэр Кувейтын сан ингээд туслаад, буцалтгүй тусламжаар өгөхдөө нэр заагаад энд нь тусалъя гээд өгсөн. Энэ дээр нь бид одоо нэг барилга барьсны буруу гэж байхгүй. Одоохондоо бол хүмүүс шүүмжилж болно, ярьж болно. 10 жилийн дараа, 20 жилийн дараа энэ бол Монголын төрийн түүхэнд бас нэг үзүүлэх, харуулах юм болоод үлдэнэ гэж ингэж бодож байгаа. 


За гурав дахь асуудлын тухайд бол харин тэр өргөн барьсан хуулиудыг бол, энэ төслийг бол хэлэлцэх ёстой. Тэрэн дээр бол бид одоо, тэр хаана, яаж дарагдсан юм байгаа юм тэрийг бол бид нэн даруй шийднэ. Хэлэлцээд өгнө өө гэж ингэж бодож байна. 


Ч.Авдай: - За 1 минутын дотор тодруулаадах. 


Л.Гүндалай: - Тэгэхээр та бас дутуу хариулж байна л даа. Би түрүүн Бороо гоулд гээд дурьдаад авсан, Цайрт менирал гээд дурьдаад авсан шүү дээ. Үнэхээр Монголоос хамаг юмыг нь зөөгөөд, ямар ч татвар өгөхгүй аваад гарч байна гээд. Тэгэхээр яг энэтэй холбоотой тэр нөгөө тогтвортой байдлын гэрээ гээд байгаа юм. Энэ гэрээ хэдийгээр Засгийн газар байгуулсан боловч Их Хурлаас Засгийн газартай энэ тал дээр үүрэг өгдөг ч юм уу, эсвэл Их Хурлаас тогтоол гаргаж, тогтвортой байдлын гэрээг цуцалж ер нь тийм, цуцлах ийм бодлогыг та баримтлахгүй юм уу? Их Хурлын даргын хувьд. Тийм. Одоо Монголын нөгөө үндэсний аюулгүй байдлын зөвлөл гэдгийнх нь нэг гишүүний хувьд гэх юм уу. Одоо та томилогдчихно гэж би бодож байна л даа. Тэгэхээр тэгэхгүй юм уу гэдэг ийм л бас санаа цаана нь уг нь явсан юм аа. Энийг одоо та юу гэж бодож байна вэ? Энэ дээр та нэг тодруулж өгөөчээ. Энэ тогтвортой байдлын гэрээгээ Монголыг шулаад гараад яваад дууслаа. Бороо гоулд 40 тонн алтаа аваад дуусаад гараад явах гэж байна шүү дээ. Бид тэгээд хоосон хараад хоцрох юм уу? 


Ч.Авдай: - За хариулт өгье. 


Д.Лүндээжанцан: - За тэгэхээр би түрүүн хариулсан даа. Аюулгүй байдлын зөвлөл мэдээж хэрэг хэрвээ өмнө нь авч үзсэн болов уу гэж бодож байна. Би энэ талын мэдээлэл алга байна, одоохондоо. Энэ дээр бол би байр сууриа илэрхийлнэ. Би өөрийнхөө байр суурийг. Ер нь манай холбогдох хороо, нэг хүн гарч ирээд. Манайх бол одоо нэг хүний юу гэдэг юм, засаглал биш шүү дээ. Хамтын шийдвэр гаргадаг газар. Би шууд тэгнэ, ингэнэ гэх надад бол одоо эрх нь хязгаарлагдмал байна. Бидэнд одоо баримтлах ганц зарчим байна. Энэ бол хууль дээдлэх. Үндэснийхээ эрх ашгийг дээдлэх зарчим. Тэгээд ард түмнийхээ язгуур эрх ашгийн төлөө ажиллах ёстой. Энэ л зарчмыг баримталж ажиллана. 


Ч.Авдай: - За өөр асуулт байхгүй байна. Ингээд асуултаа дуусгая, тийм ээ. За асуулт дууслаа, алхаа цохичихъё. Одоо Төрийн байгуулалтын байнгын хорооны санал, дүгнэлтийг сонсъё. Санал, дүгнэлтийг УИХ-ын гишүүн Д.Дондог танилцуулна. Д.Дондогийг индэрт урьж байна. 


Д.Дондог: - УИХ-ын эрхэм гишүүд ээ, УИХ дахь МАХН-ын бүлгээс УИХ-ын тухай хуулийн 9.2-ыг үндэслэн УИХ-д суудалтай намуудтай зөвшилцөж Данзангийн Лүндээжанцанг УИХ-ын даргад нэр дэвшүүлэх тухай 2007 оны 24 тоот албан бичгээ ирүүлсэн байна. УИХ-ын тухай хуулийн 9.3-т заасны дагуу уг асуудлыг Төрийн байгуулалтын байнгын хороо 2007 оны 6 дугаар сарын 19-ны хуралдаанаараа хэлэлцлээ. Монгол Улсын Байнгын ажиллагаатай парламентын гишүүнээр олон удаа сонгогдсон Монгол Улсад эрх зүйт, ардчилсан төр, парламент ёсыг төлөвшүүлэхэд хуримтлуулсан ажлын дадлага, туршлагыг харгалзан Д.Лүндээжанцанг УИХ-ын дарга нэр дэвшүүлжээ. 


Байнгын хорооны хуралдаанд Д.Лүндээжанцанг УИХ-ын даргад нэр дэвшүүлснийг дэмжье гэсэн санал хураалт явуулахад хуралдаанд оролцсон гишүүдийн дийлэнх олонхи уг саналыг дэмжсэн болно. 


УИХ-ын эрхэм гишүүд ээ, 


УИХ-ын даргад нэр дэвшигчийн талаар Төрийн байгуулалтын байнгын хорооноос гаргасан санал, дүгнэлтийг хэлэлцэн шийдвэрлэж өгөхийг хүсье. 


Анхаарал тавьсанд баярлалаа. 


Ч.Авдай: - За баярлалаа. За Байнгын хорооны санал дүгнэлттэй холбогдуулан асуух асуулт байна уу? Асуултаас гадна үг хэлэх цаг гэж байгаа шүү дээ. За Л.Гүндалай байгаа юм байна. Л.Гүндалай асуудаа. 


Л.Гүндалай: - За баярлалаа. Тэгэхээр УИХ-ын даргад…


Ч.Авдай: - Асуултаа л асуучихъя Л.Гүндалай гишүүн ээ.


Л.Гүндалай: - Асуух л гэж байна шүү дээ, ямар ядаргаа юм бэ энэ чинь. Ядаргаатай нөхөр вэ, хүн асууж яаж байхад чинь. Ямар хамаатай юм. Дундуур энд. Тэнд нэг удаа суучихсан гэсэн юм шиг, мангартаад зүгээр. Мангаагаа гайхуулах гэсэн юм шиг. Ингээд хамаг юм юу яагаад хаячихлаа шүү дээ. Тийм. Ахмад хүн аятайхан байсан нь дээр шүү дээ. 


УИХ-ын даргад нэр дэвшүүлэх асуудал дээр Ард түмний намтай зөвшилцье гэсэн бичгийг МАХН-аас ирүүлсэн байсан юм аа. Энэ дээр бид нар уг нь бичгээр хариу өгсөн юм. УИХ-ын даргад МАХН-аас нэр дэвшүүлж болно. Бид дэмжиж болно. Гэхдээ бидний дэмжих ёстой хүн бол УИХ-ыг тийм ээ, энэ улс оронд нүүрлээд байгаа, бараг гамшиг болчихсон энэ ядуурал, ажилгүйдэл, энэ их шударга бус байдлын эсрэг ер нь дорвитой арга хэмжээ аваад тэмцчих, хувь хүнийхээ үүрэг ролийг олигтойхон биелүүлж чадах ийм хүнийг одоо Их Хуралд тавьмаар байна. 


Тийм хүнийг та нар нэр дэвшүүлэхгүй юм уу гэсэн ийм л, ийм амлалт авч болохгүй юм уу гэсэн саналыг манай намаас тавьсан юм. Гэтэл МАХН-аас энэ талаар ерөөсөө ямар нэгэн хариу өгөөгүй. Тэгээд Байнгын хорооны хурал дээр энэ талаар ярьсан уу, яриагүй юу? Зөвшилцөнө гэдгийгээ яаж ойлгоод байгаа юм бэ? Аль эсвэл зүгээр хариу биччихээд л, энэ хүнийг нэр дэвшүүлж байна гэчихээд л, тэгээд нөгөө талаасаа өгсөн хариуг нь ч өгөхгүйгээр тийм ээ, ийм байдлаар зөвшилцдөг юм уу? Энийг ер нь зөвшилцөх гэж үзэх юм уу, яах юм. 


Тэгвэл хэрвээ зөвшилцье гэдгийг өөрсдөдөө тохируулаад нэг тийм Дээд шүүхийн нэг ийм тайлбар гаргачихсан юм бол энүүгээрээ явах юм уу? Зүгээр нэгэндээ бичиг өгчихөөд, тэгээд хариуг нь ч хүлээдэггүй, хариуг нь өгдөггүй иймэрхүү байдлаар асуудалд хандах юм бол зөвшилцөнө гэж ярьж явахаа ер нь цаашид болих ёстой юм уу, үгүй юм уу? Ардчилсан нам ч гэсэн нэг дэмжихгүй байна гэсэн тийм зүйлийг өгсөн юм билээ шүү дээ. Тэрэнд нь тэгээд одоо ямар ч хариу байхгүй. Цаад Ардчилсан нам дэмжинэ үү, дэмжихгүй юу, энэ хорин хэдэн гишүүнтэй энэ нам юу юм бэ гэсэн байдалтайгаар ингээд л орхичихдог. Ийм байж болмооргүй юм шиг надад санагдаад байх юм. 


Тэгээд энэ зөвшилцөл гэдгийгээ Байнгын хороон дээр одоо яг тэр одоо Дээд шүүх дээр яг юу гэж тайлбарласныгаа одоо юу гэж ойлгоод байгаа юм. Тийм биз. Дээд шүүх нэг тайлбар гаргасныг бас яаж ойлгох нь хоёр янз байгаа шүү дээ. Тэгэхээр бид бол зөвшилцье гэдэгт бол ямар нэгэн байдлаар хоорондоо нэлээд ярилцаж ярьж нэг шийдвэрт хүрэх ёстой гэсэн ойлголцол гэж л үзээд байгаа шүү дээ. Гэтэл зөвшилцье гэдгийг нэг нь бичиг өгдөг, нөгөөх нь тэр бичигт нь хариулсан ч, хариулаагүй ч болдог. Нэг ёсондоо нэгэндээ нэг асуулт тавьдаг. Тэгээд л болоо. Энэ хүнийг ингэх гэж байна гэдгийг мэдэгдэнэ гэсэн маягаар. 


Тэгэхээр зөвшилцөл биш мэдэгдэл хийчихээд, тэрийгээ зөвшилцөл гээд ойлгоод байгаа байхгүй юу. Тэгэхээр энэ байдлыг Байнгын хороон дээр ер нь юу гэж авч үзсэн юм бэ? Цаашдаа ер нь тэгвэл энэ зөвшилцөл гэдэг юм аа хасаад, ямар нэг байдлаар өөрчлөх ёстой юм уу, үгүй юм уу гэсэн ийм л асуултыг тавьмаар байна даа. Энэ бол бас манай энэ улс төрийн соёлтой холбоотой юм шүү. Зүгээр одоо мэдэгдэл, зөвшилцөл, аль аль талаасаа ямар байх ёстой юм. Уг нь нэг юм төрийн ажил явж байгаа бол тэр нь нэг заагтай ялгаатай, яг тодорчихсон ийм баймаар байгаа юм. Тэгээд ийм зүйлийг ер нь цаашид юу гэж бодож байна. Саяны энэ зөвшилцөл дээр яасан юм бэ гэсэн ийм хариуг л авмаар байна. 


Ч.Авдай: - За Д.Дондог гишүүн хариулт өгөх үү? 


Д.Дондог: - За Л.Гүндалай гишүүний асуултанд хариулъя. Тэгэхээр Байнгын хороон дээр МАХН-ын бүлгийн дарга танилцуулга хийсэн. Д.Идэвхтэн дарга. Гишүүд бас асуусан. Улс төрийн намуудтай хэрхэн яаж зөвшилцсөн дүнгээ танилцуулна уу гээд. Тэгээд тэр дүнг бол Д.Идэвхтэн дарга хариулж танилцуулсан. Тэгээд тэр танилцуулсан дүнг бол гишүүд анхааралтай сонсож байсан. Зөвшилцөнө гэдгийг бол Дээд шүүхийн тайлбараар санал солилцоно гэсэн агуулга байгаа. Одоо МАХН-ын зүгээс улс төрийн намуудад саналаа хүргүүлсэн байна лээ. Эргүүлээд улс төрийн намууд саналаа эргэж өгсөн байна. Энэ саналын дүнг нэгтгээд, тэгээд олонхи дэмжсэн байна. Тийм учраас бид нар энэ хүний нэрийг УИХ-ын даргад дэвшүүлж байна гэсэн ийм агуулгатай орж ирсэн. Энэ бол хуулийнхаа хүрээнд бол болж байгаа ойлголт. Зөвшилцлийн Дээд шүүхийн гаргасан тайлбарын дагуу, төв орон нутгийн бүхий л хуулинд заагдсан зөвшилцөх асуудал бол энэ хуулийн дагуу яг энэ дэг жаягаар явж ирсэн. Тэрний дагуу шийдвэрлэгдэж байгаа гэж ингэж хэлэх байна. 


Ч.Авдай: - За ингээд Байнгын хорооны санал, дүгнэлттэй холбогдуулж асуух асуулт дууслаа. Одоо УИХ-ын даргад нэр дэвшихтэй холбогдуулж үг хэлэх хүн байна уу, үгүй юу? Үг хэлэх хүн байвал нэрээ өгнө биз дээ. За Л.Гүндалайгаар дуусгая. 


Л.Гүндалай: - Тэгэхээр Байнгын хороотой холбогдуулж үг хэлэх юм уу? 


Ч.Авдай: - Байнгын хороо биш ээ. Нэр дэвшигчтэй холбогдуулж үг хэлнэ. 


Л.Гүндалай: - Нэр дэвшигчтэй юм уу? Тэгэхээр зүгээр яахав нэр дэвшигч өнөөдөр жаахан бөөрөнхийлөөд өнгөрч байна л даа. Яг үнэнийг хэлбэл Их Хурлын дарга болох гэж байгаа хүн яг тийм баймааргүй байгаа юм. Баймааргүй байгаа юм. Зүгээр нэг алгуурлаад, зүгээр л нэг тэнд суугаад л, тэгээд л нэг хамрын тамхи татаад л, тэгээд л ингээд цаг алдаад л ингээд суугаад баймааргүй байна, үнэнийг хэлэхэд. Тийм. 21 дүгээр зуунд бид нар амьдарч байна. Тийм ээ. Бид нар Герман шиг, Америк шиг, Япон шиг баян болчихоогүй байна. Бид нар өнөөдөр бусад орны туршлагыг хэрэгжүүлж, сайн зүйлийг нь аваад, энэ хөгжиж, цэцэглэж байгаа орнуудыг ядахдаа гүйцэж түрүүлдэггүй юм гэхэд нэг дөхөж очмоор байна. Тэрний тулд бид нарт бас хурд, хүч, тийм ээ, үнэхээр авхааж самбаа тийм ээ, эрмүүн сэтгэл, одоо бүхэл юм хэрэгтэй байна. Гэтэл энэ болгон дээр ингээд Их Хурлын байж байгаа царайг харахад үнэндээ нээрээ арай хэтэрхий байна шүү дээ. 


Энэ Их Хурал бол ерөөсөө юм хийж чадахгүй тийм ээ, ямар сайндаа хүмүүс хэлж байгаа шүү дээ. Энэ Их Хурал тарвал тарсан нь дээр гэж. Юу бүтээж байгаа юм, юу хийж байгаа юм. Ерөөсөө бүтээсэн юм үнэндээ байхгүй шүү дээ. Баахан хууль зөрчлөө. Их Хурал өөрөө хууль зөрчлөө. Дарга нь хууль зөрчлөө. Тэрийгээ хамгааллаа, ингэлээ тэглээ. Дандаа буруу шийдвэр гардаг. Нэг зөв зүйтэй аятайхан юм гарсангүй. За бараг л үгүй дээ тийм ээ. 


Ер нь МАХН, Ардчилсан нам хоёр нийлж байгаад бүр тоглож гүйцэж байна шүү дээ энд. 17 жил тоглолоо. Энэ төр засгаар, ээлжилж тийм ээ. Арай тэгмээргүй байгаа юм. 


Тэгэхээр миний хувьд УИХ бол хурдтай, хүчтэй л ажилламаар байна. Бас үнэхээр энэ цаг хугацаа алдмааргүй байна. Цаана чинь Монголын ард түмний 80 хувь нь ядуу байгаа шүү. Тэр 80 хувьд бол үнэхээр амьдрал хүнд байгаа. Юун 4 жил байтугай 1 жил, юун 1 жил байтугай 1 сар, юун 1 сар байтугай 1 хоног, 1 цаг 1 минут энэ дэлхий дээр тэсэж өнгөрөхөд хэцүү амьдралтай хүмүүс маш их байгаа шүү. Тэгэхэд бид нар энд юу хийж байгаа билээ дээ. Яаж тансаглаж байгаа билээ. Яаж тэнэгтэж байгаа билээ. Тэгэхээр энэ юм юм жаахан эв зүйндээ орж тийм ээ, бас нэг арай ухаалаг Их Хурал 2008 онд бүрэлдэх байх. Одоо ч ингээд найдвар дуусч байх шиг байна даа, ер нь. 


Энэ Их Хурал бол одоо ингээд 12 сая доллароор нэг байшин бариулаад л тарах юм байна. Тэрэндээ нэг сайхан орох юм байна. За 2008 онд шинэ Их Хурал гарч ирээд ард түмний нам төр барих эрх гарах юм бол тэр хурлын танхимыг нь би хүүхдүүдийг ордон болгож бэлэглэнэ. Ерөөсөө ийм л юм байна. Тийм балиар юм одоо хиймээргүй л юм байна. Яг үнэнийг хэлбэл тийм ээ. Тэгэж ойлгоорой. Ерөөсөө энэ ард түмний жаргалаар бол тийм ээ, нээрээ тийм ээ одоо зовлонгоор жаргал хийж байна даа зүгээр, ний нуугүй хэлэхэд. 


Та нар гараад тэр ард түмнээ хараарай. Хөөрхий ёстой бор амьдралтай байгаа хүмүүс байна шүү нээрээ. Ихэнхи нь тийм байгаа шүү. Тэгсэн чинь энд одоо юу ярьцгаагаад л нэг, хийж бүтээж байгаа юм байхгүй. Энэ Улаанбаатарынхаа утааг хараарай тийм ээ, үнэн аймар байгаа шүү. Энэ дээр нэг мөнгө зараагүй мөртлөө одоо ичих ч үгүй 12 сая доллароор Их Хурлын хуралдах тийм танхим барина, парламентын ордон барина гээд суугаад байгаа далан хэдэн дурак байна шүү дээ, энд. Энэ арай хэтэрч байна тийм ээ. 


За та нарт ард түмэн хариуцлага тооцох цаг ирнэ шүү нөхөд өө. Ичих булчирхай гэдэг юм ер нь та нарт байна уу, байхгүй юу. Тийм ээ. Хаанаа нуугаад гараад ирчихсэн хүмүүс вэ, энэ Их Хурал, даргатай нийлээд. Энэ байж байгаа энэ, одоо төр барьж байсан нөхдүүдийг ингээд хараад байгаарай тийм ээ. Бүр нэг, ёстой нэг болохоо байчихсан, ёстой нэг нөхдүүд энд сууж байна шүү нөхөд өө. Та нарт цаг нь ирнэ дээ гайгүй. Юу хийж байгаа, яаж ингэж ард түмнээ дээрэлхэж байгааг чинь. 


Энэ төрийн өндөрлөг гээд нэг 3 дурак байна. Нэг муухай юм хангинуулаад л, ард түмнээ зогсоогоод. Хэний мөнгөөр тэд нар давхилдаад, хэний цагдаагаар зогсоогоод байгаа юм бэ? Нэг нь ч энийг больж болдоггүй юм байх даа. Ичмээр юм, тийм ээ. Ард түмнээ баян болгочихсон бол одоо яая гэхэв. Ард түмнээ ядуу байхад ингээд давхиж байгаа ийм Их Хурал, ийм Засгийн газар, ер нь ийм Их Хурлын гишүүд байснаас байгаагүй нь дээр. Ерөөсөө эд нарыг бүгдийг…

Ч.Авдай: - За боллоо. За Б.Жаргалсайхан гишүүн байгаа юм байна. 


Б.Жаргалсайхан: - Өнөөдөр одоо бас улс оронд нэлээн тийм эмгэнэлтэй ийм өдөр тохиолдож байгаа. Хариуцлагатай ийм үе, ийм мөч. Тэгэхээр юуны түрүүнд бас энэ Их Хурлынхаа индэрийг далимдуулж тэр амь насаа алдсан, иргэдийн ар гэр оронд бас эмгэнэл илэрхийлээд, Их Хурлын гишүүд ээ ч гэсэн ер нь цалингаасаа бас хэдэн төгрөг цуглуулаад гэр оронд нь өгвөл. Мөнгөний хэмжээндээ биш байх л даа. Хүний сэтгэлд байх. 


Яагаад гэхээр тэр залуучуудтай саяхан хэдхэн сарын өмнө Зүүнхараад бас газар доор 40 метрийн гүнд 4 залуу булагдсан байхад тэр залуучуудтай мөр зэрэгцэн сайд С.Отгонбаяр бид хоёр 3 хоног ухаж байж гаргаж байсан тэр залуучууд юм билээ. Тийм учраас тэр залуучуудын гэр оронд, үлдсэн гэр оронд бол сайн тусалж, сайн харж үзэх нь зүйтэй байх аа. Бүгдээрээ сарын цалингаа өгье. Тэр гоё янз бүрийн муусайн үг яахав. Гай бол гэнэтийн ирдэг зүйл. Энийг бол хүн зохиодоггүй. 


Түрүүн ярьж байна лээ л дээ. Мөнгийг нь шийдчихвэл ийм бол болох ч байсан юм уу, болохгүй ч байсан юм уу гэж. Мөнгийг нь шийдсэн ч байсан гэсэн байгалийн гай гамшиг бол ирдгээрээ л ирдэг шүү дээ. Тийм учраас цаашдаа харин ийм юманд яаж бэлтгэлтэй байх вэ гэдэг дээр анхаарч ажиллах нь зүйтэй байх. 


Заавал юмыг далимдуулж, улс төр хийж, нэр хүнд олох гэж. Одоо бид нарын энэ УИХ-ын индрийг ашиглаж, улс төржүүлж, нэр хүнд олох гэж байгаа энэ жүжиг маань ард түмэнд аягүй их таалагдахгүй байна. Энийгээ одоо бүгдээрээ больцгооё. Бид нар нэг л эх оронтой, нэг л ард түмэнтэй, нэг л зорилготой. Энэ Их Хуралд орж ирээд улс орноо яаж эрчимтэй энэ байдлуудаас нь өөрчлөх вэ, яаж хурдан хөгжүүлэх вэ. Миний хувьд бол ийм зорилготой орж ирсэн. 


За энэ Их Хурал дотор надад дайсан бол байхгүй. Би бол энэ дотроос хэзээ ч дайсан хайдаггүй. Ойлголцдоггүй хүн бий. Хэзээ нэгэн цагт ойлголцох болов уу гэж найдаж байгаа. Яагаад гэхээр нэг эх оронтой учраас. Тэгээд хараад байхад ялангуяа энэ том сүүлийн 17 жилд төр барьсан намууд мөрийн хөтөлбөрөө эргэж хараачээ. Зөвхөн хэрэглээний эдийн засаг бий болгосон тэр мөрийн хөтөлбөр чинь улс орныг ядууралд авчраад байна. Жилд орж байгаа төсвийн орлогыг хүндээ зориулах хэрэгтэй байна. Хүндээ гэдэг маань хүнээ ажил хөдөлмөр хийх боломж нөхцлийг бий болгодог тийм эдийн засгийн тогтолцоо руу мөнгийг зармаар байна. Мөнгөтэй болчихсоныхоо дараа тансаг руугаа мөнгөө заръя. Замаа тавих, гоё онгоц, машин унах, гоё гар утас барих. Мөнгөтэй болсон хойноо тэрийгээ хэрэглэе. Эхлээд хүнээ мөнгөтэй болгохын тулд аж үйлдвэржүүлэхгүй бол улс орон хөгждөггүй юм байна гэдгийг ойлгох хэрэгтэй. Зөвхөн хэрэглээ рүү мөнгө зардагаа болих хэрэгтэй. Нэг сайд гарч ирээд л нэг хэдэн компьютер Бээжингээс авчирч тарааж өгдөг. Тэрийгээ нэг их мундаг ажил хийчихлээ гэдэг. Нэг нь гарч ирээд л нэг хэдэн хятадуудаар нэг хэдэн километр зам тавиулчихаад нэг их ажил хийлээ гээд байдаг. Тийм биш. 


Ерөнхий сайд гарч ирээд арилжааны банкуудын хүүг буулгаж чадсан Ерөнхий сайд бол ажил хийсэнд тооцогдоно. Гарч ирсэн Ерөнхий сайд 10 мянган ажлын байр, 500 долларын цалинтай залуучуудыг ажил хийх ажлын байруудыг бий болгож чадсан Ерөнхий сайд бол ажил хийсэнд тооцогдоно. Тэрнээс биш зүгээр мөнгө зарж хэрэглээ бий болгодог сайд бол өнөөдөр ямар ч хүн хэдэн төгрөг өгөх юм бол тэрийг зарж үржүүлж чадна. Харин мөнгө олоход хэцүү. Мөнгө олохын тулд ажил хийдэг тогтолцоо бий болгох хэрэгтэй байна. Тэгээд энэ шинэ Их Хурлын даргад би бас хууль оруулах байх шүү. Тэр юмыг нь дэмжээрэй. Битгий ад үзээд, алаг үзээд хойш нь шидлээд байгаарай. 


Нэгд, хариуцлагын тогтолцооны хуулиуд, Хөдөлмөрийн хуулийг шинэчлэх хэрэгтэй байна нэн даруй. Энэ иргэдээ ажил хөдөлмөр хийлгье гэж бодож байгаа бол. Хоёрт, архидан согтууралтынхаа хуулийг цэгцлэх хэрэгтэй байна. Шөнөжингөө архидаж байгаа хүмүүс яаж ажил хийдэг юм. Энэ дээр асуудал тавьмаар байна. Гуравт, аж үйлдвэрийн парк, Монгол Улсыг аж үйлдвэржүүлж энэ хоцрогдсон 800 жил мал маллаж ирлээ. Бид ядаж аж үйлдвэрээ, нэг хэсгийг аж үйлдвэржүүлэхгүй бол хэзээ ч бид энэ бүдүүлэг, соёлгүй, хөгжилгүй байдлаасаа салж чадахгүй. Тийм учраас бид аж үйлдвэрийн паркийн хуулийг оруулна. Энийг бас энэ намар дэмжээрэй гэж хэлэх гэсэн юм. Энэ Б.Жаргалсайханд хэрэгтэй зүйл биш. Энд ганцхан Бүгд Найрамдах намын зорилго биш. Энэ бол Монгол Улсын зорилго. 


Тэгээд эрхэм намын гишүүд, ялангуяа Ардчилсан нам, МАХН энэ Их Хуралд орж суучихаад улс төрждөгөө боль. Тэр сонгуулиараа бие биенийгээ газар доор ортол муу хэл. Сонгуулийн дараа бол ажил хийдэг бол, улс орныхоо төлөө. Энэ наадах чинь хэрээсээ хэтэрч байна. Сонгуулийн тойрог дээрээ ирээд аль нь улаан, аль ногоон бэ гэж хэн ч асуухгүй. Миний амьдралд юу хийж бүтээж өгөв. Миний амьдрал юугаар өөрчлөгдсөн гэж ард түмэн сонгуульд та нарыг хүлээж авна. Тийм учраас энийг ойлгох хэрэгтэй байна. Тэрнээс хэн их хүн доромжилж…

Ч.Авдай: - За баярлалаа. Ингээд үг хэлж дууслаа. Одоо санал хураалт явуулъя. За тэгэхээр УИХ-ын тухай хуулийн 9.4-т, энэ хуулийн 9.3-т заасны дагуу гаргасан санал, дүгнэлтийг нэгдсэн хуралдаанаар санал хураалтыг илээр явуулна гэж заажээ. За ингээд илээр явуулах нь. 


Төрийн байгуулалтын байнгын хорооны саналаар УИХ-ын гишүүн Д.Лүндээжанцанг УИХ-ын даргаар сонгоё гэсэн санал хураалгъя. 


За нийт 60 гишүүн буюу нийт гишүүдийн 78.3 хувь нь оролцож, зөвшөөрсөн 47, татгалзсан 13 байна. Ингээд 78.3 хувийн саналаар Д.Лүндээжанцанг УИХ-ын даргаар сонгоё гэсэн ийм санал өгч байна. 


За ингээд энэ УИХ-ын тогтоолын төслийг уншиж сонсгоё. Монгол Улсын Их Хурлын тогтоол. 2007 оны 06 дугаар сарын 19-ны өдөр. Дугаар… Улаанбаатар хот. 


Монгол Улсын Их Хурлын даргыг сонгох тухай. Монгол Улсын Үндсэн хуулийн 24 дүгээр зүйлийн 1 дэх хэсэг, Монгол Улсын Их Хурлын тухай хуулийн 9.5 дахь хэсэг, санал хураалтын дүнг үндэслэн Монгол Улсын Их Хурлаас ТОГТООХ нь: 


1. УИХ-ын гишүүн Данзангийн Лүндээжанцанг Монгол Улсын Их Хурлын даргаар сонгосугай. 


2. Энэ тогтоолыг батлагдсан өдөр буюу 2007 оны 06 дугаар сарын 19-ний өдрөөс эхлэн дагаж мөрдсүгэй гэсэн. 


За ийм тогтоолын төсөл байна. Асуух асуулт байна уу? За байхгүй байна. За тэгвэл саяны батлагдсан УИХ-ын тогтоолын төсөлд редакцийн санал байна уу, үгүй юу? За тогтоолоо батлах уу? Баталъя гэдгээр санал хураалт явуулъя. 


Ингээд санал хураалтад оролцсон нийт 60 гишүүн байна. 48 гишүүн зөвшөөрч, 80.0 хувийн саналаар батлагдаж байна. 


Одоо энэ саяны тогтоол дээр редакцийн санал байна уу, үгүй юу? Байхгүй юу. Байхгүй бол ингээд редакци сонссон тооцох уу? За ингээд тооцъё. 


УИХ-ын даргаар сонгогдсон Д.Лүндээжанцанд одоо нийт гишүүдийн өмнөөс баяр хүргэж, одоо УИХ-ыг даргалж, сая одоо хүмүүсийн хэлсэн үг байна, тавьсан зорилтыг хэрэгжүүлэхэд их амжилт гаргана гэж хүсч ерөөе. 


За ингээд шинээр сонгогдсон УИХ-ын даргыг суудалдаа суухыг урьж байна. За ингээд тамгаа гардуулъя. 


Одоо УИХ-ын дарга Д.Лүндээжанцанд үг өгье. 


Д.Лүндээжанцан: - Эрхэм гишүүд ээ, юуны өмнө надад өндөр итгэл найдвар хүлээлгэн УИХ-ын даргаар сонгосон явдалд УИХ-ын гишүүд та бүхэндээ гүн талархал илэрхийлье. 


За би үг бэлдэж чадаагүй. Гэхдээ би чин сэтгэлийнхээ хэдхэн, хоёр гуравхан өгүүлбэр хэлье. Юуны өмнө би нэлээн хүнд үед энэ ажлыг хүлээн авч байна. Манай Их Хурлын удирдлагууд, манай Их Хурлын байнгын хороод, нам, намын бүлэг, зөвлөл, УИХ-д суудалтай намууд, намуудын төлөөллүүд өнгөрсөн 3 жилийн хугацаанд нийгэм, улс төр, эдийн засгийн өөрчлөлттэй холбоотой, шинэчлэлтэй холбоотой олон чухал асуудлуудыг хамтын хүчээр шийдвэрлэсэн. Энэ парламент, энэ Их Хурлын үйл ажиллагааг бас дутуу үнэлж болохгүй гэж юуны өмнө бодож байна. 


За хоёрдугаарт, өнөөгийн улс төр, парламент ёсны энэ үйл ажиллагаа болоод цаг үеийн асуудал хүндхэн хэцүү байгааг ний нуугүй бас хэлэх хэрэгтэй. Бидэнд шийдэх ёстой нийгэм, эдийн засаг, улс төрийн олон асуудлууд хүлээгдэж байна. Хаврын чуулган эхлээд нэлээн хугацаа өнгөрсөн боловч бидний ажил төдийлөн урагштай биш байна. Ийм учраас энэ удаагийн хаврын чуулганыг маш үр бүтээлтэй, энэ хугацаанд маш шахуу ажиллах, цаашилбал ирж байгаа намрын чуулган, тэгээд дараагийн хаврын чуулган, ингээд л одоо цаг хугацаа маш богино байгаа учраас ард түмнийхээ итгэл найдварыг хүлээн сонгогдсон УИХ-ын гишүүд, улс төрийн намууд, парламентэд суудалтай намууд, манай Байнгын хороод, бүлэг, зөвлөл бүх хүмүүсийн анхаарал энэ богино хугацаанд шийдэх ёстой олон асуудлуудыг шийдэж Монголын төрийн түүхэнд парламент ёсыг төлөвшүүлэх үйл хэрэгт энэ 2004-өөс 2008 онд ажиллах парламент өөрийн ул мөрийг үлдээх ёстой гэж ингэж бодож байна. 


За энд би Их Хурлыг даргалах ийм хариуцлагатай, итгэл найдвар та нар надад хүлээлгэлээ. Надад маш их хариуцлага ногдож байгаа гэдгийг би гүнээ ухамсарлаж байна. Тийм учраас хууль ёсыг дээдлэж, энэ шийдэх ёстой олон асуудлуудыг мэдрэмжтэй, зөв шийдвэрлэхэд та бүгдийн хүчийг зохион байгуулахад идэвхтэй, мэдрэмжтэй ажиллаж богино хугацаанд их зүйлийг хийж бүтээхийн төлөө хамтран ажиллацгаая гэж та бүхэндээ уриалж байна. 


Мөн хууль тогтоох үйл ажиллагааны шинжлэх ухааны үндэслэлийг сайжруулах чиглэлээр ч бид их зүйлийг хийх ёстой гэж ингэж бодож байна. Монгол Улсын Ерөнхийлөгч, Монгол Улсын Засгийн газар, бусад орон нутгийн байгууллагууд, мөн одоо хууль хяналтынхаа байгууллага, бүх төрийн эрх мэдлийг хэрэгжүүлж байгаа байгууллага, институтциудтэй УИХ-ын харилцах харилцааг ч гэсэн одоо хуулийн дагуу зөв гольдролоор нь явуулах, мөн Засгийн газартаа туслах, хянан шалгах, шаардах үйл ажиллагааг аль альныг нь хослуулж ажиллах шаардлагатай гэж ингэж бодож байна. Энэ бүхэн хуулиар зохицуулагдсан асуудал учраас бүх зүйлийг би хуулийн дагуу явуулж, энэ УИХ-ын Үндсэн хууль болон УИХ-ын тухай хууль, Дэгийн тухай хуулинд заасан бүрэн эрхийг хэрэгжүүлэхийн төлөө өөрийн бүх хүч чадал, авъяас билгээ дайчлан ажиллана гэдгээ УИХ-ын эрхэм гишүүд, сонгогч олон түмэн, Монголынхоо ард түмэнд илэрхийлж байна. Ингээд дахин баярласанаа илэрхийлье. 


За дараагийн тэр тогтоол байгаа байх тийм үү, тэр Тамгын газраас бэлтгэсэн тогтоол бий юу? Би тэрийг хэлэлцүүлчихье. За би та бүхэнд уншаад сонсгоё. 


УИХ-ын тогтоол. УИХ-ын тухай хуулийн 12 дугаар зүйлийн 12.2, 10 дугаар зүйлийн 2.2-ыг үндэслэн Монгол Улсын Их Хурлаас ТОГТООХ нь: 


1. УИХ-ын гишүүн Д.Лүндээжанцан УИХ-ын дэд даргын албан тушаалаас чөлөөлсүгэй. 


2. Энэ тогтоолыг батлагдсан өдрөөс эхлэн дагаж мөрдсүгэй гэсэн тогтоол байна. 


За санал хураалт явуулъя. Энэ тогтоолыг баталъя гэсэн санал хураалт явуулж байна. 


За санал хураалтанд 61 гишүүн оролцож, зөвшөөрсөн 51, татгалзсан 10, 83.6 хувийн саналаар уг тогтоол батлагдаж байна. 


За редакци сонсъё. Редакци дээр С.Ламбаа гишүүн саналаа хэлье. 


С.Ламбаа: - Би сая сонсохдоо бол наадах чинь УИХ-ын дэд даргаас чөлөөлөх тухай гэж нэргүй байх шиг байна шүү дээ. Шууд л уншчихлаа шүү дээ. Наана чинь нэр байх ёстой шүү дээ. Д.Лүндээжанцанг УИХ-ын дэд даргаас чөлөөлөх тухай гэж нэр байх ёстой. 


Д.Лүндээжанцан: - Энэ нэрийг оруулаад дахиад батлах уу? Эсвэл редакциар явах уу? За зөвшөөрье. За тэгвэл редакци энүүгээр хийгдлээ. За Н.Батбаяр гишүүн. Нямжавын Батбаяр гишүүн.


Н.Батбаяр: - Тэгэхээр чөлөөлсүгэй гэдгийн өмнө Их Хурлын даргаар томилогдсонтой нь холбогдуулан чөлөөлсүгэй гэж байх ёстой байхгүй юу даа. Наана чинь бас УИХ-ын даргаар сонгогдсонтой нь холбогдуулан чөлөөлсүгэй. 


Д.Лүндээжанцан: - Ц.Баярсайхан гишүүн редакци дээр юм нэмэх үү? Ц.Баярсайхан гишүүн.


Ц.Баярсайхан: - Би түрүүн Ч.Авдай гуайг хурал даргалж байхад хэлсэн шүү дээ. Нэг асуудал байгаа учраас уг нь Ч.Авдай гуай наад тогтоол дээр чинь гарын үсэг зурсан нь дээр шүү дээ. 


Д.Лүндээжанцан: - Тийм байна. 


Ц.Баярсайхан: - Одоо та өөрөө өөрийгөө чөлөөлсөн тогтоол зурах юм уу? Тийм л болох нь байна шүү дээ. Ч.Авдай гишүүн сууж байгаа батлах хэрэгтэй байхгүй юу. 


Д.Лүндээжанцан: - Ёсчлох эрх олгоё гэж тийм үү, протоколд тэмдэглээд редакцийг нь дуусгая. Нэг л тогтоол. 


За өнөөдрийн хэлэлцэх асуудал дууссан тул чуулганы нэгдсэн хуралдаан хаасныг мэдэгдье. (16.25-17.04 Ц.Алтан-Од)

Соронзон хальснаас буулгасан: 


Хуралдааны нарийн бичгийн дарга

